
	ЦЭНХЭР СУМНЫ АЯН

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1975 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНХДУГААР БҮЛЭГ. ЮУ ЮУ ЮУГҮЙ БАРООНЖИН БОЛОХ НОЁГТОЙ

	Идэт эмгэн бол төрх төлөв сайтай сурвалжит ноёгтой тулд бараг л бароонжин1 гэлтэй бөлгөө.

	— Улс намайг шидэт авгай гэлцэх юм. Тэгэхэд нь би ч бас гажих юу байх вэ? Юм мэдэхгүй улсыг одоо яая гэх вэ? Харин учир мэдэх улс бол миний бараг л бароонжин гэдгийг юу эс андах вэ гэж эмгэнийг аман дотроо бөвтнөхөд

	— Ёстой, ёстой. Бароонжин ноёгтой минь! гэж шивэгчин нь дөлөөхөд

	— Ёстой бароонжин гэж нэрлэгдэхэд надад яльгүй юм дутаад байгаа нь үнэн. Тэгэвч энэ ялгаа тун яльгүй юм шүү. Тийм биз дээ? гэхэд

	— Нээрэн тун яльгүй л дутна, бароонжин ноёгтой минь! гэвэл

	— Юутай ч гэсэн нэртэй төртэй улс бол үүнийг ч тоохгүй л дээ. За тэр ч яах вэ!... Ажилдаа гарах цаг боллоо гэжээ.

	Энэхүү яриа шинэ жилийн шинийн нэгний өглөө болжээ. Харин өнгөрсөн шөнө Шидэт эмгэн шивэгчинтэйгээ хоёулаа орон байшингийн дээвэр дээгүүр туужуур унан аялж, хүүхэд багачуудад бэлэг тараасан бөлгөө. Буцаж ирэхдээ тэд хөлөөс толгой хүртэл хөвчин бие нь бударсан цасанд дарагдан бууралтаад иржээ.

	— За галаа түл! Хувцсаа хатаах хэрэгтэй байна. Одоо ч ийм хүйтэн шуурганаар нэг байшингийн дээврээс нөгөөд нь аялан хэсэх тухай бодож санах ч юмгүй, бүгэн жил саана амар сууж болно. Тэгэхлээр туужуураа байдаг газар нь аваачаад тавьчих гэж Шидэт эмгэний хэлэхэд:

	— Аа мэдэхгүй. Онгоц хүртэл зохион бүтээсэн манай энэ үед туужуураар ниснэ гэдэг сайхан ч ажил юм уу даа. Би энэ туужуураас болж салхинд цохиулчихлаа гэж шивэгчин гомдоллож хариулав.

	— Аль вэ, чи нэг аягахан навчин цай чанаад орхи! гэж Шидэт эмгэн, шивэгчинд зандрангуй хэлээд шидэт эмгэн нүдний шилээ хийж бичгийн ширээнийхээ ард хуучирсан зөөлөн сандалдаа суув.

	— Бароонжин ноёгтой минь, одоохон! гэж шивэгчин эм дуун алдахад Шидэт эмгэн түүн лүү эелдэг харав.

	«Энэ амьтан бага зэрэг залхуу болохоос биш, эелдэг харилцаа мэддэг, бас ч миний зиндааны хүмүүстэй зөв харьцаж чаддаг юм шүү. Тэгэхлээр би чинь бараг бароонжин хүн байхгүй юу. Хөлсийг чинь нэмнэ гэх юм» гэж Шидэт эмгэн дотроо бодож байв.

	Энүүхэндээ гэж ярихад Шидэт эмгэн бол их харамч эм билээ. Тэр эмгэн энэ настай шивэгчинд хөлсийг чинь нэмнэ гэж жилд хоёроос доошгүй амлах боловч хоосон үгээр цатгахаас хэтэрдэггүй байжээ. Ингээд тэр шивэгчин эм нь түүний хоосон үгийг улиг болтол сонсож залхаад, одоо зөвхөн мөнгө зоосны шаргих дууг л горьдож суудаг болжээ. Тэгсээр бүр бароонжин ноёгтойдоо энэ талаар дурсах зориг орсон ч удаатай аж. «Бүдүүлэг амьтан. Дандаа л зоос ярьж байна. Та нар цаг үргэлж л мөнгө бодохоос өөр юмгүй! Мөнгөний тухай ярих байтугай бодохын ч хэрэггүй гэж би чамд хэд хэлэх хэрэгтэй юм бэ? Чамайг сургаж сууна гэдэг ч ёстой илжигний чихэнд ус хийсэн ч, алт хийсэн ч адилхан гэдгийн үлгэр юм шив дээ!» гэж Шидэт авгай тэр удаа их л уурлаж билээ.

	Шидэт эмгэн дансаа шагайн сууснаа санаад алдаад

	— Одоо дүн тооцоогоо гаргана! Энэ жил ч базаахгүй юм даа. Мөнгө бага. Тэгээд бас шидэт авгайгаасаа цөм л сайхан бэлэг авах гэдэг мөртөө алган дээр хэд гурван мөнгө тавих болохоороо шидэт авгайгаа махны мухлаг байгаа юм шиг л«зээл өгчих, зээл өгчих. Мөнгийг дараа нь төлчихье» гэхийг нь яана? Өнөөдөр ч харин онц их гомдоллох юм алга! 

	Дэлгүүрт байсан бүх тоглоомоо нэгэнт зарчихсан болохоор юундаа гомдоллоод байх вэ? Агуулахаас шинэ тоглоом оруулах хэрэгтэй байна даа гэж аман дотроо үглэв.

	Шидэт эмгэн дансаа хаагаад шуудангийн хайрцгаас гарсан захидлыг задалж гарлаа, 

	— За тэгнэ ээ тэр! гэж тэр авгай дуу алдаад:

	— Би гэдэг амьтан салхи шуургыг ч хайхралгүй бэлэг тарааж, өвдөж зовоод бүрмөсөн хэвтчихэд ч ойрхон л явах юм. Гэтэл хариуд нь талархлын ганц үг ч алга байдаг бий. Энэ хүүхдэд бол модон сэлэм хэрэггүй, гар буу л өгөх хэрэгтэй гэнэ. Гэтэл тэр маань гар буу мянга илүү лийрийн үнэтэйг мэддэг болов уу? Ондоо нэг нь онгоц авах санаатай гэнэ. Эцэг нь хонжворт сугалааны газрын нарийн бичгийн даргын хаалгач хүн юм байна. Тэгээд бэлэг авах мөнгө нь байдгаасаа гурван зуухан лийр шүү. Иймхэн мөнгөнд чинь би одоо юугаа бэлэгт өгөх билээ? гээд тэр захидлыг хайрцаг уруу нь эргүүлж шидээд, нүдний шилээ авч.

	— Тереза аа, цай чинь болсон уу? гэж асуусанд:

	— Бароонжин ноёгтой минь одоохон аваачиж өгье гэв.

	Тэгээд тэр хөгшин шивэгчин уур савссан аяга цай бароонжиндаа авчирч барьжээ. Үүнд Шидэт авгай:

	— Үүндээ ром дарс дусаав уу? 

	— Дусаахаар барах уу, хоёр бүтэн халбагыг гээч

	— Ганцхан халбага л болох байсан юм... Ромын шил ингээд л хоосорчхоод байдаг юм байх... одоо л мэдлээ. Бод л доо, бид түүний чинь дөрөвхөн жилийн өмнө худалдаж авсан биш үү? гэнэ.

	Шидэт эмгэн шалзлам халуун цайнаас оочсоор өчүүхэн орчлон болсон байшин дотуураа хөлхөж байлаа. Тэр авгай гал тогоо, дэлгүүр, унтлагын өрөө байдаг хоёрдугаар давхар өөд гардаг жижигхэн модон шат тэргүүтнийхээ өнцөг булан бүрийг их л санаа тавин шалгаж, үзлэг хийжээ.

	Үзмэрийн цонх, шүүгээ лангуу нь хоосорсон, хөшгийг нь буулгасан энэ дэлгүүр түүнд ямар их гунилтай харагдаж байсан гэж санана! Газар сайгүй л тоглоомгүй хоосон хайрцаг, боодлын цаас сэлт нь хөглөрөн авай.

	— Агуулахын түлхүүр, лаа хоёр олоодох! Шинэ тоглоом авчрах хэрэгтэй байна гэж Шидэт эмгэн хэлсэнд шивэгчин нь

	— Бароонжинхай минь, өнөөдөр чинь таны баярын өдөр шүү дээ, Тийм өдөр та ажиллах гээ юу? Өнөөдөр наймаа хийх гэж хэн ирэх юм дээ? Шинэ жилийн шинийн нэгний шөнө, Шидэт эмгэний шөнө өнгөрчихлөө...

	— Тийм ч тийм. Гэлээ ч дараачийн шинийн нэгний шөнө болоход байдгаасаа л гурван зуун жаран тавхан хоног үлдэж шүү дээ гэв. Шидэт эмгэний бяцхан дэлгүүр жил тойронгоо худалдан авагчдад нээлттэй байдаг бөлгөө. Түүний үзмэрийн цонх цаг ямагт хурц гэрлээр гиймэл байх тулд хүүхэд багачуудаас өөртөө тоглоом сонгож сонжих, завтай болоод эцэг эх нь ч энэ бэлгийг нь авч өгөх мөнгөө хэмнэж хурааж чадах эсэхээ энэ бүтэн жил тойрны дотор бодож цэгнэж амждаг авай. Түүнээс гадна бас төрсөн өдөр гэж байдаг биш үү! Тэр өдөр хүүхэд бүхэн бэлэг авахыг хүсэн хүлээж байдаг нь илэрхий хэрэг...

	Шинэ жилийн шинийн нэгнээс дараагийн шинэ он гартал шидэт авгай юу хийж суудгийг одоо та нар лав ойлгосон биз? Тэр авгай бяцхан дэлгүүртээ суугаад л хүлээж байдаг аж. Үзмэрийн юм тавьдаг шилэн цонхныхоо цаана суугаад гудамжаар сүлжилдэн зөрөх хүмүүс, тэр дундаас онцлон хүүхдүүдийг харж суудаг ажээ. Хүүхдүүдийн царайг хармагцаа тэр шидэт авгай шинэ тоглоомоо тэдний санаанд таалагдаж байгаа эсэхийг даруй мэдэх бөгөөд хэрэв тэр тоглоом эс таалагдвал шидэт эмгэн түүнийг үзмэрийн цонхноос авч оронд нь шинийг тавьдаг ажээ.

	Намайг бүр бага байхад л тийм байсан сан. Харин одоо тэр Шидэт эмгэний үзмэрийн цонхон дотроо тоглоомын галт тэрэг, хүүхэлдэйнүүд, бөс даавууны өөдсөн нохой, урт буу, гар буу, улаан арьстан элдэв хиймэл хүний дүрс тавьсан бяцхан дэл гүүр байгаа эсэхийг үнэндээ би хэлж мэдэхгүй. Шидэт эмгэний бяцхан дэлгүүрийг би дурайтал санаж байна.

	Би түүний үзмэрийн цонхны дэргэд тоглоомыг нь тоолон удтал зогсдог байж билээ. Тэдгээрийг тоолж дуусгая гэвэл хэчнээн цаг оролтой билээ! Тэгэхлээр би мухлагаас авсан сүүгээ гэрт аваачиж өгөх гэж дандаа яарч явдаг болохоор тоглоомуудыг гүйцэд тоолох амжил ер болдоггүй байж билээ.

ДЭД БҮЛЭГ. ҮЗМЭР ӨРӨГДӨН ЖИГДРЭВ

	Агуулах нь дэлгүүрийн доорх хонгил зооринд байдаг байжээ. Шидэт эмгэн, шивэгчин хоёр үзмэрийн цонх, олон шүүгээг тоглоомоор дүүргэх гэж өөд уруугаа даруй хорь гучин удаа явжээ. Тереза гуравхан удаа яваад ядарч орхив.

	— Ноёгтой минь! гэж шатны дунд хүрээд зогсосхийн Бароонжин ноёгтой минь! Зүрх минь дэлсэж орхилоо гэж шивэгчин нь хэлбэл:

	— Хонгор минь тэр чинь харин яамай даа. Тун сайн! Зүрх чинь цохилохоо больчихвол л харин базаахгүй хэрэг гэж Шидэт эмгэн хариулав.

	— Бароонжин ноёгтой минь миний амьсгаа давхцаад байна шүү дээ... гэвэл

	— Чи минь, намайг ам барьчихлаа гэж арай зэмлэх гээгүй биз?

	— Бароонжин ноёгтой минь хоёр хөл минь янгинаад гэсэнд

	— Тэртэй тэргүй хөлөөр юм зөөх биш гал тогоонд тавьчих. Амарч байг цаашаа гэв.

	— Шидэт эмгэн өөрөө ядарна гэдгийг ер мэддэггүй хүн бололтой. Хэдий нас сүүдэр нь өндөр болсон боловч шатны гишгүүр дээгүүр бүжих мэт дэвэлзэн алхалнам ажээ. Өсгийдөө пүрштэй юм шиг харагдаж авай. Тэгээд Шидэт эмгэн энэ зуур ч гэсэн тооцоо бодохгүй явж эс чадах ажээ.

	— Энэ тоглоомын улаан арьстан индианчууд тус бүр хоёр зуун лийрийн орлого оруулна. Аягүй бол гурван зуун лийрийн орлого оруулах ч магадгүй. Одоо цагт тоглоомын индианаар нааддаг янз маяг гараад байгаа юм даг. Энэ цахилгаан галт тэрэг бол ёстой гайхамшиг гэгч мөн байгаа юм. Түүнд би Цэнхэр сум нэр өгнө. Тэгээд хэрэв энэ галт тэрэг маргааш өглөөнөөс аваад үдэш болтол хэдэн зуун хүүхдийн нүдийг хужирлаж, хорхойг гозгонуулахгүй бол би энэ худалдаа наймааны ажлаа орхино гэж андгайлъя! гэжээ.

	Шидэт эмгэний тоглоом дотор үнэхээр сайхан галт тэрэг, галт тэрэгний буудал, замын хаалтын хоёр эрээн мод, тэр байтугай сумчны бүхээг шовгорыг хүртэл үгүй дутуу юмгүй бүрдсэн ёстой жинхэнэ төмөр зам байжээ. Бас тэнд Буудлын дарга, галт тэрэгний жолооч, галт тэрэгний дарга цөм бий ажээ. Олон сараар агуулахад хэвтэж, вагонууд нь тоосонд дарагдсан боловч Шидэт эмгэн тэднийг даавуугаар арчиж зүлгэсэнд тэдгээр нь Альпийн уулын тунгалаг нуурын ус адил тунамал цэнхэр өнгөөр гялалзаад иржээ.

	Бүх төмөр замчдын дүрэмт хувцас хунар нь ч мөн ялгаагүй цэнхэр өнгөтэй юм байжээ.

	Шидэт эмгэн нүдний нь тоосыг арчсанд галт тэрэгний жолооч эргэн тойрноо эргэцүүлэн хараад:

	— Ашгүй би эргэн тойронд юу болж байгааг одоо үзэх боллоо.

	Хэдэн сар агуйд хэвтсэн юм шиг санагдаж байна. Ингэхэд одоо бид хэзээ аян замдаа гарах гэж байна? Би ч хувьдаа... бэлэн шүү... гэхчлэн дуу алдаж өгүүлэхэд галт тэрэгний дарга түүний үгийг тас дайрч:

	— Та тогтож хайрла гэж нүдний шилээ арчих зуур галт тэрэг миний тушаалгүй хөдлөх ёсгүй гэж хэлэв.

	— Тоорцог малгай дээрх тэмдгээ тоолж байгаад л энд хэн маань ахлахаа мэд л дээ гэж хэн нэг нь хажуугаас дуугарчээ.

	— Галт тэрэгний дарга малгай дээрх тэмдгээ тоолов. Түүний тэмдэг дөрөв байв. Тэгэхлээр нь тэр дарга буудлын даргын малгайн тэмдгийг тоолоод үзтэл тав байжээ. Галт тэрэгний дарга шүүрс алдаад нүдний шилээ далд хийж, дуугүй болов. Буудлын дарга дохио өгөх очроор занган галт тэрэгний дагуу хөлхөж байв. Буудлын өмнөх талбай дээр нэг хороо тугалган цэрэг өөрийн үлээвэр найрал хөгжмийнхөн, хурандаа сэлтийн хамт жагссан байлаа. Тэндээс зайдуухан хажууд нь генерал (жанжин) тэргүүтэй их буучдын хороо цэрэг тулалдаанд бэлхэн жагссан байв. Буудлын ар талаар бумбагар бумбагар дов хэлбэрийн толгод байрлуулсан нов ногоон тэгш тал цэлийжээ. Тэнд мөнгөн өд нэртэй толгойлогч тэргүүнээ хүрээлэн улаан арьстнуудын буудалласан буудал үзэгдэнэ. Нэгэн толгойн орой дээр хэсэг Ковбой хэмээх морьтон малчид бугуйлаа бэлтгэн бариад зогсож байжээ.

	Адраас дүүжилсэн нэгэн жижиг нисэх онгоц буудлын дээвэр дээгүүр санжганан эргэлдэж байжээ. Бүхээг дотроос нь нисгэгч нь гадагш юм харж байна. Нисгэгчийг унагахгүй гэж суудалд нь өгөхөөс бөх шурагдан тогтоосон нэг нууцыг би та нарт задлаад хэлчихье. Энэхүү нисгэгч зүрх зориг ихтэй эрэлхэг нисгэгч тулд бултаар түүнийг зоригт нисгэгч гэж нэрлэнэ. Тэр онгоцны зэргэлдээд канар хэмээх Шаргалжин бялзуухайд нэг тор дүүжлээстэй авай. Торыг ганхуулбал тэр Шаргалжин бялзуухай чангаар түшгэрэн жиргэдэг ажээ.

	Үзмэрийн цонхонд бас арван хоёр хүүхэлдэй, нэг Шар бамбарууш, Товчинцор гэдэг нэг даавуун нохой байж байв. Тэнд бас хайрцаг харандаа, нэгэн зохион бүтээгч товчоо, тоглоомын гурван хүүхэлдэй бүхий бяцхан театр, гурван шовогт далбаат хурдан онгоцонцор бас байлаа. Далбаат хөлөг онгоцонцрын ахмадын гүүр дээгүүр Ахмад нааш цааш ууртайяа хөлхөж байв. Хайхрамжгүйн харгайгаар түүний зөвхөн өрөөсөн сахлыг нь наалдуулан хийсэн тул сүртэй догь харагдах гэж сахалгүй тал нүүрээ их л хичээнгүйлэн нууж авай. Буудлын дарга, тал сахалт ахмад хоёр бие биеэ хараагүйн дүрэм маяг үзүүлэн авай. Хамаг эрхийг гартаа оруулж авахыг хэн хэн нь хүссэн учраас тэд ирүүл (дуэл)-д гарах хэрэг боловсорч байгаа мэт байжээ.

	Хүүхэлдэй нарын зарим нь буудлын даргыг мөрөөдөн, шүүрс алдаж, зарим нь Тал-сахалт ахмадын зүг учиртай харцаа бэлчээж хоёр тал болжээ. Тэдний дотроос ганцхан Нера гэдэг негр охин хүүхэлдэй л өөр хэнийг ч хайхралгүй ганцхан зоригт нисгэгчийг ширтэн бөлгөө. Харин даавууны өөдсөн нохой ямар янзтай байгаа бол? Аяа юутай их баяр хөөртэйгөөр тэр нохой сүүлээ шарван, баярлан тонгочууштай билээ. Гэвч хэн нэг ганцханд нь анхаарлаа хандуулна гэдэг бол бусдыг нь гомдооход хүрэх билээ. Энэ учраас тэр нохой тэнэгдүү царай гаргаад номхон томоотой сууж байжээ. Түүний хүзүүвчийн дээр «Товчинцор» гэж улаанаар бичсэн байлаа. Тэр нохой үнэхээр ч товчтой адилхан жижигхэн бөөрөнхий байсан учир тэгж нэрлэсэн хэрэг байх.

	Атаа жөтөө, өрсөлдөөн тэмцлийг нэгмөсөн мартуулсан нэг хэрэг санаандгүй байтал гарчээ. Шидэт эмгэн хөшгийг сөхсөнд үзмэрийн цонхонд нарны гэрэл алтан туяа татуулан мэлс хийтэл орж иржээ. Бүх тоглоом нь айн хирдхийжээ. Тэгэлгүй ч яах вэ. Тэд анх удаагаа нартай уулзаж байгаа нь тэр байжээ.

	— Ээ буман дүлий халим гэж! Энэ чинь юу болох нь энэ вэ? гэж тал сахалт ахмад уулга алдав.

	— Амь авар гэж хүүхэлдэйнүүд чарлалдаж нэг нэгнийхээ араар шургаж байв.

	Хэзээд бэлхэн байж ямар ч дайралт довтолгоог няцаахаар зэхэж их буугаа дайсны зүг хандуулахыг жанжин тушаасан ажээ. Ганцхан Мөнгөн Өд л огт ажиггүй байжээ. Түүний бие урт гансаа амнаасаа авч, онц чухал үед л үг хэлдэг зангаараа

	— Тоглоомуудаа! Та нар бүү айгтун! Энэ бол бид бүхний найз. Агуу их Наран онгон гарч ирж байнам. Түүнийг морилон ирсэнд талбай даянаараа баяр хөөр болж байгааг үзэгтүн! гэжээ.

	Тоглоомууд үзмэрийн цонхоор гадагш үзвэл хотын талбай нарны гэрэлд баясгалантайяа умбаад усан оргилуур солонгын тансаг өнгөөр оргилж байлаа. Тэр битгий хэл тоосонд дарагдсан шилийг нэвт шидэт авхайн бяцхан дэлгүүрт найрсаг дулаан илч нэвтэрч байжээ.

	— Аяа, мянган согтуу халим гэж! Би гэдэг чинь нарны биш, тэнгисийн хөгшин боохой шүү дээ! гэж Тал сахалт ахмад дахиад дүнгэнэж билээ.

	Хүүхэлдэйнүүд баяртайяа шуугилдан тэр даруй наранд биеэ шарах эмчилгээ хийлгэж билээ. Үзмэрийн цонхны ганцхан булан л сүүдэртэй байв. Яг энэ сүүдэрт галт тэрэгний жолооч тааралдаж орхиод их бухимдаж:

	— Юутай шударга биш хэрэг билээ. Бултаараа наранд ээж байдаг. Ганцхан би сүүдэрт сууж л байнам гэжээ.

	Галт тэрэгний жолооч үзмэрийн цонхоор гадагш харвал алс холын аяны замд өдий төдий цагаар зам төмөр жирэлзэхийг харж дассан түүний гярхай нүд нэг хүүхдийн бүлтийтэл ширтэх хоёр нүдний харцтай халз тулгарав.

	Хөшиггүй цонхоор байшин доторхыг нэгд нэгэнгүй харж болдгийн адил энэ нүдээр их юм харж болох байлаа. Галт тэрэгний жолооч энэ жаалын хоёр нүдэнд хүүхдэд байдаггүй их гуниг гаслан байхыг олж үзэв.

	Цэнхэр сумны машинч «Аа жигтэй юм. Хүүхдүүд гэдэг чинь өглөөнөөс орой болтол тоглохоос өөр юм боддоггүй хөгжилтэй улс гэдэггүй сэн бил үү? Гэтэл энэ жаал надад одой өвгөн шиг уйтгарлангуй харагдах юм. Юу болчихсон амьтан юм бол?» гэж бодож байв.

	Уйтгартай жаал үзмэрийн цонхоор удтал ширтэн зогсжээ. Түүний нүдэнд нулимс цийлгэнэв. Том том нулимс хацар дээгүүр нь байн байн бөмбөрч уруулд нь хүрээд алга болж байв. Үзмэрийн цонхонд байгсдын дотроос ус гоожиж байдаг нүдийг урьд үзсэн нь нэгээхэн ч үгүй тулд тэд ихэд гайхан амьсгаа даран харж байжээ.

	— Аяа мянган доголон халим гэж! Би энэ үйл явдлыг хөлгийн түүх тэмдэглэлд оруулна хуна! гэж Ахмад дуу алдан өгүүлэв. Адаг сүүлд нь тэр жаал хөвөнтэй цамцныхаа ханцуйгаар нулимсаа арчаад дэлгүүрийн хаалга руу очиж бариулаас нь барьж хаалгыг түлхэв.

	Хаалганы хонх өрөвдөлтэйеэ жингэнэсэн нь туслалцаа эрж гонгинох мэт санагдаж байжээ.

ГУТГААР БҮЛЭГ. ТАЛ САХАЛТ АХМАДЫН СЭТГЭЛ ДОГДОЛСОН НЬ

	 

	Бароонжинхай ноёгтой минь дэлгүүрт нэг хүн ороод ирлээ гэж шивэгчин эзэгтэйд дуулгав.

	Өрөөндөө үс гэзгээ самнаж байсан Шидэт эмгэн үсний хатгуур сүлбээрээ амандаа зууж, явуут гэзэгтээ хатгалаад шатаар яаран сандран доошоо буув.

	— Хэн гуай ч байлаа гэсэн яагаад хаалга хаадаггүй юм бол? Би хонх дуугарахыг нь дуулаагүй боловч харин энэ рүү нэвт салхи үлээгээд эхлэхийг нь дор нь мэдсэн юм гэж эмгэн амандаа бөвтнөжээ.

	Тэр авгай догь харагдах гэж нүдний шилээ зүүж, ёстой ноёгтой хүн, тэр дундаас юу юугүй бароонжин болох дөхсөн хүнд байвал таарах ойрхон ойрхон өмөр өмөр алхаагаар дэлгүүртээ ороод иржээ. Тэгэвч хуучин цэнхэр оройвчид малгайгаа хумхиж барьсан хувцас муутай нэг ядуу жаал зогсож байхыг хараад нэг их ёсорхохын хэрэггүй байжээ гэж даруй ухаарав.

	— За хүүхээ, чи юу гэж явна? гэж хэлээд хэлэх юм байвал түргэхэн хэлчих. Надад цаг зав алга гэсэн байдал үзүүлсэнд

	— Би... ноёгтой минь... гэж жаал хүү шивнэн түгдрэв. Үзмэрийн цонхныхон таг чимээгүй байсан боловч юу ч олж сонссонгүй ажээ.

	— Энэ жаал юу гэв ээ? гэж галт тэрэгний дарга шивнэсэнд:

	— Чиш! Бүү шуугь гэж буудлын дарга тушаажээ.

	Шидэт эмгэн түүний сурвалжит язгууртны цолтой гэдгийг ер ажиг сэжиг аваагүй улстай ярих болгондоо ийнхүү тэвчээр алддаг зангаараа

	— Жаал хүү минь! Хонгор жаал минь! Би тун завгүй хүн шүү. Бушуухан хэлж үз. Эсвэл намайг зүгээр байлгаад аль. Ер нь ч тэгээд нэг сайхан захидал бичсэн чинь дээр байх гэж сануулсанд:

	Ноёгтой минь би танд аль хэдийн захидал бичсэн юм сан гэж хүү эр зориг гарган түргэн шивнэвэл

	— Аа тийм үү? Хэзээ тэр вэ?

	— Бараг сарын өмнө

	— Үзье л дээ. Нэр чинь хэн билээ?

	— Монти Франческо

	— Хаяг чинь?

	— Монти, Моонти... а-ха, Монти Франческо энэ байна.

	Нээрэн чи хорин гурван хоногийн өмнө надаас цахилгаан галт тэрэг бэлэгт авъя гэж гуйсан юм байна. Харин чи яагаад заавал галт тэрэг гэсэн юм бэ? Чи надаас яагаад онгоц юм уу, агаарын бөмбөг эсвэл бүр тэднээс ч илүү агаарын хөлөг онгоцны баг гуйж болоогүй юм билээ дээ?

	— Харин надад бол галт тэрэг нь л илүү санагдсан юм. Шидэт ноёгтой авгай минь 

	— Аяа хонгор минь, чиний санаанд галт тэрэг нь илүү таалагдсан гэнэ?! Чиний захидал бичсэнээс хойш хоёр хоногийн дараа эх чинь надтай ирж уулзсаныг чи мэдэх үү?

	— Мэднэ ээ. Би тан дээр орооч гэж ээжийг гуйсан юм. Би ээждээ «Та шидэт эмгэнийд очоод ирээч. Би түүнд бичсэн захидалдаа бүгдийг нь дурдсан. Шидэт эмгэн бол тун сайн хүн, лав татгалзахгүй байх» гэж хэлсэн юм.

	— Хүүхээ чи намайг муу ч биш, сайн ч биш, зүгээр л нэг хүн гэж л мэдэж авагтун! Би нэгэнт ажил хийж байгаа хүн болохоороо хөлс хүчгүй ажиллаж чадахгүй шүү дээ. Ээжид чинь галт тэрэгний үнийг төлөх мөнгө байгаагүй юм. Тэр ээж чинь галт тэрэгний оронд надад хуучин муу цагаа орхих гэсэн юм. Гэтэл би цаг харж чаддаггүй хүн. Яагаад гэвэл цаг чинь хугацааг хурдлуулдаг зүйл байгаа юм. Адаг сүүлд нь бид ээжид чинь ноднин жил авсан морь, уржнан жил авсан эргэнцэг тоглоомын үнийг төлчихмөөр юм гэж сануулсан юм. Үүнийг чи мэдсэн үү?

	— Үгүй ээ, мэдээгүй гэж жаал хүү гунилтайяа шивнэж билээ. Эхчүүл тохиолдсон эвгүй явдлаа хүүхдүүддээ тэр бүр хэлэх ч биш дээ.

	— Энэ онд яагаад бэлэг аваагүйгээ одоо чи ойлгов уу? Би буруу ярьж байна уу?

	— Үгүй. Ноёгтой минь, таны зөв. Би таныг хаягийг минь мартчихаа байх л гэж бодсон юм.

	Чи эндүүрчээ. Би хаягийг чинь бүр сайн санаад байсан юм. Хаяг чинь энэ бичээтэй байгааг харахгүй юу? Удахгүй би нарийн бичгийн даргаа урьд жилүүдэд авсан тоглоомын үнийг аваад ир гэж танай руу явуулна аа гэжээ. 

	Хөгшин шивэгчин нь өөрийг нь «нарийн бичгийн дарга» гэж хэлэхийг сонсоод баярлахдаа золтой л ухаан алдчихсангүй. Тэр байтугай сэг хийж ухаан сэхээ орох гэж аяга ус хүртэл уусныг нь яана.

	Тэр жаал хүүг гарсан хойно эзэгтэйдээ шивэгчин хандаж: Бароонжин ноёгтой минь, та наддаа юутай их хүнд хишиг хүртээв дээ гэж хэлсэнд:

	— За за, тэр ч яах вэ. Харин бас нэг нойтон хамуу шиг амьтан улиглаад ирэх вий. Гадаа үүдэндээ «дэлгүүр хаасан» гэдэг зарлалаа өлгөөдөх гэж шидэт авгайг бөвтнөхөд

	— Хөшгөө бас буулгачих уу гэвэл

	Буулгасан нь ч дээр байх. Өнөөдөр нэг л олигтой наймаа гарахгүй дэг ээ, янз нь гэжээ.

	Шидэт эмгэнийхээ тушаалыг биелүүлэхээр шивэгчин нь гүйж гарав. Франческо чухам юугаа хүлээснийг бүү мэд, үзмэрийн цонхонд хамраа наагаад дэмий л дэлгүүрийн гадаа зогссоор байжээ. Үзмэрийн цонхны хөшиг буухдаа золтой л түүний толгойг цохичихсонгүй. Франческо тоостой хөшгийг налж бөхийгөөд цурхиран уйлав.

	Жаалын ингэж цурхиртал уйлсан нь үзмэрийн цонхон доторх дахинд ер бишийн их сэтгэгдэл төрүүлжээ. Хүүхэлдэй нар дараа дараагаар сэмхэн уйлж гарав. Тэднийг ийнхүү үер болтол мэлмэрүүлэн асгаруулан уйлахад ахмад тэсэлгүй хараал тавьж: 

	— Сармагчнуудыг хуухай! Бас уйлалдаж сураадхаач! гэж унтууцан далбаат онгоцонцрынхоо гадаа тавцан руу нулимаад дахин сармагчнуудыг... гэж бөвтнөж билээ.

	Төдий жаалын цурхиран уйлах сонстохоо больж, түүний алхаа гишгээний тов тов хийх чимээ бүдгэрэн холдсоор адаг сүүлдээ бүрмөсөн аг чиг ажин түжин болж билээ.

	Ингэхэд Ахмад хөлөг онгоцныхоо задгай тавцан руу дахин нулимж:

	— Мянган хялар халим гэж! Галт тэрэгний төлөө уйлна гэнэ. Би болж гэм бяцхан далбаат онгоцоо энэ дэлхийн бүх төмөр замын байдаг галт тэргээр ч солихгүй сэн.

	Агуу их толгойлогч Мөнгөн өд гансаа амнаасаа салгав. Түүний бие үг хэлэх гэхлээрээ ингэдэг заншилтай билээ.

	— Тал сахалт ахмад худал хэлж байна. Түүний сэтгэл ядуу жаалын төлөөнөөс их л догдолсон байна гэжээ.

	— Хэн, би юу? «Сэтгэл догдолно» гэдэг чинь юу гэсэн үг вэ, надад тайлбарлаад өгөх ажаамуу гэсэнд

	— Энэ бол тал нүүр нь уйлж, тал нүүр нь уйлсандаа ичнэ гэсэн л үг дээ.

	Ахмадын нүүрийн сахалгүй тал нь үнэхээр жаал хүүг өрөвдөж уйлж байсан тулд тэр ахмад хүзүү толгойгоо ийш тийш нь эргүүлэхгүй байхыг илүүд үзэж байв. Ахмад:

	— Дуугаа аяд, хөгшин азарган тахиа минь чи! Эс тэгвэл би доошоо буугаад чамайг баярын хуримын цагаан тахиа шиг зумлаж орхино шүү! гэж хашхирчихжээ.

	Энэ Ахмад их л удтал ойн тойнд оршгүй цэцэн цэлмэг хараал урсган загнасан тулд жанжныг бүр будилуулж орхижээ. Жанжин одоо юу юугүй дайн эхлэх гэж байна гэж бодоод их буугаа цэнэглэх тушаал гаргажээ. Гэтэл Мөнгөн өд гансаа зууж аваад нам сэм болж, азнасхийгээд тэр байтугай бүр таатайхнаар үүрэглэж гарчээ. Ер нь энэ хүн цаг ямагт амандаа гаанс зууж унтдаг гэдгийг дурдалтай бөлгөө.

ДӨТГӨӨР БҮЛЭГ. БУУДЛЫН ДАРГА АЛМАЙРАН САНДРАВ

	Маргааш нь Франческо дэлгүүрийн үзмэрийн цонхонд басхүү дөхөж ирсэн бөлгөө.

	Жаалын гунил шингэсэн нүдний харц дан ганц Цэнхэр суман дээр л туссан байлаа. Тэр жаал бас нөгөөдөр нь, нөгөөдрийн маргааш нь ч энд хүрч ирсээр л байлаа. Франческо заримдаа үзмэрийн цонхны дэргэд хэдхэн хувийн төдий төдөн зогсоод дараа нь эргэж ч харалгүй гүйгээд явчихдаг байлаа. Заримдаа болохоор үзмэрийн цонхны дэргэд удан удтал зогсдог ч удаатай байжээ. Энэ жаал хамраа шилэнд налчийтал нааж зогсоход хар үс гөнхөл дух руу нь унжин буусан байдаг сан. Энэ хүү бусад тоглоомыг заримдаа аядуу зөөлөн харцаар хардаг боловч түүний бүх санаа сэтгэл дан ганц гайхалтай цахилгаан галт тэргэнд л байгаа нь үзтэл ил байжээ.

	Буудлын дарга, галт тэрэгний дарга, галт тэрэгний жолооч нар үүнд нь их баярлан бахархаж ийш тийш их л омог бардам ширвэн харцгаадаг байсан боловч ингэхэд нь хэн ч атаархан гомддоггүй байжээ.

	Үзмэрийн цонхонд оршин суугсад булт л Франческо хүүд хайртай дуртай болсон байжээ.

	Бусад хүүхдүүд тэдгээр тоглоомыг удтал харж зогсох удаа байдаг боловч үзмэрийн цонхныхон тэднийг бараг ч анзаардаггүй байжээ. Хэрэв Франческо ирдэг цагтаа ирэхгүй бол буудлын дарга сэтгэл нь дэнслэн, цагаа түгшүүртэйеэ харан суух тавцан дээгүүр нааш цааш хөлхдөг байжээ. Зоригт нисгэгч аминдаа аюултай атал онгоцноосоо гадагш шагайн харж, нөгөө Мөнгөн өд бол гансаа ч мартахад хүрдэг авай. Нэрсэн тамхи нь хувь хором бүрд унтарч түүнийг ахин дахин асаасаар бүтэн хайрцаг чүдэнз зурчихдаг ч удаатай билээ.

	Тийнхүү өдөр өнгөрч, сар ээлжлэн улирсаар л байжээ. Шидэт эмгэн өдөр болгон боодол боодол захидал хүлээн авч тэдгээрийг анхааралтай уншин тэмдэглэл тооцоо хөтөлж суудаг боллоо. Шуудангийн хайрцгаас өдий төдий захидал авдаг болсон тулд түүний зөвхөн дугтуйг л задлах төдийд хугас өдөр орчдог болов. Үзмэрийн цонх нь оо оршин суугсад шинэ жилийн бэлгийн өдөр ойртож байгааг ойлгож авчээ.

	Өдөр өнгөрөх тутам Франческо улам улмаар уйтгартай болж байлаа. Яаж ийгээд түүнд тус хүргэх хэрэгтэй байлаа. Буудлын дарга л нэг юм бодож олно гэж бултаар хүлээж байв. Гэтэл буудлын дарга алмайран учраа олохоо байгаад таван тэмдэгт малгайгаа нэг авч, нэг өмсөж эсвэл гутлынхаа өлмийг анх удаа л олж үзсэн юм шиг дэмий л гөлрөн харж суунам ажээ.

ТАВДУГААР БҮЛЭГ. УХААНТ ГӨЛӨГ АРГА СҮВЭГЧЛЭВ

	Аяа хөөрхий товчинцор гэж! Хөөрхий даавууны өөдсөн гөлөг бол доо чааваас!

	Хэн ч түүнийг ер тоодоггүй байнам. Нэгд гэвэл тэр түүнийг бух нохой ч юм уу, бужгар нохой ч юм уу, бяцхан хав ч юм уу, ер ямар үүлдрийн нохой болохыг мэдэхүйеэ бэрх. Нэг л учир нь олдохгүй будилаантай зүйл ажээ. Хоёрт гэвэл тэр нохой цаг ямагт л дуугүй загас мэт нам сэм ажээ. Товчинцор нохой ам нээхээсээ ч эмээж суудаг байна. Юун ч их аймтгай билээ! Хэрэв түүний дэлбэгэр чихт толгойд нь санаа бодол ургаад орж ирвэл энэ тухай нөхдөдөө ярих нь мөн үү, биш үү гэж удтал цэнэдэг байжээ, 

	Гэвч тэр нохой хэнтэйгээ ч ярих юм билээ? Хүүхэлдэйнүүдтэй ярилтай юу? гэтэл тэд нь дэндүү ганган хээнцэр ноёгтой нар агаад аймтгай бүлтгэнэмтгий муу гөлгийг анзаарч тоодоггүй байжээ. Харин тугалган цэргүүд л товчинцор нохойтой дуртай ярилцах нь магад байсан боловч албан үүрэгтээ үнэнч дарга нар нь тэгж дураараа дургихыг тэдэнд огт зөвшөөрдөггүй ажээ. Тийнхүү даавууны өөдсөн гөлгийг анзаарахгүй байхын шалтгаан бултад нь байсныг та нар үзэв биш үү. 

	Ийм болохоор одоо чухамхүү даавууны өөдсөн Товчинцор нохой Франческод тус болох аргыг бодож олсон гэхэд хэн үнэмших билээ. Гэтэл үнэн хэрэг дээрээ яах аргагүй л тэгсэн юм.

	Товчинцор нохой үргэлж дуугүй байсаар хуцах эрдмээ хүртэл мартчихсан юм санжээ. Тэгээд тэр нохой гарамгай бодол санаагаа зарлах гэж амаа нээвэл илжигний орилоон, муурын чарлаан хоёртой аль алинтай нь адилхан гайхаад баршгүй хачнаас хачин авиа гарчээ. Түүний ийнхүү хуцахыг сонсоод цонхны дотор дахин нирхийтэл инээлдэв. Овгийн толгойлогч улаан арьстнууд ер их л ховор инээдэг тулд ганцхан Мөнгөн өд л инээсэнгүй ажаамуу. Харин инээлдэхийг нь намдахлаар хөгшин удирдагч гансаа амнаасаа авч өгүүлрүүн

	— Ноёд оо, Товчинцорын юу хэлж байгааг сонсогтун! Тэр нохой дандаа л бага ярьж их боддог байсан шүү. Хэн их боддог бүхэн цэцэн мэргэн юм эрхбиш хэлдэг билээ.

	Товчинцор энэхүү магтаалын үгийг дуулаад толгойноосоо аваад сүүлний үзүүрээ хүртэл улайж ичиж ханиаж аваад адаг сүүлд нь бодлоо тайлбарласан нь;

	— Энэ жаал... Франческо-г... та нар энэ жил шидэт авгайгаас ямар нэг бэлэг авна гэж бодож байна уу?

	— Үгүй биз ээ. Түүний эх аль хэдийнээс наашаа ирэхээ больсон. Франческо өөрөө ч гэсэн Шидэт эмгэнд захиа бичихгүй юм байна. Би шуудан алгасалгүй захидал хараад хянаад л байгаа юм гэж Буудлын дарга хариу өчив.

	— Харин тийм л дээ. Франческо бэлэг гэж юу ч хүлээж авахгүй байх гэж надад санагдсан юм. Үнэнээ хэлэхэд би энэ хүүд л учрах сан гэж санадаг даа гэж Товчинцорын үргэлжлүүлэн хэлэхэд

	— Би ч ялгаагүй! гэж Шар Бамбарууш чихнийхээ арыг маажин байж хэлэв.

	— Бид ч бас ялгаагүй гэж хэзээ ямагт ам нэгдэн хэлж сурсан тоглоомын гурван хүүхэлдэй зэрэг хашхирчээ.

	— Хэрэв бид түүнд бэлэг өгвөл та нар юу гэх вэ? гэж өнөөх гөлөг үргэлжлүүлбэл:

	— Бэлэг гэнэ ээ? Ямар бэлэг? гэж хүүхэлдэйнүүд инээлдэв.

	— Дуугаа аяд. Эмс ярих ёсгүй... гэж Ахмад тушаав.

	— Дайран доромжилсон үгээ та буцааж үз! Тэгэхгүй бол хохь чинь шүү гэж хурандаа илдээ сугалан хашхирав.

	— Галлаад! гэж жанжин их бууч нартаа тушаалаа.

	— Уучлал гуйя! Тэгж битгий шуугиач. Дээр юу ч дуулдахгүй байна шүү дээ, та минь! Товчинцор яривал яриг л дээ гэж нисгэгч хэлэв.

	Бултыг намхарсан хойно Товчинцор нохой;

	— Бид түүний нэрийг мэднэ шүү дээ. Бас хаягийг нь ч мэдэж д байна. Ингэхлээр бид тэр жаалд хүрээд очиж яагаад болдоггүй юм бэ?

	— Хэнд гэж хүүхэлдэйнүүдийн нэг нь асуусанд

	— Франческод гэв.

	Хоромхон зуур нам гүм болсноо дараа нь бүгд л бие биеийнхээ хэлэхийг сонсох ч юмгүй ам амандаа нэг зэрэг ярьж гарчээ.

	— Энэ чинь самуун дэгдээнэ гэгч биш үү. Би энэ мэтийн юм гаргахыг яасан ч тэвчихгүй. Миний тушаалд захирагдахыг санал болгоё гэж Жанжин генерал хашхирав.

	— За тэгээд?

	— Тэгээд үү? Тэгээд яах вэ. Журамтай сахилгатай л байхгүй юу.

	— Тэгээд л Шидэт эмгэний аваачих газар луу л хөдлөх юм биз дээ. Нэр нь өрийн дансанд бичээстэй байгаа бодохоор Франческо энэ онд бэлэг юу ч авахгүй.

	— Аяа мянган халим гэж!...

	— Гэвч бид чинь хаягийг нь мэдэвч очих замаа мэдэхгүй юм байна шүү дээ гэж Буудлын дарга хөндлөнгөөс орж хэлэв.

	— Би энэ талаар бас бодсон юм аа. Би үнэрлээд замаа олж чадна шүү гэж Товчинцор аймтгай байдлаар хэлэв.

	— Харин тэгвэл би мөр хөөж бас чадна шүү. Би хувьд санал нэг байна. Цөмөөрөө л Франческо руу яваад очих хэрэгтэй байна гэж Мөнгөн өд шийдэмгий хэлжээ.

	Одоо бол дэмий маргалдаж чалчихгүй, харин шийд гаргах л хэрэгтэй байлаа. Иймд бултаар их бууны жанжин генералын амыг харж байв.

	Тэр жанжин байлдааны журмаар эгнэн жагссан таван их бууныхаа урдуур хөлхөн явж, эрүүний сахлаа маажиж хэсэг зуурнам болоод:

	— За яах вэ? Би цэргүүдээрээ та нарын аяны хөдөлгөөнийг халхалж өгье. Үнэндээ хэлэхэд би ч гэсэн хөгшин Шидэт эмгэний тушаал хүлээсээр залхаж гүйцлээ... гэхэд

	Ура!!! гэж их буучид нь хашхирчээ.

	Буучдын найрал хөгжим үхсэн хүнийг боловч босгож дэвхцүүлмээр марш тоглож, харин галт тэрэгний жолооч бух тэрэгний дохионы янданг их л удтал орилуулсан тулд золтой л цөмөөр таг дүлий болчхоогүй билээ. 

	Аяллаа битүүний шөнө эхлэхээр товлов. Шидэт эмгэнийг сагсаа дүүргэж авахаар битүүний шөнө дунд ирэхэд нь дэлгүүрийн үзмэрийн цонх нь хоосорсон байх болно.

	Ахмад далбаат онгоцныхоо гүүрэнцэр дээгүүр нааш цааш алхлан байж:

	— Шидэт эмгэний царай зүс ямар болох бол? бодогтун! гэж инээвхийлж билээ. Дараах үдэш нь юу болдог бол?..

ЗУРГААДУГААР БҮЛЭГ. ХОЙД ҮДЭШ НЬ

	Дэлгүүрээс яаж гарах билээ? гэсэн асуулт аялан зорчигчдод тулгарав.

	Ерөнхий инженер төмөр торон хөшгийг тас огтлох санал гаргасан боловч энэ нь тоглоомуудын хүч хүрэхгүй ажил байжээ. Хаалгаар гарах уу? Тэгтэл дэлгүүрийн хаалгыг гурван давхар цоожлоод гурван давхар түгжсэн ажээ.

	— Би үүнийг ч бас бодсон юм гэж Товчинцор нохой хэлэв

	Жил тойронгоо нэг ч үг амнаасаа унагалгүй ганцхан л бодож дуугүй суусан даавууны өөдсөн жижиг гөлгийг цөмөөр гайхан бишрэн харцгаажээ.

	— Та нар агуулахыг санаж байна уу? Буланд овоолоостой байсан хоосон хайрцгийг санаж байгаа биз? Би тэнд байж байхдаа хананд нүх байхыг илрүүлж олсон юм. Тэр нүхний цаана гадагшаа гардаг шаттай зоорь байна билээ гэсэнд

	— Чи одоо энэ бүхнийг хаанаас олоод мэдчихдэг байна аа? гэсэнд

	— Ноход бидэнд юм болгонд хоншоороо дүрж явдаг нэг дутагдал байдаг юм. Заримдаа энэ дутагдал бас тус болдог юм.

	— За тэр ч тийм л байдаг байж. Харин шатаар их буу буулгах гэдэг л лав миний санаанд багтахгүй юм. Тэгэхлээр Цэнхэр сум ч яах юм? Та нар ер нь шат гишгүүрээр галт тэрэг явж байхыг урьд хожид үзсэн удаа байна уу? гэв.

	— Мөнгөн өд амнаасаа гаансаа салгасанд бултаар түүний амыг харж чимээгүй болов.

	— Цагаан арьстнууд дандаа л маргалдаад нисэгчийн тухай мартаж байх юм гэсэнд:

	— Их толгойлогч чи үүгээрээ юу гэж хэлэх гээ вэ? гэвэл

	— Нисгэгч бүгдийг нь онгоцоороо зөөг гэж байна.

	Толгой тархиа эргэтэл ширгэтэл бодсон ч үүнээс дээр арга олохгүй ажээ. Зоригт нисгэгчийн санаанд энэ санал нийцэж

	— Их бодож арван удаа л нислэг хийнэ биз. Тэгээд цөм буучихсан байна даа гэжээ.

	Хүүхэлдэйнүүд онгоцоор агаарт ниснэ гэж урьдаас хөл хөөрцөг болж байтал

	— Хөлтэй нэг нь бол онгоцоор нисэх явдалгүй гэж Мөнгөн өд хэлээд тэдний урмыг нэгмөсөн хугалжээ.

	Түүний хэлсэнчлэн болсныг өгүүлбэл хөлтэй бүхэн нь хөлөөрөө доош бууж, онгоцоор дан ганц их буу, вагонууд, далбаат онгоцыг зөөсөн байна.

	Далбаат хөлгийн ахмад нислэгийн үед ч хөлгийнхөө тавцангаас буухгүй гэжээ. Эгц эгц шат гишгүүрээр доошоо хэг ёг алхлан бууж явсан Жанжин, буудлын дарга нарын атаа хорслыг төрүүлж, тэдний толгой дээгүүр тэр Ахмад алгуурхан хөөрөн хөвөн нисэж өнгөрчээ.

	Хамгийн сүүлд моторт дугуйчин (акробат) хүнд шатаар тонгочуулан буув. Шатаар буух нь түүнд зөөлөн хоол зөөг цай л гэсэн үг ажээ.

	— Та минь яадаг билээ?! Яадаг билээ! Бароонжин ноёгтой минь хулгай дээрэмчин! гэж хашхирсанд:

	— Ямар хүн бэ? Юу болоо вэ? гэж эзэгтэй хариу хашхирах дуу хадсанд: 

	— Үзвэрийн цонхноос бүх тоглоомыг хулгайлчихжээ! гэв.

	Харин зохион бүтээх товчооны ерөнхий инженер агуулахын хаалгыг хэдийн эвдсэн байсан тулд оргодлууд хоосон хайрцаг овоолоостой байсан булан руу жирийлгэцгээв. Тэднийг дөнгөж далд ортол хоёр хөгшин авгай шатаар санд мэнд гүйлдэж буугаад цоожтой хаалга мөргөв.

	— Аль вэ, түлхүүр бушуулаарай! гэж Шидэт эмгэн хашхичлаа.

	— Бароонжин ноёгтой минь, цоож зүгээр байна.

	— Тэгвэл тэд дотроос нь түгжиж авч. За яамай! Тэд тэндээс гарахгүй нь лав. Тэднийг бууж өгтөл бид энд хүлээхээс өөр зам алга гэжээ. Шидэт эмгэн их зоригтой эмгэн байсныг юун өгүүлэх билээ. Тэгэвч энэ удаад түүний эрмэг зориг тус болохгүй байжээ. Юу гэвэл манай оргодлууд замчлагч Товчинцор нохойн хойноос дагасаар хоосон хайрцгийн давааг давж туурганы нүхээр шурган гарч зэргэлдээгийн зооринд орж очжээ.

	Буудлын дарга, галт тэрэгний дарга хоёр галт тэрэгний жолоочийн дэргэд сууж авчээ. Бага зэрэг ядарсан хамгийн жаахан хүүхэлдэйнүүд галт тэргэнд таран сууж тэгээд өхөөрдөм хөөрхөн гайхамшигт галт тэрэг аяархан дохио өгсөөр хонгил нүхэн доогуур шургаж оров. Цэнхэр сум галт тэрэг харанхуй хонгилоор анх удаа ингэж давхин яваа биш бөлгөө.

	Далбаат онгоц зөвхөн усаар явдаг болохоор түүнийг нүхээр чирч гаргана гэдэг хэцүүхэн хэрэг байлаа. Тэгэвч энэ талаар зохион бүтээх товчооныхон санаа тавьж агшин зуур найман дугуйтай тэрэг зохион бүтээж, түүн дээр Ахмадыг хөлөг онгоцтой нь хамт ачжээ.

	Тэд ийнхүү цагаа олж амжуулсан байнам.

	Шидэт эмгэн хүлээж ядаад агуулахын хаалгыг мөрөөрөө зад түлхэн орж агуулахыг нэгжиж гарлаа.

	— Юутай хачин гайхалтай явдал билээ?! гэж эмгэн айж хирдхийн дүнгэнэсэнд

	— Юу ч алга Бароонжин ноёгтой минь гэж шивэгчин гаслан гангинаад айхдаа эзэгтэйнхээ банзлын хормойноос шүүрч чаргууцалдаж авсанд:

	— Үүнийг би чамтай чамгүй нүдээрээ үзэж байна. Айж чичрээд байх юу байна!...

	— Би чичирсэн юм биш шүү дээ. Бароонжин ноёгтой минь. Энэ чинь газар хөдлөлт байлгүй гэвэл.

	— Цэнхэр сум алга болж. Алга болохдоо бас ор мөргүй алга болж гээч!... гэж Шидэт эмгэн гунигтайяа амандаа шивнэж авай.

	Энэ хөөрхийлөлтэй хоёр хөгшнийг түр орхиж, найз нарынхаа араас дагая. Тэд чухам ямар учрал тохиол угтах гэж байгааг өөрснөө ч мэдэхгүй явж байжээ. Энэ учрал тохиолын дотор аймшигтай нь ч бий, инээдтэй зугаатай нь ч мөн бий агаад би тэдгээрийг эхнээс нь аваад адагт нь хүртэл андахгүй мэдэх тулд та нарт бултыг нь дэс дараагаар ярья.

ДОЛООДУГААР БҮЛЭГ. ШАР БАМБАРУУШ АНХДУГААР БУУДАЛ ДЭЭР ГАРЧ ИРСЭН НЬ

	Аялагчид маань хана туурганы нөгөө талд дөнгөж гарахтай зэрэг хөгтэй явдал учран золгов. Жанжин генерал анх түрүүн түгшүүр дэгдээв. Энэ жанжин омголон долгин зантайгаараа аливаа хэрүүл маргаан учрал явдалд хэдийн орооцолдчихсон байдгийг та нар лав гадарласан биз ээ.

	— Аяа хайран их буу минь,... Миний их буу зэвэрчихлээ. Тэдгээрийн голын зөвийг арилгахад нэг жаахан дайн л хэрэгтэй байх юм. За яах вэ бага ч байг, тэгэхдээ л дайн хэрэгтэй. Нэг мөчийн төдий ч буудсан зүгээр! гэж Жанжин сахлаа мушгин байж хэлжээ.

	Энэ бодол түүний толгойд хадаас адил бат шигдсэн байжээ. Оргодлуудыг агуулахын хана туурганы гадна гарахтай зэрэг Жанжин илдээ шүүрэн бариад

	— Түгшүүр, түгшүүр! гэж хашхирчээ.

	— Юу вэ? юу болов гэж цэргүүд сандарцгаажээ. Тэд хараахан юм ажиглаж мэдээгүй байжээ.

	— Тэнгэрийн хаяанд дайсан байна. Та нар харахгүй байна уу? Бултаар их буундаа! Буугаа сумлаад! Буудлагад бэлтгээд! гэж жанжин тушаав. Ойн тойнд орохын аргагүй үймээн аймаан дэгдэв. Их буучид буугаа байлдаанд бэлтгэн, сумлагчид буугаа сумлаж дарга нар чанга цуурай дуугаар командаа хашхиран өгч Жанжнаа дуурайн сахал самбайгаа мушгицгааж байжээ.

	— Аяа, мянган дүлий халим! гэж Ахмад хөлөг онгоцныхоо өндөр дээрээс хашхираад — Та минь хэдэн их буу миний онгоцны тавцан дээр татаж гаргах тушаал өгүүлээч. Эс тэгвэл намайг ёроолд нь живүүлэх нь! гэж хашхирч байлаа.

	— Эргэн тойрон чулуун шал байна. Ус гэвэл угаагуурын төмпөнтэй уснаас өөр юм байхгүй байхад яаж ёроолд нь живэх гээд байгааг нь би мэдэхгүй юм гэж Цэнхэр сумны жолооч дэмий л оройвч малгайгаа авч шилэн хүзүүгээ гайхан маажихад буудлын дарга түүнийг муухай харж:

	— Хэрэв ноён жанжин л дайсан гараад ирлээ гэж байгаа бол үнэн хэрэг дээрээ ч тэгсэн л байж таарна шүү дээ гэв.

	— Би үзлээ, би бас олж үзлээ гэж Зоригт нисгэгч баахан урагшаа нисээд хэлсэнд

	— Чи юу харлаа гэж? гэвэл

	— Дайсныгаа дайсныг! Алаг нүдээрээ аргагүй харлаа гээд байна шүү, би та нарт гэв.

	Айж хирдхийсэн хүүхэлдэй нар Цэнхэр сумны вагонуудаар чихэж нуугдав.

	— Аяа, ноёд минь одоо дайн эхлэх нь! Би тун саяхан үсээ янзлуул сан юм сан. Тэр минь одоо юу болдог бол! гэж Сарнай гэдэг хүүхэлдэй гомдол мэдүүлж авай.

	Жанжин түгшүүрийн дохио үлээх тушаал өгөв.

	— Та нар цөм дуугаа тат. Та нарын шуугилдан чалчихаас болоод цэргүүд минь миний тушаалыг дуулахгүй байна гэж захирав. Түүнийг юу юугүй гал нээлгэх гэж байтал Товчинцор нохойн дуу гарч

	— Зогсоорой, Та минь зогсоогоорой! гэж хэлэх нь сонстов.

	— Энэ чинь одоо юу болж байна? Хэдийнээс ингэж цэргүүдийг нохой захиран командлах болсон билээ! Түүнийг даруй буудагтун гэж Жанжин тушаав.

	Тэгэвч Товчинцор айж эмээсэнгүй.

	— Тулалдааныг зогсоох ажаамуу гэж таныг гуйж байна! Энд ямар ч дайсан майсан алга гэдгийг танд батлан хэлье. Энэ чинь байдгаасаа л нэг жаал, унтаж байгаа жаал байна шүү дээ гэвэл.

	— Жаал хүүхэд гэнэ ээ?! Дайны талбарт юугаа хийж байгаа хүүхэд вэ? гэж Жанжин дуу алдан хэлбэл:

	— Эрхэм Жанжин гуай, бид нар тулалдааны талбайд байгаа бишид л хамаг хэрэг нь байна шүү дээ. Бид нар байшингийн зооринд байж байгааг та үзэхгүй байна уу? Энэ зооринд хүн суудаг юм байна. Харахгүй юу, тэр орны дэргэд гал гэрэл гарч байна. Тэр орон дээр нэг жаал хүү унтаж байна. Та тэгээд буу тавиулж тэр жаалыг сэрээх гээ юу? гэв.

	Сая болтол тайвнаар гаанс тамхиа татаж явсан Мөнгөн Өд гэнэт ам нээж:

	— Товчинцорын зөв дөө. Би бас хүүхэд л харж байна. Харин дайсан олж харсангүй байна гэвэл:

	— Энэ лав заль мэх дэг. Дайсан буу зэвсэггүй гэм зэмгүй амьтан болоод хэвтэж байгаа нь тэр гэж Жанжин тулалдахаас ер буцахгүй санаатай зүтгэв.

	Гэвч одоо түүний үгийг хэн дуулах билээ?

	Тэр битгий хэл хүүхэлдэйнүүд хүртэл нуугдсан газраасаа гарч ирээд зоорины харанхуй бүрэнхий рүү харцаа чиглүүлэв.

	— Энэ аргагүй хүүхэд байна аа гэж нэг нь хэлэв.

	— Хонгор үстэй гээч гэж хоёр дахь нь нэмж хэлэв.

	— Хуруугаа амандаа хийгээд унтаж байдаг хүмүүжилгүй амьтан байна гэж гурав дахь нь шүүмжлэв.

	Зооринд үзтэл ядуу айл суудаг ажээ. Хана дагуу нь нэг муу ноорчихсон будагтай хогшил тавилга, шалан дээр сүрэл чихсэн гудас хэвтэж байв. Унтарч цогшсон галын дэргэдэх орон дээр жаал хүү унтаж байв. Эцэг эх хоёр нь бодвол ажилдаа ч юм уу, эсвэл гуйлга гуйхаар явсан байж ч мэднэ. Тэгээд хүү ганцаар улджээ. Хүү мухар сандал дээр тавиастай байгаа керосин тосон лампаа унтраалгүй хэвтээд унтсан байна. Үүнд: Харанхуйгаас айгаад тэр болов уу. Эсвэл лампын гэрлээс үүссэн асар том сүүдэр сүүмэлзэн сүүтгэнэн байсан адрыг хараад хэвтэж байхад аятайхан санагдаад түүнийгээ харж байгаад үүргэлэн унтсан байж ч болно.

	Эрэлхэг зоригт Жанжин маань эгнэшгүй уран сэтгэмжтэй төрсөн хүн ажээ. Түүний бие керосины лампыг дайсны хуарангийн гал гэж бодоод түгшүүр зарласан ажээ.

	— Аяа, мянган шар амт халим гэж! гэж Тал сахалт Ахмадын дуу хүнгэнээд. Би харин тэнгис тэнгэр хоёрын савсалгад далайн дээрэмчний онгоц гараад ирлээ гэж саналаа шүү. Гэтэл хэрэв миний усан дороос хардаг яндан дуран эс алдсан болбол энэ жаал хүүд далайн дээрэмчинтэй адил төстэй юм алга.

	Түүнд гардан тулааны дэгээт жад, нүдний хар боолт, зөрүүлсэн чөмөг гавлын ясан тэмдэгтэй далайн дээрэмчний хар дадар алин ч алга. Энэ бол нойрны далайд хөвж яваа номхон бяцхан бринтин хөлөг онгоц мэт санагдана гэжээ.

	Зоригт нисгэгч яг ор луу нь тагнуулын нислэг хийж жаалын дээгүүр хэд дахин нисэж гарсанд жаал хүү унтсан нойрон дундаа салж өгдөггүй яршигтай ялааг үргээх мэт гараараа цэрвэж билээ.

	— Эрхэм Жанжин ноён гуай, ямар ч аюул алга! Дайсан, биш ээ уучлаарай, би жаал хүүг... унтчихсан байна гэж хэлэх гэсэн юм.

	— Тэгвэл бид түүнийг гэнэдүүлэн барьж авъя гэж Жанжин генерал хэлсэн бөлгөө.

	Гэтэл энэ удаа Ковбой гэдэг морьтон малчид дургүйцэв. 

	— Жаал хүүхдийг барина гэнэ ээ? Бидний бугуйл хүүхэд барих урхи юм уу? Бид зэрлэг адуу үхэр барихаас биш жаал хүүхэд бугуйлддаггүй шүү. Жаал хүүд хор хүргэх гэсэн хүнийг бид хаа дайралдсан кактус буюу Аршийн нударга модноос дүүжилж орхино гэж хашхиралдав.

	Ингэж хэлэнгүүт тэд эргэтэл хатируулан ирж Жанжныг дуртай хоромд цаламдахад бэлхэн янзтай бүслэн хааж зогсов.

	— Би зүгээр л тэгж хэлсэн юм. Жаахан ч алиалж хошигнож болохгүй юу? Та нарт уран сэтгэмжийн үнэр ч алга! гэж Жанжин үгээ буцав.

	Оргодлууд оронд ойртож очлоо. Бүхний сэтгэл ажиггүй тайван байсан гэж бүү бодоорой. Хүүхэлдэй нар аанай л айж дагжин чичирсэн хэвээр, зарим нь шар бамбаруушийн ард нуугдсан байсан шүү. Тэр бамбаруушийн толгойд модны үйрдэс чихсэн болохоор түүний ухаан маш удаан гүйдэг бөгөөд нэг зэргээр хоёр юм ойлгоод авсан байвал толгой нь аюултай ангалзан өвддөг байжээ. Харин тэр баавгай бусдаас илүү үздэг нүд сайтай ажээ. Үнэндээ унтаж байгаа хүүхдийг дайсан этгээд гэж эндүүрсэн болохыг анх тэр ба авгай л олж үзсэн хэрэг байжээ. Орон дээр нь үсэрч гараад тэр хүүтэй тоглохын их хүслэн тэр Бамбаруушийг эзэмдэв. Хөөрхий бамбарууш унтаж байгаа хүүхэд тэр байтугай тоглоомын бамбарууш байсан ч бяцхан баавгай байлаа ч гэсэн түүнтэй тоглодоггүй юм гэдгийг огт бодсонгүй билээ.

	Мухар сандал дээр лампын дэргэд дөрөв нугалж эвхсэн хуудас цаас байлаа. Түүний тал дээр жигд биш том том үсгээр бичсэн хаяг байлаа.

	Энэ бичиг лав тоогоор тэмдэглэсэн нууц түлхүүр бичиг гэдгийг би батална гэж Жанжин хэлсэн нь энэ хүүг дайсны тагнуул болов уу гэж хардаж эхэлснээс тэгсэн бөлгөө.

	— Тийм ч байж болно. Гэхдээ бид энэ бичгийг нэгэнт л уншиж болохгүйгээс цааш одоо яах вэ! Түүнийг бидэнд гэж хаягласангүй. Харж байна уу? Энд «Шидэт эмгэн ноёгтойд» гэж бичсэн байна.

	Энэ захидлыг «Шидэт эмгэн ноёгтойд» өөрөөр хэлбэл манай эзэгтэйд хаягласан байна. Энэ жаал бидний тухай түүнд мэдээлэх гэсэн юм биш биз? Энэ жаал бидний хойноос сэм тагнан харж байсан байж ч магадгүй. Юутай ч гэсэн бид энэ захиаг унших хэрэгтэй байна! гэж Жанжин өгүүлэв.

	— Болохгүй! Энэ чинь шуудангийн нууцыг задалсан хэрэг болно гэж Буудлын дарга зөрүүдлэв.

	Хачирхалтай нь гэвэл энэ удаа Мөнгөн Өд, жанжинтай санал нийлж:

	— Уншигтун! гэж гэнэт хэлээд дахин гаансаа зуув. Ингээд болдог нь тэр байжээ! Жанжин мухар сандал дээр авирч гараад тэр хуудас цаасыг дэлгэж цэрэг дайны үйл ажиллагаа эхлүүлэх тушаал тунхаглан зарлах гэсэн мэт хоолой засаад уншиж гарав.

	«Шидэт эмгэн ноёгтой гуай, би ер хэнээс ч бэлэг авч явсангүй. Харин таныг хүүхдүүдэд тоглоом авчирч бэлэглэдгийг тань тун саяхан л олж мэдлээ. Өнөө үдэш би лампаа унтраахаа больё. Би таныг тун их хүсэн хүлээх болно. Тэгээд ирэхлээр тань ямар тоглоом танаас авах гэснээ би хэлэмз. Би унтаж орхих магадгүй гэж их айж байна. Ийм учраас би танд захидал үлдээлээ. Шидэт эмгэн ноёгтой минь ёсоор болгохыг би танаас туйлаар хүсэн гуйя. Би сайн хүү шүү. Улс амьтан цөм л тэгж хэлдэг юм. Хэрэв та намайг баярлуулбал би улам ч сайн хүү болно. Тэгэхгүй бол би сайн хүү байгаад яах ч юм билээ?

	Хичээнгүйлэн ёсолсон Жампаоло тань!» гэжээ.

	Эхлээд жанжин их л дайчин аялгаар захидлыг уншиж эхэлсэн боловч уул захиа өвгөн цэргийн сэтгэлийг догдлуулсан тул адаг сүүлд нь түүний дуу хоолой сүүл сүүл рүүгээ их л зөөлөн энхрий өнгө аястай болсон гэдгийг нуугаад яах вэ.

	Захидлыг цөм л амьсгал даран чагнаж байтал нэг хүүхэлдэй гүнээ санаа алдав. Тэгэхэд нь бүгд эргэж харвал тэр хүүхэлдэй их ичиж зовсон авай

	— Аяа, турж үхсэн мянган халим гэж! Манай хуучин эзэгтэй шударга биш байсан шиг надад санагдана. Түүний буруугаар энэ хөөрхий хүү муу жаал болох нь байна шүү дээ! гэж Ахмадын дуу хадав.

	«Муу жаал болно» гэдэг чинь юу гэсэн үг вэ? гэж Сарнай хүүхэлдэй асуув. Үүнд хэн ч хариу үг өчсөнгүй бөгөөд түүнийг дуугаа тат гэж бусад хүүхэлдэй нар бошинзоос нь угзачсан бөлгөө.

	— Үүнд нэг л тус хийх хэрэгтэй юм даа гэж Буудлын дарга хэлтэл

	— Сайн дураар үлдэх нэг нь л хэрэгтэй байна гэж Хурандаа санаа авхуулан хэлэв.

	Яг энэ үеэр нэг юм хэлэх гэсэн боловч тун чадахгүй байгаа юм шиг хэн нэг нь хоолойгоо засах хачин авиа гарч билээ.

	Юу болж айгааг онгоцноосоо хамгийн түрүүнд олоод харчихдаг нисгэгч

	— За зоригтойхон хэлээч гэж хашхирав.

	Тэгэхэд Шар бамбарууш ичиж зовсноо нуун далдлах санаатай дахин хоолой засаад, ам нээж хэлсэн нь:

	За тэгэхлээр үнэнээ хэлэхэд дэндүү удтал аялан явах л миний санаанд таарахгүй байна. Би ер нь дэвэн дэлхий тойрон тэнэсээр ядарчихлаа. Одоо амармаар л байна. Ингэхлээр би энд үлдвэл ямар вэ? гэжээ.

	Хөөрхий ч Шар бамбарууш бол доо! Зөвхөн сайхан сэтгэлээ нуугаад өөрийгөө зальтай амьтан гэж үзүүлэх санаатай аж.

	Ер нь бусдаас сайхан сэтгэлтэн болгон яагаад ингэж сайхан сэтгэлээ дандаа бусдаас нуух гэдэг юм бол доо? Бүү мэд.

	— Та нар над өөд битгий тэгтлээ хар л даа. Тэгэхлээр тань би зовоод нүүр улайчих юм. Надад бол энэ орон дээр үүр цайтал нэг аятайхан дуг хиймээр санагдаж байна. Харин та нар Франческогоо эрэхээр цаашаа явна биз гэж Шар бамбарууш хэлэхэд.

	— За тэгвэл яах вэ? эндээ үлд! Жаал хүү Бамбарууш хоёр учраа ололцох биз. Ер нь тэр хоёр нэг юман дээр, тухайлбал өглөөнөөс аваад үдэш болтол тоглох дуртай байдгаараа их л төстэй юм даг гэж ахмад хэлэв.

	Тэгээд бултаар санал нийлэлцэж салахын ёс хийх болов. Хэн бүхэн Шар бамбаруушийн сарвууг атгаж, түүнд аз жаргал ерөөхийг хүсэв. Энэхэн хоромд галт тэрэгний дохионы яндан уянгалан удтал гуаглав. Бас Галт тэрэгний дарга

	— Ноёд оо, байр суудлаа шалавхан эзлэгтүн! Галт тэрэг хөдөллөө шүү. Ноёд оо вагондоо та минь! гэж хашхирав.

	Хүүхэлдэйнүүд галт тэрэгнээс хоцорчих вий гэж эмээхдээ санаанд багтамгүй ихээр үймэлджээ. Буучид вагон чингэлгийн дээгүүр байрлаж, харин ахмадын далбаат онгоцыг задгай тэвш дээр ачсан байлаа. Ингээд галт тэрэг алгуурхан хөдлөв.

	Тэр зоорины хаалга харанхуй явцуу нарийхан хөндлөн гудамж руу онгойдог ажээ. Шар бамбарууш Жампаологийн хонгор үстэй толгойн дэргэд жинтүү дээр нуруулдан тэрийж авав.

	Бамбаруушийн нөхөд аажмаар холдон одов. Бамбарууш тэдний хойноос гунигтайхан харж, их л хүчтэй санаа алдсанд жаал хүүгийн үс салхинд хийссэн мэт эрвэгэнэн хөдөлж билээ.

	— Аяархан, аяархан гэм! Нөхөр минь жаал хүүг чи сэрээчих нь шүү гэж Бамбарууш өөртөө даалгав.

	Харин тэр жаал сэрсэнгүй боловч түүний уруулд инээмсэглэх маяг тодорч билээ.

	«Энэхэн хоромд Шидэт эмгэн ирж сандал дээр нь бэлэг тавиад дэргэдүүр нь өнгөрөхөд түүний урт намирсан хувцасны салхинд үс минь өрвийн хийсэж байна гэж энэ жаал зүүдэлж байгаа байх. Одоо энэ хүү яг ингэж зүүдэлж байгаа гэж ам алдсан ч алдахгүй дээ. Харин зүүдэнд нь ямар тоглоом Шидэт эмгэн авчирч өгснийг мэдэлтэй сэн билээ» гэж бамбарууш бодов. Тэгээд бамбарууш хүүхдүүд та нарын ухаан санаанд оршгүй нэг заль гаргасныг өгүүлбэл тэр Бамбарууш жаалын чихэнд

	— Чамд Шидэт эмгэн ирээд явлаа. Чамд Шар Бамбарууш авчирч бэлэглэв. Гайхалтай сайхан бамбарууш шүү. Энэ бамбарууш цирк яармагт бүждэг баавгай шиг л бүжиж чадна. Харин ганцхан урьдаар нуруун дээрх түлхүүрийг нь эргүүлээрэй. Чи баадууг нь л чангалбал бамбарууш бүжиглээд гарна. За хардаа гэж амьсгаа гаргах төдий сэм сэмхэн шивнээд байжээ.

	Шар бамбарууш их зовж байж түлхүүртээ хүрээд түүнийгээ эргүүлж орхитол бие нь нэг хачин болоод явчихжээ. Эхлээд бамбаруушийн нуруугаар ирвэгэнээд нэг л ер бишийн хөгжөөнтэй болоод иржээ. Дараа нь түүний хөл ирвэгэнэж эхлээд Бамбарууш эргэлдэн бүжиглэж гарав.

	Тэр баавгай энэ мэт сайн бүжиглэсэн нь ер үгүй бөлгөө. Жаал зүүдлэн инээд алдаад инээснээсээ болоод сэрж орхив. Гэрэлд нүд нь дастлаа хэд анивчиж байснаа дэрний нь дэргэд бүжиглэж байгаа шар бамбаруушийг олж үзэв. Тэгэхэд нь энэ жаал зүүдэнд үзсэн нь хуурмаггүй үнэн байсныг сая олж мэдлээ.

	— «Бид хоёр найз нөхөд болно. Эргэлзэх явдалгүй» гэж бамбарууш бүжих зуураа жаал хүүд нүд ирмэж байв. Ингээд Жампаоло хүү энэ насандаа анх удаа өөрийгөө аз жаргалтай болсноор сэтгэн мэдэрч билээ.

	 

	[image: бичвэр-г агуулсан зураг

Автоматаар үүсгэсэн тайлбар]

	 

	
НАЙМДУГААР БҮЛЭГ. ЕРӨНХИЙ ИНЖЕНЕР ГҮҮР БАРИВ

	Хөндөл гудамж уул өөд өгссөн байсан авч цэнхэр сум төдий л их бэрхшээлгүй тэр өгсүүрийг туулаад Шидэт эмгэний дэлгүүрийн яг урдах талбай дээр гарч иржээ. Галт тэрэгний жолооч сэхээвчээрээ цээжээ гаргаж

	— Одоо аль зүгт явах вэ? гэж асуусанд

	— Дандаа л чигээрээ жийгүүлээд бай! Дайсныг байраас нь ховх цохиход халз дайралтаас илүү сайн арга ер байдаггүй юм гэж Жанжин генералыг хашхирахад

	— Юуны чинь дайсан! Та энэ нэг хий бодлоо орхино уу үгүй юу? Галт тэргэн дотор бол та бусдын л нэг адил жирийн нэг зорчигч биш үү. Та ер нь үүнийг ойлгож байна уу? үгүй юу? Галт тэрэг ганцхан миний заасан чигт л явах болно гэж буудлын дарга хэлэв.

	— Тэр зүйтэй. Гэхдээ та шалавхан л хэлж үзээрэй. Бид одоо хариугүй явган замын зааг дээр ирлээ шүү гэж галт тэрэгний жолооч хэлэхэд:

	— Баруун гар тийшээ! Даруйхан баруун гар тийшээ эргээд! Юу гэвэл бид Франческогийн мөрийг үнэрлэж явна шүү дээ гэж Товчинцор нохойн хэлэх дуу хангинав.

	— За тэгвэл баруун гар тийшээ гэж Буудлын дарга дуугарав. Галт Тэрэгний жолооч хөшүүргийг залж Цэнхэр сум явдал дундаа баруун гар тал руугаа эргэлээ. Зоригт нисгэгч галт тэргийг хараанаасаа алдахгүй гэж хоёр метрийн өндөрт нисэж байв. Тэр улам хөөрөх гэж оролдоод даруй цахилгаан галт тэрэгний утсанд золтой л хүрчихсэнгүй гарлаа.

	Улаан арьстнууд болон Ковбой нар зорчигчдыг талах гэж яваа мэт галт тэрэгний баруун зүүн хоёр гар талаар дув дуугүй давхилдаж явлаа.

	— Энэ аялал муу юм болж эс төгсдөг бол би сохор зоос сольдгийн оронд генералын ялгах тэмдгээ мөрийд тавина гэж Жанжин итгэл алдан бөвтнөөд морьтнуудын янз нэг л итгэмжгүй байна. Одоо дайралдах анхны зогсоол дээр л би ч их буунуудыг минь ачсан тавцанд тэргэндээ хүрч авъя чи минь! гэжээ.

	Энэхэн хооронд Товчинцор нохойн түгшүүртэй боргох дуун гарчээ. Тэр гөлөг нэг аюул болохын үнэр авсан бололтой. Гэвч хожимдсон байжээ. Галт тэрэгний жолооч тэргээ саатуулан тогтоож чадалгүй Цэнхэр сум хар хурдаараа яваад гүн шалбааг дотор орчив. Түүний ус бараг галт тэрэгний гэгээвчийн зэргэмжид ирж байлаа. Хүүхэлдэйнүүд айн сандарцгаахдаа буучдын сууж явсан галт тэрэгний дээвэр өөд авирцгаалаа. 

	— Бид шаварт суучихлаа гэж галт тэрэгний жолооч нүүрийнхээ хөлсийг арчин өгүүлэхэд— ТА хэлэх гэж байгаа биз?! Миний муу далбаат онгоцыг л буулгаж бүх зорчигсдыг түүн дээр гаргахаас өөр аргагүй дээ гэж Ахмад амандаа бөвтнөн үглэв. 

	Тэгье гэтэл далбаат хөлөг онгоц хэтэрхий жижигхэн ажээ. Тэгэхлээр ерөнхий инженер гүүр барих санал гаргалаа. 

	— Гүүр барих гэсээр байтал биднийг бариад авна биз гэж Ахмад толгой сэгсрэн өгүүлэв. Тэгэвч өөр гарцаа байсангүй. Зохион бүтээх товчооны ажилчид ерөнхий Инженерийн удирдлагаар гүүр барих ажилд оров.

	— Бид Цэнхэр сумыг өргөх цамхгаар өргөөд гүүрэн дээр тавьж орхино. Зорчигсод тэрэгнээсээ ч гарахын хэрэг алга гэж Инженер амлан хэлэв.

	Ингэж хэлэхдээ Инженер хүүхэлдэйнүүд рүү бардамнах харц чулуудаж билээ. Цаадуул нь ч мөн түүнийг гайхан бишрэн харж байжээ. Харин ганцхан хүүхэлдэй Нера л нисгэгчийг талархсан хэвээр түүнээсээ хараа үл салган ширтэж байв.

	Цас орж шалбаагийн ус дээшилж ирлээ. Энэ бол Инженерийн ажлын нарийн тооцоонд ороогүй зүйл байлаа.

	Үертэй үед гүүр барих гэдэг бэрх ажил. Гэвч бид барих л болно гэж инженер шүдэн завсраар сийгүүлэн амандаа бөвтнөв.

	Хурандаа ажлын явцыг түргэтгэх гэж бүх буучдаа инженерийн мэдэлд шилжүүлэв. Гүүр уснаас дээш гарч ирлээ. Энэ цас хямаргатай харанхуй шөнө төмрийн хангинаан, алхны тогшоон, түрдэг тэрэгний хяхтнах дуун л гарч байжээ. Улаан арьстнууд, Ковбой хэмээх морьтон малчид шалбаагийг мориороо гатлаад нөгөө эрэгт нь хуарагнан буужээ. Тэнд алс холд нэгэн улаан цэг галт цох мэт нэг улалзан, нэг сүүмэлзэн харагдаж байлаа. Энэ бол Мөнгөн Өд гуай тамхиа татаж байсан хэрэг ажээ. Зорчигчид чингэлэг вагоны гэгээвчээр алс ирээдүйн итгэл найдвар мэт гэрэлтэн туяарагч улаан очийг алдалгүй харж байжээ.

	— Энэ од байх шүү гэж гурван тоглоомын хүүхэлдэй ам нэгдэн санал хэлэв.

	Тоглоомын хүүхэлдэй нар энэ цастай бүрхэг шөнө хүртэл од харсан, болох гэж маягладаг байна. Тэд ер юм санаанаас зохион бодохдоо сүрхий улс бөгөөд энэ нь тэдэнд зол жаргал эдлүүлдэг бололтой юм.

	Тэгтэл «ура» хашхирах дуун нир хийв. Ажилчид буучид нөгөө эрэгт хэдийн хүрч гүүр бэлэн болсон байлаа.

	Өргөх цамхаг Цэнхэр сумыг өргөж гүүрэн дээр тавив. Гүүрэн дээгүүр төмөр зам тавьсан байлаа. Буудлын дарга ногоон гэрэл асааж, явах дохио өгсөнд галт тэргэд зөөлхөн чахран дуугараад урагш хөдлөв.

	Гэтэл галт тэрэг хэдхэн метр явж амжаагүй байтал Жанжин дахин түгшүүр зарлаж:

	— Гал гэрлээ унтраагаад! Бидний дээгүүр дайсны онгоц нисэж байна гэв.

	— Аяа, мянган галзуу халим гэж! Хэрэв энэ Шидэт эмгэн биш байдаг бол өгөр сахлыг минь үгтээг, насаа алд! гэж Ахмад хашхирав.

	Талбай дээр том сүүдэр аймшигтай шүнгэнээнтэйгээр бууж ирэв. Оргодлууд Шидэт эмгэн, шивэгчинтэйгээ явж байна гэдгийг танив. Хоёр эмгэн туужуур дээр суугаад нисэж явжээ.

	Шидэт эмгэн сайхан тоглоомуудаа алдсанаа бараг л мартах шахсан байсан гэдгийг та нарт хэлэх хэрэгтэй. Тэр авхай энэ удаа дэлгүүрт үлдсэн бүх тоглоомоо хамж аваад яндан дотроос туужуураа унаад нисэж гардаг ердийн аяндаа мордсон нь энэ байжээ.

	Тэгээд Шидэт эмгэн талбайн тал дунд ч хүрээгүй явтал шивэгчин нь:

	— Ноёгтой минь ноёгтой минь, доошоо харагтун! гэж дуу алдав.

	— Хаашаа гэнэ ээ? Аа тийм байна. Байз байз!... Энэ чинь Цэнхэр сумын чийдэн шив дээ? гэж хэлэв.

	— Бароонжинхай минь яг л мөн гэж надад ч санагдаж байна гэжээ.

	Шидэт эмгэн цаг алдалгүй даруй туужуурын бариулыг эргүүлэн залж шалбаагт туссан гэрэл тийш шунган бууж эхлэв.

	Энэ удаа Жанжин түгшүүр хий дэмий зарласангүй байнам. Гэрлээ хэдийн унтраав. Галт тэрэгний жолооч моторыг дээд хурданд нь залгаж, агшин зуурын дотор гүүрээр гарч амжив. Ахмадын далбаат онгоц ачаастай явсан задгай тэвшит сүүлчийн галт тэрэгний дугуй дөнгөж хуурай газар гарахтай зэрэг гүүр нүргээнтэйгээр нурав.

	Шидэт эмгэн гүүрийг бөмбөгдчихлөө гэж хэн нэг нь тааварласан боловч энэ нь харин Жанжин урьдчилан хэнд ч хэлэлгүй Гүүрт мина тавиад түүнийг дэлбэлсэн юм санжээ.

	— Дайсанд үлдээж олзлуулснаас үйрүүлж яйруулаад залгичихсан дээр дээ! гэж Жанжин дуу алдан хэлээд сахлаа сүртэйеэ мушгиж байжээ.

	Шидэт эмгэн асар их хурдтайгаар Цэнхэр суманд ойртож явлаа.

	— Шалавхан зүүн гар тийшээ гэж Ковбой нарын нэг нь хашхирав. Галт тэрэгний жолооч, буудлын даргаас тушаалыг батлан хэлэхийг ч хүлээлгүй галт тэргийг зүүн гар тал руу нь аюултай огцом залсан тулд тэр нь золтой л дундуураа цуу үсэрсэнгүй билээ. Тэгтэл цуваа маань Мөнгөн Өдийн тамхины гал улалзан харагдсаар байсан нэгэн харанхуй орц руу шуугин орох нь тэр ээ. Цэнхэр сумыг ханын дагуу шахаж байрлуулаад, орцын хаалгыг хааж, түгжээг цүүлдэв.

	— Шидэт эмгэн биднийг ажаа болов уу? Яагаа бол? гэж Ахмад шивнэн сонирхож байжээ. Гэвч шидэт эмгэн тэднийг олж үзсэнгүй.

	— Аа жигтэй юм!... гэж Шидэт эмгэн тэрхэн хоромд амандаа үглээд:

	— Газар залгиж орхив уу гэмээр ор мөргүй алга болчихсон байх юм... Цэнхэр сум бол миний дэлгүүрийн хамгийн сайн тоглоом юм сан гэж үглэсээр талбай дээгүүр хэд эргэснээ:

	— Би ер учрыг нь олохгүй юм. Эсвэл тэд хулгайчаас оргон зугтааж харих замаа хайж яваа юм болов уу? Хэн мэдэх вэ?... Гэвч цаг алдахаа больё. Ажилдаа орж үзье. Бид өдий төдий бэлэг тараах хэрэгтэй байна гэж шүүрс алдан хэлжээ.

	Шидэт эмгэн туужуураа хойд зүг эргүүлэн залаад өтгөн цасан манан будан дундуур ороод алга болжээ. Хөөрхий ч эмгэн бол доо. Түүний оронд байна гэж биеэ бодоод үз л дээ. Очиж очиж битүүний шөнө түүний дэлгүүрт хулгай орчихсон байдаг нь ямар вэ? Орон байшин бүрд хүүхэд багачууд өглөө босоход Шидэт эмгэний тараасан бэлэг орчих магадгүй гэж зуухныхаа дэргэд оймс өлгөж хонодог яг тэр шөнө шүү.

	Чухам толгойгоо салаавчлаад хэвтчихмээр юм ч байгаа л юм. Ядахдаа энэ цас нүүр нүдгүй шавхуурдаж ам хамраар чихэхийг яана?! Эрхэм ноёд минь ийм шөнө гэж байх уу даа, даанч!

	 

	
ЕСДҮГЭЭР БҮЛЭГ. САРНАЙ ХҮҮХЭЛДЭЙ МИНЬ, ҮҮРД БАЯРТАЙ

	Энд чинь бэхийн саванд байгаа юм шиг яасан ч их харанхуй юм дээ? гэж Буудлын дарга бөвтнөв.

	— Дайсан бидэнд энд сүрхий занга тавин отож болно шүү дээ. Гэрэл чийдэнгээ асаавал дээргүй юу гэж Жанжин нэмж хэлэв.

	Галт тэрэгний жолооч Цэнхэр сумны гэрлийг асаав. Оргодлууд сая л нэг юм нүүр нүүрээ олж харжээ. Тэд жимсний хоосон хайрцаг хөглөрсөн нэг орцод орж ирсэн байжээ. Энэ бол жимсний дэлгүүрийн орц мөн байжээ. Хүүхэлдэйнүүд вагон чингэлгээсээ гарцгаагаад, буланд цуглаад тэнд учир тоймгүй шагшаан шуугиан дэгдээсэнд:

	— Мянган чалчаа халим гэж! Энэ охид хувь хормын төдий ч дуугүй байж чадахгүй улс юм гэж Ахмад бавтнаж билээ.

	— Хүүе яана аа, энд нэг хүн байх шиг байна гэж бялар хөгжмийн чичиргээ адил хонгор хөөрхөн дуугаар Сарнай хүүхэлдэй дуу алдав. Надад ч бас энд хүмүүс байна гэж бодогдсон юм аа. Харин ийм хүйтэн шөнө хэн орц хонгилд хоргодон суух гэдэг байна? Миний тухайд гэвэл би хөлдөө халуун жин тавиулсан сайхан ор дэвсгэрийн төлөөнөөс галт тэрэгнийхээ дугуйг мултлаад өгөхөөс сийхгүй хүн дээ би гэж жолооч өгүүлэв.

	— Энэ чинь охин байна гэж хүүхэлдэйнүүд өгүүлэв.

	— Хараач унтаж байна.

	— Энэ ямар их даарчихаа вэ? Арьс нь мөс л гэсэн үг юм. Охины арьс хэр хүйтэн байгааг тэмтэрч үзэх гэж хамгийн эрэмгий зоригтой хүүхэлдэй нар гараа сунгав. Тэд охиныг сэрээчих байх гэж эмээгээд үүнийг их л сэмхэн хийж билээ. Цаадах нь харин сэрэхгүй байжээ.

	— Ямар ч уранхай нооронхой амьтан бэ дээ? Энэ охин хэн нэг хүнтэй хэрэлдсэн байж магадгүй болов уу?

	— Найз охид нь бас түүнийг зодсон байж мэднэ. Тэгээд ийм бохир уранхай нооронхой хувцастай гэртээ харьж зүрхлэхгүй байгаа юм болов уу?

	Тэд нар тэг тэгсээр санаандгүй чанга чанга ярилцаж гарсан боловч цаадах нь хөдлөх ч үгүй, цас шиг цав цагаан царайтай, хөдөлгөөнгүй хэвээр үлдээд юу ч сонссон шинжгүй нам гүм хоцорчээ.

	Тэр охин гараа дулаацуулах гэсэн бололтой эрүүн дороо хавчсан боловч гар нь цэл мөс болсон байлаа.

	— Үүнийг дулаацуулах гээд үзэх үү? гэж Сарнай хүүхэлдэй санал гаргав.

	Тэр хүүхэлдэй жижигхэн гараа анх удаа охины гарт хүргэснээ дараа нь үрж гарлаа. Тэгээд нэмэр алга. Охины хоёр гар хоёр мулцаг мөсний хэлтэрхий шиг байжээ.

	Нэг буучин галт тэрэгний дээвэр дээрээс бууж ирээд тэр охин руу очсоноо:

	— Ээ харла аа! гэж дуу алдаад үл таних жаалын нүүр царайг ширвэж харснаа

	— Би ийм хүүхэд олныг үзсэн юм гэв.

	— Та үүнийг таньдаг юм уу? гэж хүүхэлдэй нар асуув.

	— Үгүй л дээ. Энэ охиныг бол ч чухамдаа танихгүй. Үүнтэй төстэй олонтой дайралдаж байсан юм. Энэ охин ядуу айлын охин л байна. Хамаг учир нь энэ!

	— Байшингийн хонгил зоорины жаал хүү шиг үү?

	— Үгүй түүнээс ч дор, бүр дор ядуу... Энэ бол ерөөсөө огт гэр оронгүй хэрэг. Гудамжинд байтал нь цас ороод ирэхлээр нь хөлдөж үхэхгүй гэж орцод хоргодсон хэрэг байна.

	— Тэгээд одоо энэ охин унтаж байна уу?

	— Тийм дээ унтчихжээ. Гэхдээ түүний энэ нойр жигтэй байна.

	— Та юу хэлэх гээд байна?

	— Энэ хүүхэд одоо хэзээ ч сэрэхгүй байх гэж би санаж байна.

	— Дэмий юм бүү ярь гэж Сарнай хүүхэлдэй түүний үгийг тас эсэргүүцээд энэ охин яагаад хэзээ ч сэрэхгүй гэж? Харин тэгвэл би энэ охиныг сэрэн сэртэл энд үлдэхээр шийдлээ. Би аялалд ядарлаа. Би байшиндаа дулаан суугаад сурчихсан юм. Шөнийн цагаар гудамжаар тэнэх надад тийм таатай биш байна. Би энэ охинтой үлдэнэ. Тэгээд түүнийг сэрэхлээр нь түүнтэй хамт явна гэжээ. 

	Сарнай хүүхэлдэй шал ондоо болчихжээ. Тал сахалт ахмадын ундуй эгдүүг хүргэдэг өнөөх, тэнэг, биеэ магтамхай зан нь алга болоод, нүдэнд нь гайхалтай сонин цэнхэр гал асаж гэрэлтсэн байна.

	— Би энд үлдэнэ ээ! гэж Сарнай хүүхэлдэй шийдэмгий давтан хэлээд:

	— Энэ маань Франческогийн хувьд жаахан базаахгүй юм болж байгаа хэрэг. Гэвч миний байхгүй байх явдал түүнийг их унтууцуулахгүй биз. Франческо эрэгтэй хүүхэд болохоор аягүй ч бол хүүхэлдэйгээр яаж тоглохоо ч мэдэхгүй биз. Та нар миний мэндийг уламжилбал тэр намайг уучилна байх. Харин дараагаар нь энэ охин түүнд айлчлан очих юм билүү хэн мэдэх вэ. Тэгвэл намайг энэ охин авч очоод бид бас уулзах ч юуны магад гэжээ.

	Харин Сарнай хүүхэлдэй яагаад л хоолой дээр нь үг сагаад түүндээ хахаж цацаж үхэхгүйн тулд тэр үгнүүдээ гадагш нь цацлан шидэж байгаа юм шиг ийнхүү эцэс төгсгөлгүй яриад байгаа юм бол?

	Найз нар маань намайг энд үлдэхийг зөвшөөрөхгүй болоод энэ охиныг би гав ганцаарыг тийм хүйтэн цагт харанхуй орцод хаягд явах болно байх гэж айхдаа Сарнай хүүхэлдэй тэгсэн юм байжээ. Гэтэл түүнтэй хэн ч зөрж маргалдсангүй. Товчинцор нохой орцоос гарч тагнуул хийгээд буцаж ирэхдээ одоо зам чөлөөтэй, хөдөлж болно гэж зарлан мэдэгджээ.

	Оргодлууд галт тэргэндээ ээлж дараагаар яаралтай орцгоов. Буудлын дарга юу ч болсон болгоомжлон гэрлээ унтраан явах тушаал өгөв.

	Цэнхэр сум аажимхнаар гарц тийш хөдлөв.

	— Бүр баяртай, бүр баяртай! гэж тоглоомууд сарнай хүүхэлдэйд чичирхийлсэн хоолойгоор шивнэн хэлж байв. Цаадах нь мөн чичирхийлсэн дуугаар:

	— Дараа баяртай! гэж хариу өчиж байв. Тэр хөөрхий хүүхэлдэйд ганцаараа үлдэх нь аймшигтай байсныг нуугаад яах вэ. Тэр хүүхэлдэй унтаж байгаа охинд наалдаж тасалдангуй дуугаар: «Бүр баяртай» гэж давтан хэлж байлаа.

	Тоглоомын гурван хүүхэлдэй гэгээвчээр зэрэг цухуйж

	— Бүр баяртай! Бид уйлмаар байвч бидэнд нулимс байхгүй гэдгийг чи мэднэ шүү дээ. Биднийг чинь модоор хийсэн биз дээ. За бүр баяртай! гэж хоолой нийлүүлэн хашхирч билээ. 

	— Харин Сарнай хүүхэлдэйд зүрх сэтгэл байжээ. Үнэнийг хэлэхэд тэр хүүхэлдэй энэ тухай урьд ер мэддэггүй байжээ. Харин одоо таньж мэдэхгүй харанхуй орцын хонгилд ганцаараа үлдэхдээ цээжин дотор нь битүүлэг бөгөөд түргэссэн цохилт түг түг гэж байхыг мэдэрсэн агаад энэ бол зүрх цохилж байгааг мэдэрсэн хэрэг байлаа. Хүүхэлдэй нэг ч үг хэлж чадсангүй. Тэр хүүхэлдэй галт тэрэгний дугуйн түрчиг түрчиг дуугаран хөдөлж явааг сонсож байлаа. Дараа бүрмөсөн нам гүм болоход хэн нэгэн хүн түүнд:

	«Хонгор охин минь чи жаахан найз охидоо хэзээ ч олж үзэхээ өнгөрлөө дөө» гэж хэлэх шиг санагджээ. Түүнд нэг л эвгүй, их аймаар болоод ирлээ. Тэгэвч аяллын үед амсаж үзсэн ядрал зүдрэл, сэтгэл догдолсон ядарч үзсэн нь даруй мэдэгдэж эхлэв. Сарнай хүүхэлдэй нүдээ анилаа. Нүдээ хараад ч яах юм билээ дээ. Эргэн тойронд нүх мэт хав харанхуй байжээ. Нүдээ аниад тэр хүүхэлдэй нэг мэдэх нь ээ нь унтаж орхижээ.

	Маргааш өглөө нь осгож үхсэн охин, Сарнай хүүхэлдэй хоёр эгч дүү хоёр шиг тэврэлдээд орцын шатан доорх хонгилд хэвтэж байсныг үүдний цэвэрлэгч авгай олжээ.

	Сарнай хүүхэлдэй энэ орцын хонгилд өчнөөн олон хүн яагаад цугласны учрыг ойлгосонгүй. Харин карабинтаныг2 хүрч ирэхтэй зэрэг сүнс зайлтал айчихжээ.

	Охиныг машинд дамнан аваачиж хийгээд аваад явлаа. Сарнай хүүхэлдэй үхсэн хүнийг үүнээс өмнө ер үзээгүй тулд тэр охины яагаад сэрээгүйг ойлгосонгүй хэвээр үлдэв.

	Карабинтаны нэг нь Сарнай хүүхэлдэйг биеэрээ авч яваад даргадаа аваачиж өгөв. Тэр даргад нэг охин бий тулд хүүхэлдэйг охиндоо гэж авлаа.

	Тэгэвч Сарнай хүүхэлдэй шөнийг дэргэд нь байж өнгөрөөсөн өнөөх осгож үхсэн охиныг бодохгүй байж чадахгүй байжээ. Тэр охины тухай бодох болгондоо түүний зүрх нь яаж хөлдөн мөс болж байгааг сэрж мэдэрдэг байжээ.

АРАВДУГААР БҮЛЭГ. ЖАНЖНЫ БААТАРЛАГ ҮХЭЛ

	Товчинцор нохой цаг үргэлж газар шинжлэн Цэнхэр сумын урд давхиж явлаа. Гудамжны чулуун шалыг сэвсгэр хөнжил мэт цас хучсан байлаа. Иймд Франческогийн уранхай муу гутлын үнэрийг цасан дороос хайж олоход тун амаргүй байжээ. Товчинцор байсхийгээд л нэг зогсосхийж, эргэлзэн гайхсан бололтой ийшээ тийшээ хардаг болов. Заримдаа бүр өөр зам мөр хөөгөөд хайгаад буцаад явдаг ч удаатай аж.

	Франческо үүгээр тоглож явсан байж болох юм даа. Тэгээд эргэж хургасан мөр байгаа байх гэж гөлөг дотроо бодож байжээ. Галт тэрэгний жолооч нүдээ онийлгоод Товчинцорын араас галт тэргээ алгуурхнаар дагуулж байлаа. Галт тэрэгний зорчигчид даарч эхэлжээ.

	— Шалавхан л явах хэрэгтэй байна. Ийм янзаараа явбал бид дараачийн жил хүрэх юм уу эсвэл биднийг өглөө анхны дайралдсан трамвай л дайрчих бий гэж айж байна гэж Ахмад бөвтнөв.

	— Бушуул, бушуул гэж буудлын дарга ч Товчинцорыг гэнэт яаруулж тэвдүүлж эхлэв.

	Гэтэл хөөрхий муу гөлөг яалтай билээ? Түүний хамар цул мөс болж, хөлдөж жишилсэн царвуугаа үрэх ч зав түүнд байсангүй аж. Тэдний мөр мурий сарий гарч байв. Тэгээд Цэнхэр сум галт тэрэг явган хүний зам өөд өгсөн гарч, түүнээс доош бууж, талбай дээгүүр мурий сарий шугам гаргаж, нэг л ганцхан гудамжийг гурав дөрвөн удаа огтолж гарч байлаа.

	— Гудамжаар ингэж хэрж тэнэдэг ямар маяг байна аа? Энэ хүүхдүүдэд хоёр цэгийн хоорондох хамгийн ойр дөт зай бол шулуун шугам гэж заагаад л байдаг, заагаад л байдаг. Тэгтэл тэд дөнгөж гадаа гарахтай зэрэг л тойруу замаар тэнээд гардаг байна. Энэ Франческог аваад үз: Арваадхан метр замд л гудамжийг арван удаа огтолж гарсан байх юм. Тэгээд яагаад машин дор орчихдоггүйг нь бүр гайхмаар юм... гэхчлэн буудлын дарга бөвтнөв.

	Товчинцор нохой Франческогийн мөрийг цасан дороос цөхрөлтгүй эрсээр явав. Тэр нохой өлсөж даарахыг ч мэдэхгүй явах бөгөөд явах зуураа түүний үгийг Франческо дуулах юм шиг санаандаа тэр хүүтэй ярилцсаар явсан үүнд:

	«Франческо минь бид бултаар чам руу очиж л явна. Энэ бол гайхамшигтай бэлэг болно доо. Чи харж л байгаарай» гэнэ. Тэр гөлөг Франческотой ярилцаж явсандаа алмайраад хүүгийн мөр хаашаа алга болсныг анзааралгүй алдаж орхижээ. Товчинцор зүг зүгт үнэрлэн шогшсон боловч мөрийг олж чадсангүй. Тэр мөр явган хүний зам дээр ч биш, орц үүдний дэргэд ч биш, харин энэ бүдэгхэн гэрэлтэй нарийхан гудамжны гол дунд дуусчихсан байх юм.

	— Аа жигтэйхэн юм даа. Энэ жаал агаарт хөөрчихдөггүй бололтой билээ гэж Товчинцор амандаа бөвтнөж байлаа.

	— За наана чинь юу болчхов оо? гэж газар сайгүй л дайсан бодогддог жанжин хашхирч билээ. Товчинцор маань Франческогийн мөрийг яагаад ч олохгүй байна гэж жолооч ажиггүй царайлан сонсгов.

	Бултаар дуу алдан гасалцгаав. Хүүхэлдэй нар биеэ гудамжны дунд цасанд булагдан оршуулагдсанаар сэтгэмжлэв.

	— Аяа, мянган хөлдөөсөн халим гэж! Нэг бүдрэхээр долоо бүдэрнэ гэгчээр ингэх нь дутаа вий дээ гэж ахмад дуу алдаж билээ.

	— Түүнийг хулгайлжээ! гэж жанжныг догдлонгуй хэлэхэд

	— Хэнийг хулгайлж гэж? гэвэл

	— Жаалыг яагаа вэ, чөтгөр ав! Манай Франческог яагаа вэ?

	Түүний мөр гудамжны дунд хүрээд алга болж шүү дээ. Энэ чинь юу гэсэн үг вэ?

	— Хүүг агаарт хөөргөн өргөж машиндаа чихэж аваад явчхаж

	— Гэхдээ хэн түүнийг хулгайлах юм бэ? Ядуу жаал хэнд хэрэгтэй юм бэ? гэтэл:

	— Одоо бид яах болж байна аа? гэж тэвчээр алдаж эхэлсэн галт тэрэгний дарга дуу алдсанд

	— Би эрүүл тагнуулд нисье гэж Зоригт нисгэгч санал гаргав.

	Түүний энэ шийд бултын санаанд нийлэлцэв.

	Нисэх онгоц өндрөө авлаа. Нэгэн хэсэгтээ түүнийг гудамжны бүүдгэр гэрэлд үзэцгээж байлаа. Тэгтэл нисэх онгоц харагдахаа болиод дараа нь удалгүй моторын дуу нь намхран тасарлаа.

	— Тэр жаалыг хулгайлснаас зайлахгүй дээ! гэж Жанжин үргэлжлүүлэн зүтгээд. Энэ чинь бид бүхэнд аймшигт аюул занал тулгарч байгаа гэсэн үг дээ. Манай цэргүүд наашаа! Их буунуудаа сумлаад, галт тэрэгний дагуу байрлуулж тавиад, гал нээхэд бэлэн болго! гэжээ.

	— Өөрөө салхинд цохиулаасай билээ л! Шөнөжингөө л сумла, сумла гэнэ шүү! Гэтэл сумладаг цэнэг нь норчхоод Везувийн галт уул руу шидчихсэн ч дэлбэрэхгүйгээр болчихсон байна гээч! гэж их буучид хэл ам гаргав.

	— Дуугаа аядаад! гэж Жанжин тэднийг зандрав.

	Тэрэгний дээвэр дээгүүр хөдөлгөөнгүй зогсож байсан буучид хүнд их буу чирч, хөлсөө цувуулан байгаа ахан дүүс их буучдаа дээрээс нь ажиглан харж байв.

	«Их буучдын аз болжээ! Тэд ажиллаж байна. Гэтэл биднийг өвдөгцөө зузаан цас дарчихлаа. Ийм янзаар жаахан удвал ч бид цасан хөшөө болчихно байх» гэж тэд бодож байжээ.

	Бүрээгээр нь нэг цас чихэж битүүлсэн тулд хөгжимчид бас гайхаш тасран бухимдаж байлаа.

	Тэгтэл нэг үл ойлгогдох явдал болов. Юу гэвэл задгай тэвшит тэргэн дээрээс түрүүчийн их бууг буулгатал тэр их буу живээд алга болов. Хоёр дахь буу ч дор нь нуур байсан юм шиг аанай л алга болов. Гурав дахь их бууг ч мөн л газар залгиж орхисон агаад түүний оронд цасан дээр дан ганц нүх л үлджээ.

	Юу гээч нь вэ? Энэ чинь... Ээ чөтгөр!... гээд Жанжин гайхах хорсох зэрэгцээд, хэлэх үгээ ч олохоо байсан байв.

	Жанжин өвдөг сөхрөн суугаад гараараа цас ухаж эхлэв. Удалгүй хамаг юмны учир олдсон бөгөөд их буунуудыг яг цасанд дарагдаж битүүрсэн нүхэнд буулгаж орхисон учир тэдгээр нь цасан доогуур жирэлзэн урсаж байсан усанд уначихсан байжээ. Жанжин аянга цахилгаанд ниргэгдсэн юм шиг өвдөг сөхрөн суугаад хоцров. Түүний бие малгайгаа авч үсээ үгтээн зулгааж эхэлтэл их буучдын инээлдэхийг сонсож билээ.

	— Золгүй новшнууд! Манай цэргийн хамгийн сайн цорын ганц зэвсэг маань дайсны арга мэхэнд автаж уначхаад байна. Гэтэл та нар инээлдэж байна. Одоо та бид нар зэвсгээ хураалгалаа гэдгээ ер нь ойлгохгүй л байна уу? Бүгдээрээ та нар баригдсан! Хуарандаа эргэж очихтой зэрэг бултыг чинь цэргийн хээрийн шүүхэд шилжүүлнэ дээ! гэжээ.

	Их буучид даруу төлөв байдал үзүүлсэн боловч тэд инээдээ барьж ядан агдганан чичрэлдэж байжээ «Энэ ч тийм муугүй шүү. Адаглаад л бид одоо их буу цэнэглэж сумлах суллах ажилгүй боллоо. Жанжин ноён бахаа ханатал хашхирч бархирвал бархирч л байг. Их буугүй болохоор ажил багатай, бидэнд л сайн биз» гэж цэргүүд нь бодож байлаа.

	Жанжин даруй хорин насаар хөгширсөн юм шиг харагдаж байлаа. Түүний үс бууралтан цайв. Энэ нь түүнийг оройвч малгайгаа авч хаясны улмаас хоромхны дотор сантиметр зузаан цас орж байсны учраас тэгсэн байж болох юм.

	Ийм үзэгдлийг хараад чулуу боловч тэсэлгүй уйлж хайлах байсан биз! Харин зол болоход үүнийг чулуунууд үзэж чадахгүй байв. Юу гэвэл тэд цасанд дарагдсан байжээ.

	Жанжны сэтгэл урам ямар байв гэвэл амттай сайхан хуушуур идэж байтал гэнэт хамаг сайхан амт шимт нь алга болоод огтоос амтгүй заваан зузаан цаас зажилж байсан хүнийхтэй адил эвгүй байжээ. Нэгэнт их буугүй болохоор Жанжны аж төрөл гэгч ёстой давсгүй хоол, чилэн цай шиг цулгуй хоосон болдог байна.

	Тэр генерал өвдөг сөхрөн хөдлөлгүй суусаар байсан бөгөөд бүх гуйлт сэлтийг хайхран анзаараагүйгээр үл барам ядаж цасаа ч сэгсэрч унагахгүй байжээ.

	— Ноён жанжин минь. Тан дээр цас дараад байна гэж их буучид ая засаж хэлээд түүний дээр овоолсон цасыг унаган завдтал

	— Орхи. Намайг зүгээр байлгаж үз! гэжээ.

	— Таныг цас дарчихлаа шүү дээ. Өвдөгцөө цас гэдэг чинь одоо бага биш шүү гэвэл.

	— Тэр яах вэ?

	— Ноён генерал Жанжин минь, цас таны цээжээр таталъя.

	— Би даарахаа мэдэхгүй байна. Сэтгэл зүрх минь одоо цаснаас ч хүйтэн байна гэжээ.

	Цас хоромхон зуур Жанжныг бүрмөсөн дарав. Нэгэн зуурамд түүний сахал нь бас я харагдсаар байсан боловч одоо сахал нь харагдахаа болилоо. Генералын оронд цасан хөшөө бий болов. Их буунуудынхаа унаж алга болсон нүхний амсраас гараар зуурч өвдөг сөхрөн суусан генералын хөшөө болов. 

	Хөөрхий жанжин гэж. Ямар ч үхэл гэлтэй вэ? Түүний бие хэдий энэ мэт үхэхийн хүслэн болж байсан чиг миний бодоход ийм хувь тавилан амсах төөрөггүй байсан юм. Босож цасаа гүвж сэгсрээд вагон тэргэнд орчихыг нь хэн ч байг гээгүй билээ. Генерал Жанжин хүн болохоороо дээд зэргийн вагон тэргэнд сууж явах эрхтэй ч хүн байсан билээ. Гэтэл тэр хүн цасан хөшөө болж хувирахыг илүүд үзжээ.

	Гэвч Жанжныг төдий л атаархмааргүй хувь тавилантай нь цуг орхихоос доо. Ноён генерал үүрд баяртай. Бид чамайг мартахгүй.

	Би ч бас сайн хүн ээ дээ! Цэнхэр сумны зорчигчдод тун сүрхий эвгүй муухай аюул заналхийлж байхад Жанжин генералыг дурсан санахад цаг алдаж л суудаг минь! Цэнхэр сумны хоёр хайрцаг чингэлэгтэй тэнцэх хэмжээний тоглоомын биш, жинхэнэ амьд муур ногоон нүдээрээ юм болгоныг харсаар цасан дундуур гэтэж мярааж явав. Генералыг бидний харж байх зуур тэр аймшигт махчин амьтан олзоо сонгож олсон байна.

	Пүрш дээрээ дэвхцэн харайж, цаг үргэлж «жив, жив» донгодож жиргэж явдаг тортой Шаргалжин бялзуухайг та нар санаж байна уу? Угтаа түүний тор вагон дотор дүүжлээтэй байх учиртай байсан боловч Шаргалжин бялзуухай үргэлж ам хумхилгүй жиргэдгээрээ хамаг бүхнийг залхаасан тулд түүнийг тортой нь Цэнхэр сумны цонхны тушаа гадаа талд нь өлгөж дүүжилсэн юмны тэр сэрэмжгүй Шаргалжин бялзуухайг олж үзэхдээ түүгээр амттайхан зууш хийхийн бодол төржээ.

	«Би сарвуугаараа нэг алгадаж торыг эвдэнэ. Дахиад нэг алгадаад Шаргалжин бялзуухайг дуугүй болгонд» гэж Мий сайрхан бодож явжээ.

	Тэгэвч Мийн бузар төлөвлөгөө нурсан бөлгөө. Мийн хурц хумс Шаргалжин бялзуухайн далавчинд хальт үсэрч одсонд бялзуухай жив жив гэж бачимдан чарлав. Дараа нь ямар нэг юм тас няс хийж, мултрах чимээ гараад пүрш тэнийхдээ Мийн хамар луу өвдтөл чавхдаж орхилоо. Шаргалжин бялзуухайг биеэ тэгтэл сүрхий хамгаална гэж хэн саналаа.

	Нүднээсээ гал бутартал гэнэт санаандгүй цохиулж, үхтлээ айсан Мий сүүл хавчин зулрав. Ковби нар түүнийг мөрдөн хөөх гэсэн боловч морьд нь цасанд шургачин унаад хурдан давхиж чадахгүй байлаа.

	Мий энэ удаа идэш олохын оронд хамар дундуураа яахын аргагүй дангинатал татуулав. Тэгэвч хөөрхий муу Шаргалжин бялзуухай эрэмдэг зэрэмдэг болоод цасан дотор хэвтэж байлаа. Түүний далавчин дороос ган пүрш нь ёрдойж байлаа. Шаргалжин бялзуухай дуугүй болсон байв.

	Хэдхэн хувийн төдий хугацаанд Цэнхэр сум галт тэрэг зорчигсдоосоо хоёрыг ийнхүү алджээ. Гурав дахь зорчигч Зоригт нисгэгч энэ үеэр, хаашаа яваагаа ч бүү мэд, онгоцоороо нисэж байжээ. Хүчит салхи түүнийг өндөр яндан мөргүүлсэн байж болно. Эсвэл түүний онгоцны ядмаг далавчид нь нойтон цас шавж хүндрүүлээд газарт аваад унагачихсан ч юм уу? Хэн мэднэ.

	Шаргалжин бялзуухайг цасан дор цэргийн ёс төрөөр оршуулав. Бууч нар бүрээнийхээ цасыг сэгсчин унагаж гашуудлын марш үлээв. Үнэнийг өгүүлбэл бүрээний дуу нэг л шуухинаа хүрсэн мэт байсныг дурдвал: холоос, зэргэлдээх гудамжнаас дуулдаж байгаа юм шиг бүдэгхэн дуулдаж авай. Гэлээ ч гэсэн оргүйгээс дээр байжээ. Тэгэвч Шаргалжин бялзуухайн түүх үүгээр дууссангүй. Харин Цэнхэр сумныхан Шаргалжин бялзуухайг оршуулаад шөнийн аяллаа үргэлжлүүлсэн болохоор тэр бялзуухайн цааш үргэлжилсэн түүхийн дараахыг тэд мэдэхгүй байжээ. Шөнийн манааны нэг хүний унаж явсан дугуй Шаргалжин бялзуухайн торонд торолдсон ажээ. Манаач торыг олж аваад дугуйныхаа гарт өлгөөд тэр дороо зогсоогоор мөнхүү Бялзуухайн пүршийг засах гэж оролдов. Тэгээд уран гартай хүн юу эсийг хийж чаддаг билээ дээ. Хэдхэн хувь өнгөрсний дараа Шаргалжин Бялзуухай урьдахаа бодвол жаахан бүдэг боловч мөн урьдын адил баясгалантай санаа амраар «жив, жив» донгодож эхэлжээ.

	«Энэ миний хүүгийн санаанд таарна. Шөнө Шидэт эмгэн надтай дайралдаад жаал хүү чамд мэнд хүргэснээс гадна зол жаргалтай аж төрөхийг ерөөгөөд энэ Шаргалжин Бялзуухайг чамд бэлэглэсэн юм» гэж би хэлдэг хэрэг гэж шөнийн сахиул манаач бодов.

	Шөнийн манаач тэгж бодож байжээ. Бас өөр юухан хээхэн бодож байсан байж болох боловч би Цэнхэр сумны учрал явдлыг өгүүлэх учиртай болохоор тэр бүхнийг дуулгаж амжихгүй нь. Нөгөө шөнийн манаач цаашаа явсан бөгөөд булан тохойгоор тойрохдоо хонхоо дарахын оронд торыг бага зэрэг хөдөлгөхөд Шаргалжин бялзуухайн хөгжилтэй донгодох дуун тэндээс сонстож явлаа. Шөнийн манаачийн бодож гаргасан ухаан энэ дээ. Муугүй цэцэн ухаан байгаа биз.

	 

	[image: бичвэр, гадна талбайн эд зүйл-г агуулсан зураг

Автоматаар үүсгэсэн тайлбар]

	 

	
АРВАН НЭГДҮГЭЭР БҮЛЭГ. ЗОРИГТ НИСГЭГЧИЙН ШӨНИЙН НИСЛЭГ

	Бид цөм бүдрэв үү? Үгүй ээ, Франческогийн мөрийг заншлан хайхаар онгоцоороо ниссэн зоригт нисгэгч алга байна. Энэ бол аюул ихтэй нислэг байлаа. Юу гэвэл цаг агаарын байдал нисэж огт болохооргүй байсан юм.

	Цахилгаан утас сэлтэд орооцолдох буюу эсвэл ямар нэг байшинтай мөргөлдөхгүйн тулд гудамжны голоор нисэх чигийг алдахгүйг хичээн Зоригт нисгэгч Шидэт эмгэний тухай атаархангуй бодож явсан Үүнд:

	«Би хамгийн сүүлийн үеийн шинэ хийцийн онгоцоор нисэж явахдаа савсхийвэл л газар бяц уначих аюулд учрах гээд байхад энэ хөгшин авгай туужуураа унаад нисээд явж яаж болоод байна аа? Сонин юм даа. Одоо би хаашаа нисвэл таарахаа нэг мэдэх юм сан. Дээшээ ч тэр, доошоо ч тэр, баруун зүүн ч тэр ав адилхан л юу ч үзэгдэхгүй юм. Гэхдээ Франческо үүлэн дотор ямар мэрээ үлдээхээр биш дээ. Тэгэхлээр миний бодвол доошлох хэрэгтэй юм байна гэж тэр дотроо боджээ. Нисгэгч онгоцоо доошлуулж эхэлсэн боловч дугуйгаар жийгүүлж яваа шөнийн манаачийн толгой дээр газардчихгүйн тулд дахиад л өндөр авах хэрэгтэй болсон бөлгөө. Энэ бол өнөөх Шаргалжин Бялзуухайг олсон шөнийн манаач ч байж магадгүй юм.

	Азнасхийгээд шөнө жаахан гэгээрэх тийшээ болсон шиг нисгэгчид санагдаж билээ.

	«Би нэг талбай дээгүүр гараад ирэв үү дээ» гэж тэр урьдаас таамаглаж билээ.

	Тэгээд нисгэгч дахиад л онгоцоо доошлуултал өмнө нь гэнэт гараад ирсэн аварга том сүүдэр дотроос:

	— Хүүе нисгэгч эрхэм ээ та наашаа энд буугтун гэж чангаар хашхирах дуун гарав.

	«Дуулаагүй дүр үзүүлье. Надад энэ газар таних хүн үгүй! Ямар нэг эвгүй уулзалтад нэг их тэмүүлэх базаадаггүй дэг» гэж Нисгэгч тэр дороо гялсхийтэл бодож тогтов.

	Дөнгөж ингэж бодтол хэн нэгний аварга тод гар онгоцыг нь сэмхэн барьж аваад өөр лүүгээ татав.

	— За би өнгөрлөө! гэж нисгэгч дуу алдсанд

	— Яагаад өнгөрлөө гэж. Би хэзээ ч хулгайч дээрэмчин яваагүй юм шүү. Харин одоо бол ер байдгаасаа л талбайн дунд зогсож байгаа энгийн нэг номхон хүрэл хөшөө шүү дээ. Танд ямар нэг муу юм хийхийн санаа надад ер алга гэж аварга гарын эзэн хэлдэг байна.

	Зоригт нисгэгчийн дотор сая онгойжээ. Дуу хаанаас гарч байгааг зүрх гарган харлаа. Тэгтэл найрсаг инээмсэглэл тодорсон сайхан сэтгэлтэй байрын хүний аварга том нүүр царайг олж харав.

	— Та тань хэн байна аа! гэж Нисгэгч гайхан асуухад:

	— Би түрүүн хэлсэн шүү дээ. Би хөшөө байна. Урьд би морь унан хатируулж, дайчин эрсийг эх орноо чөлөөлөхөд уриалан дуудаж явлаа. Би бол Өвгөн эх оронч байна гэсэнд:

	— Одоо та бас морьтой явах шив дээ гэвэл.

	— Тийм ээ. Миний морь зэгсэн том морь шүү. Та түүнийг минь олж ажиглаагүй хэрэг үү?

	Би дээгүүр нисэж явлаа. Одоо л харин таныг болоод морийг тань сайн харах гэж таны дээгүүр эргэлдэн нисэж явна. Тэгээд хэрэв таныг зөвшөөрвөл би ажилдаа цаашаа явъя гэвэл

	— Яарах юу байх вэ? гэж Өвгөн эх оронч инээвхийлээд нэг хувийн төдий хүлээж үз. Хоёулаа жаахан юм ярья. Миний хэн хүнтэй ярих их ховор чухаг шүү дээ. Хэл минь татаад уруул минь бүр хөшчихсөн юм шиг байна. Би таны нисэх онгоцны шунгинахыг хэдийн сонслоо л доо. Тэгээд бүр гайхлаа. Ийм өвлийн улиралд чинь ялаа нисдэг сэн билүү гэж бодож байлаа. Ийм сонинтой. Тийм жижигхэн нисэх онгоцыг би хүүхдийн гарт байхыг нь л харсан гэж андгайлах байна гэв.

	Зоригт нисгэгч түүний нисэх онгоц ч мөн хүүхдийн тоглоом мөн болохыг ярьж, өөрийн ажлынхаа талаар, Цэнхэр сумны талаар Өвгөн эх орончид хэдхэн үгээр дуулгав.

	— Тун сонин хэрэг байна гэж Өвгөн эх оронч түүний яриаг анхааралтай сонссоны хариуд хэлээд би ч бас хүүхдэд их хайртай. Тэд цаг агаар сайхан байвал миний морины хавиар тоглох гэж гүйж ирдэг юм. Энэ нь ч аргагүй. Харин одоо цас ороод тэд намайг ганцаарыг минь орхижээ. Би ч гомдохгүй. Харин нэг жаал хүү л дандаа над дээр ирдэг юм. Хэдийгээр чухам над руу ирж байгаа гэж би батлан хэлж чадахгүй ч гэсэн тэр жаал одоо ч мөн ирсээр л байгаа. Тэр жаалын үс нь хүрэвтэр, нүд рүүгээ орсон хөхөл үстэй билээ. Хүрч ирээд шатны гишгүүр дээр сууж, нэг юм бодож байдаг хүн. Дараа нь явдаг юм. Тэр жаал нэг л юманд сэтгэл нь гутарсан гансарсан юм шиг надад санагддаг юм гэж ярив.

	Хэрэв түүний чинь нэр Франческо гэдэг бол бид ингээд найз нөхөртэйгөө учирлаа гэсэн үг шүү гэж зоригт нисгэгч санаа алдав.

	— Хэн нэг хүн түүний нэрийг дуудаж байхыг би ер дуулаагүй минь харамсалтай. Ер нь өөр хүн л нэрээр нь эс дуудвал хэн хэзээ л нэрээ хэлдэг билээ дээ. Гэвч тэр жаал гав ганцаараа юм шиг санагддаг. Энэ хавьд л лав түүний танил байхгүй гэхэд:

	— Түүнийг Франческо гэдэг бол... гэж Нисгэгч дахин шүүрс алдаж билээ.

	Тэгтэл түүний толгойд нэг мэргэн ухаан санаандгүй цэлсхийснийг өгүүлбэл: Товчинцор энэ асуудлыг шийдэж чадах байна. Тэр нохой шатны гишгүүрийг үнэрлээд, энд Франческо ирсэн эсэхийг хэлж өгнө гэвэл:

	— Зөв юм бодож олжээ. Тэгвэл би танай бүх найз нартай танилцахын завшаантай болно гэсэн үг юм аа даа гэв.

	— Харин тэгээд... Франческо наашаа яаж ирсэн байх нь вэ? Түүний мөр тээр тэнд нэг гудамжны тэг дунд алга болсон байгаа юм чинь гэж Зоригт нисгэгч амандаа үглээд бодол болов. Өвгөн эх оронч үл мэдэгхэн инээвхийлээд:

	— Та ер нь хүүхдийг төдий л сайн мэддэггүй хүн байна даа. Тиймгүй сэн бол хүүхдүүд трамвайн араас зүүгдэн аялах дуртайг та юу эс андах билээ. Тэгж явах хориотой. Гэвч тэд заримдаа тэр дүрмийг зөрчдөг шүү. Аа тийм өчигдөр эр хүрэн үст жаал трамвайн араас зүүгдэн миний дэргэдүүр өнгөрч явахад нь цагдаа буулгаж байсныг би дашрамд нь саналаа гэж хэлсэнд

	— Тэгвэл эргэлзээ алга. Тэр лав Франческо мөн байжээ! гэж Нисгэгч баясгалантайяа дуу алдав.

	Нэг мөч өнгөрсний хойно түүний бүх найз нар хөшөөний хөлд цугларсан байлаа.

	Товчинцор нохой хөшөөний хүнд гантиг суурийг хамрынхаа нүхэнд ороож авах гэсэн шиг шиншлэн шиншлэн түүний шат гишгүүр дээгүүр ийш тийш гүйж гарлаа. Тэр нохой Франческогийн маахайн үнэрийг тэр дороо үнэрлэн олсон боловч осол зэхий гаргахгүйн тулд удтал үнэрлэн шиншлээд байжээ. 

	«Адаг сүүлд нь чамайгаа нэг оллоо доо» гэж дотроо баярлан бодож байжээ.

	— За тэгээд? гэж тэсвэр тэвчээрээ алдсан Тал сахалт Ахмад огцом зандчингуй асуусанд:

	— Франческо мөөн, бид түүнийг оллоо гэж Товчинцор адаг сүүлд нь дуугарав.

	— Ура, мянган гурвалжин халим гэж! 

	Ахмад чухам юу бодоод ертөнц дээр байгаа ч үгүй, хойшид ч байхгүй гурвалжин халимын тухай хэлснийг хэн мэдэх билээ. Баярлахдаа л чухам юу хэлж байгаагаа бодоогүй дээрээс тэр байх. Өвгөн эх оронч бас сэтгэл ханамжтай байжээ. Тээр дээр хаа нэгтэй цас шөнө хоёрын дунд түүний инээх дуун нүргэлж билээ. Хүрэл морь нь хүртэл баярлахдаа шилгээж байжээ.

	Буучдын хорооны хурандаа энэ явдлыг найрал хөгжмийнхөө жаахан концертоор тэмдэглэх шийд гаргав. Тэгтэл нэг ер бишийн гайхамшигтай явдал болов. Буучид бүрээндээ адтай дайчин маршийнхаа нэгийг тоглоход морины нь хөл сууринаасаа хөндийрч бүжиж гарчээ. Өвгөн эх оронч жагсаалын бүрээний аялгуу сонсохдоо цээжин дотор нь зүрх цохилохыг мэдэрч

	— Ура! «харийнхан тонилцгоо, гадаадынхан арилцгаа»3 гээд баясгалантайяа хашхирчээ.

	Буучдын жагсаалын бүрээний дуу түүнд амь оруулсан байнам. Өвгөн эх оронч морио давиран ухасхийж суурин дээрээсээ буугаад талбайг тойрон хатируулав. Морины нь туурай хөгжмийн хэмнэлээр цасан дээгүүр товор товор товшин галгиулав.

	Энэ бол сэтгэл догдлуулсан үзэгдэл байсан тул Цэнхэр сумны зорчигсод амссан тавгүй явдал, хүйтэн жавар цөмийг мартан харж байж билээ. Харин Товчинцор нохой аяны зорилтын тухай нэг ч хором алгуурлалгүй бодсоор л байжээ.

	— Миний хойноос гэж тэр нохой хөгийн хачин дуугаараа хэлээд франческогийн мөрөөр урагшлан гүйв.

	Цэнхэр сум түүнийг арай чамай л гүйцэж дагалдаж явна. Өвгөн эх оронч мориороо огтоо төвөггүй давхиж явав. «Хөшөө юу, яаж?» гэж та нар гайхаж байна уу? Тийм ээ хөшөө Товчинцор нохойн хойноос жийгтэл хатируулж явсан юм. Тэд бүхний араас цас манаран босож туг адил дарцаглаж байсан юм.

АРВАН ХОЁРДУГААР БҮЛЭГ. ХҮРЭЛ ХӨШӨӨ

	Аяа, мянган дугуйчин халим минь! Би далбаат онгоцоороо энэ дэлхийн бүх далай тэнгисийн долгион бүрийг хагалан зүсэж хэрэн хэссэн боловч морь унасан хөшөө уралдаж яваа юм шиг гудамжаар давхиж явахыг ер үзсэн удаагүй сэн гэж уулга алдан байж Ахмад амандаа үглэж байв.

	— Тийм ээ үүнийг тэр болгон үзэх зүйл биш гэж Өвгөн эх оронч инээд алдаад би ч бас дуртай цагтаа гудамжаар хөлөглөн явж хаанаас чадах вэ? Гэхдээ заримдаа бэл үнэнээсээ өчихөд зугаалахаас гажихгүй шүү гэж өгүүлэв.

	— Хөшөө байна гэдэг ч онцын зугаатай юм биш байна гэж би мэдлээ.

	— Тэр ч арай үгүй шүү. Би хувьдаа тэгж хэлэхгүй. Хотын дотор болж гэм биднийг хүндэтгэж ер нь чухал улсад тооцдог шүү. Юуны өмнө бидний тойронд талбай, нэлээд мод болон дор хаяад хоёрын зэрэг урт сандал байх ёстой. Дараа нь биднийг эргэн тойрон шат гишгүүр бүхий өндөр суурин дээр босгодог юм. Тэр шат гишгүүр дээр хүүхдүүд дээрэмчин болон тоглож, миний морь өөд авирч байдаг юм... Бид нэгэнт хүнд хэрэг болж байдаг болохоороо би хувь тавиландаа гомддоггүй юм. Гэхдээ хааяа нэг чилээгээ гаргамаар санагддаг. Надад жилдээ нэг хоёр удаа л ер бишийн учир явдал гарах тухайд тэгэх завшаан тааралддаг юм. Өнөө шөнө бол жишээлэхэд тийм ер бишийн юм нь буучдын найрал хөгжим байлаа.

	... Би хүрлээр хийгдсэн гэдгээ мэддэггүй сэн бол миний судасны цус хоёр дахин хурдан булгилан лугшиж байна гэж лав хэлэх байна санж.

	Таныг сүүлчийн удаа зугаалахад хүргэсэн ямар гойд хэрэг явдал гарсан бэ? гэж Ахмад асуулаа. Ярилцагч хоёр маань нэг нэгийгээ зэгсэн төвөгтэй л ойлголцож байжээ. Өвгөн эх орончийг сайн сонсог гэхдээ Тал сахалт ахмад хором тутамд доошоо унаж онгоцны задгай тавцан дээр бяц унах аюулд амь өрсөн хөлөг онгоцныхоо хамгийн өндөр шорог модон дээр авиран гарсан байв.

	Өвгөн эх оронч тэр даруйд санах юмаа санаж чадахгүй байгаа янзтай хариу хэлэлгүй жаахан түдэв.

	Хүрэл хөшөөний тархи яаж сэтгэдгийг та нар лав төсөөлж байгаа биз?

	— Энэ явдал одоогоос зургаан сарын өмнө нэг бүтэн сайн өдөр болсон шиг санагдана. Талбай дээр олон улс цугларсан л байсан цаг сан гэж адаг сүүлд нь ам нээтэл:

	— Тэгээд тэр олон улс таны зугаалж явааг тань харсан уу?

	— Үгүй, би зугаалгад хожуухан гарсан л даа. Би одоо цөмийг ярья. Олон хүн цуглаад булгаараа нэг л юм шаардаж байлаа. Би тэдний юу гээд байгааг анх ойлгохгүй байлаа. Харин дараа нь чих тавин чагнасан чинь «Италиас зайлагтун, харийнхан тонилогтун!» гэж хашхиралдах нь дуулдахаар сая би ойлголоо. Энэ бол миний ялалтын уриа байсан болохоор цээжин дотор минь зүрх булгилан цохилоод ирсэн гээч! Тэнд би ард түмэнтэйгээ хамт байгаа юм шиг надад санагдаад би тэдэнтэй хамт «харийнхан тонилогтун!», «харийнхан тонилогтун!» гэж юу юугүй хашхирах гэж байх шиг санагдаж билээ. Уг нь ийм л хэрэг болсон юм даа.

	— Тэгээд л гүйцсэн нь тэр үү?

	— Хаанаас. Хамгийн гол юм нь дараа нь болсон юм. Улс амьтныг хашхирч байтал карабинерүүд давхилдаж ирсэн юм. Би ч хаанаас тэднээс айж хирдхийх вэ. Харин талбай дээр байсан хүмүүс тал тал тийшээ бут үсрэн зугтаав. Цорын ганцхан хүн л үлдлээ.

	Тэр хүн суурийн минь шат гишгүүрээр өгсөж миний хүлэг морин дээр авирч гараад хүзүү дээр нь мордоод, «харийнхан тонилогтун» гэж хашхирч гарсан юм.

	«Эр хүн. Ёстой эх оронч хүн байна. Түүнийг медалиар заавал чиг шагнах биз» гэж би дотроо бодож байлаа гээд өвгөн эх оронч дуугүй болов.

	— Тэгээд шагна аа юу? гэж ахмад асуутал

	— Юу гэнэ ээ?

	— Медаль өгсөн үү?

	— Юун элэнцгийн чинь медаль байх вэ. Түүнийг гянданд хорьсон юм.

	Би хүрэл нүдэндээ итгэхгүй байсан шүү. Түүнийг гавлан дөнгөлж аваад явлаа. Миний дургүйцэл зэвүүцэл тун их байсан тулд би болгоомж сэрэмж бүхнээ алдаад, сууринаасаа бууж, хэн нэгэн хүнд хөөгдсөн юм шиг гудамжаар жийгтэл давхиулж билээ. Юу болсноо ухаарч мэдэлгүй давхисаар нэг мэдэхэд хэдийн гяндангийн үүдэнд ирчихсэн байж билээ.

	— Та тэгээд тэр нөхрөө олж үзэв үү?

	— Үзсэн шүү. Тэр хүн жижигхэн цонхоороо гадагшаа харж байв.

	Тэр гэгээвч их өндөр байсан болохоор хоригдлын зөвхөн нүд хамар төдий нь үзэгдэж байсан юм. Гэхдээ би намайг дуудахтай зэрэг л дуу харц хоёроор нь би түүнийг даруй таньсан юм. Хөй, тэр хүн өнөө болтол тэндээ байвал яана? гэхэд нь

	— Та зургаан сар өнгөрлөө гээ биз дээ. Түүнийг суллаа байлгүй дээ гэвэл

	— Модот өргөн гудамжны адагт тэр шорон байдаг юм. Явж харцгаая.

	Тэгвэл хоригдол баярлана! Дараа нь та нар цаашаа яваарай. Би ч суурь довжоон дээрээ эргэж очъё.

	Цэнхэр сумны буудлын дарга татгалзаж эхэлсэн нь мэдээж

	— Бид их л хожимдож явна шүү дээ гэж цагаа харан байж хэлэв.

	Хөшөөний сахал хавиар эргэлдэн нисэж түүний ярианаас ганц үг ч гээлгүй сонссон Зоригт нисгэгч: 

	— Та минь, Франческогийн мөрийг олоход өвгөн Эх оронч тус хүргэсэн биш бил үү? Бид одоо түүнийг нэг баярлуулъя. Тэр нөхрийг нь эргэж цуг очилцвол ямар вэ! Бид их бодож, арван минут л алдана биз гайгүй гэсэнд Буудлын Дарга эсэргүүцэн:

	— Арван минут танд юу ч биш л байж. Харин галт тэргэнд бол арван минут гэдэг чинь их хугацаа шүү. Энэ чинь тавьхан минут дутуу л болохоос бүтэн цаг гэсэн үг шүү! гэв.

	Гэвч Галт тэрэгний жолооч ойролцоо байгаа үнсэн саарал өнгөтэй том гяндангийн зүг Цэнхэр Сумыг залж хар хурдаар нь жийгүүлэв. Гяндангийн хананд цонхны оронд хэдэн зуун нарийхан зурвас нүх харлан харагдаж байлаа.

	Гяндангийн бүх давхрыг сайтар анхааралтай харсны эцэст

	— Нэг ч амьтан үзэгдэхгүй байна гэж Өвгөн Эх оронч хэлсэнд

	— За би харж үзье гэж Зоригт нисгэгч хэлэв. 

	Нэгэн хувийн төдий өнгөрөхөд тэр Нисгэгч дээвэрт нь хүртэл өндөрт хөөрөөд, гэгээвч шагайвар бүрийг анхааралтай харав. Гяндангийн өрөө бүр хоригдлоор пиг дүүрэн байсан боловч тэр гяндан дотор бэхийн саванд сууж байгаа юм шиг хав харанхуй байсан тулд Зоригт Нисгэгч нэг ч хоригдлын царайг ялган таньж чадсангүй. Харин аз болоход хөшөөний хөлөглөсөн морь тус болов. Тэр хүлэг чангаар үүрсэв.

	— Мөн хөө! Хүлэг минь чи бас миний нөхрийг дурсан санаж байна уу гэж Өвгөн эх оронч дуу алдаж билээ. 

	Энэ удаа гуравдугаар давхрын нэгэн цонхоор цогтой сэргэлэн байрын гялалзсан нүдтэй, туранхай царайтай хүн үзэгдэв. Өвгөн Эх оронч хоригдлыг таньж:

	— Мэндийг хүргэе! гэж хашхирсанд

	— Таныг харахад юутай сайхан! Би таныг дахиад ирэхгүй нь гэж бодож байлаа. Та бидний анхны уулзалт надад зөвхөн зүүд байж уу гэж санагдаад байлаа...гэсэнд

	— Харин зүүд биш л байж шүү дээ. Чамайг өдий болтол суллаж тавиагүй юм шив дээ?

	— Тэр хол хэвтэнэ! Энд чинь Пиноккиогийн номд4 гардаг шиг хулгайч нар шоронгоос гараад байхад эх орончид суугаад л байна. Гэхдээ би бууж өгөхгүй. Энэ шинэ жилийн шинийн нэгний шөнө би гэр бүлийнхнээсээ хол байдаг минь харамсалтай. Миний жаал хүү лав Шидэт эмгэнээс бэлэг горьдож байгаа байх. Гэтэл би түүнд юугаа илгээх билээ? Энд ямар тоглоом байдгийг Та мэднэ дээ... гэв.

	— Бид чинь тоглоом биш байна уу? гэж Зоригт Нисгэгч өчив.

	Шагайврын хавиар эрвэгэнэн нисэж байгаа өчүүхэн нисэх онгоцыг хоригдол нүд анийлган ширтэж олж үзэв. Тэр онгоц маш жижиг болоод гялалзсан гоё өнгөтэйн гадна бас бүхээг дотор нь хоригдлын инээдийг хүргэм хөөрхөн Зоригт Нисгэгч суусан харагдлаа. Хоригдол дараагаар нь доошоо харж, Цэнхэр Сум галт тэрэг болон хулганын гөлчгий шиг жижигхэн морь унасан малчдыг бас олж үзэв.

	— Аяа халаг, хүү минь энд ирсэн ч болоосой! гэж хоригдол халаглахад

	— Таны бодоход би хүүгийн тань санаанд таармаар байна уу? гэж Товчинцор нохой нэгэн шинэ бодол төрж асуусан нь юу вэ гэвэл «явж явж бид цөмөөрөө Франческод заавал очих албагүй. Зөндөө олон хүүхэд бэлэггүй хоцорч байгаа болохоор бид бол тэр бүхнийг л баярлуулбал барж!» гэж бодсоных ажээ.

	— Мэдэхгүй юм. Намайг гэртээ байхад тэр минь цаасан шувуу нисгэх л их дуртай байдаг сан! гэж хоригдол баахан зовсон байртай хэлэв.

	— Тэгвэл түүнд чинь над шиг утасгүй нисдэг цаасан шувуу л санаанд нь таарна даа гэж Зоригт Нисгэгч хэлбэл

	— Та юу гэж хэлэх гээд байна?

	— Хэрэв та хаягаа хэлээд өгвөл би таны хүү рүү нисэж очоод түүний дэрэн дээр хамгийн сайн онгоцны буудал шиг л буучихъя л гэж хэлэх гэсэн юм.

	Энэ үйл явдлаараа Зоригт Нисгэгч тэр байтугай Товчинцор нохойн сайн явдлаас ч давж гарсан байна.

	Өвгөн эх оронч санаандгүй инээсэнд түүний инээд эл хуль гудамжинд тэнгэрийн дуу мэт нүргэлж билээ.

	— Тэгвэл сайн байна. Намайг бүр дэвшүүлчихлээ. Намайг албанд тохоосон гээч! Би жирийн нэг хөшөө байсан бол одоо Шидэт авгай боллоо. Бэлэг тараадаг боллоо л доо! Би таны төлөө энэ ажлыг дуртай хийх байнам гэж хөшөөг хэлэхэд

	— Та тэгээд надад хаягаа өгөх үү? гэж Зоригт Нисгэгч сануулан асуувал

	— Өгөлгүй яах вэ! Энэ модод өргөн гудамжаар улхан толгойд тултал яваарай. Толгой дээгүүр эргэлдээд хар. Тэгэхэд тань гурван яндантай байшин харагдах бий. Хамгийн намхан яндан нь миний ил задгай галын зуухных байгаа юм. Та дорхноо олно гэж хоригдол яаран өгүүлэв.

	Зоригт нисгэгч хаягийг сайн тогтоож авахын тулд давтан хэлээд дараа нь салах ёс бусадтайгаа хийж нисэхээр бэлтгэв.

	Энэ бүх яриаг дуулаад Нера хүүхэлдэй гүн уйтгарлах болов. Нера хүүхэлдэй аяллын туршид ганцхан Зоригт Нисгэгчийг л харж явсан байхад Зоригт Нисгэгч харин түүнийг огт анзаарсангүй явжээ. Зоригт Нисгэгч одоо ингээд нисэхээр Нера хүүхэлдэй дахиад түүний барааг хэзээ ч харахаас өнгөрнө. Түүний нулимс цийлгэнэсэн боловч Нера биеэ барьж:

	— Хоригдол ноён гуай танд охин байхгүй юу!? гэж хашхирсанд

	— Бий нь бий. Гэхдээ охин маань бага балчир болохоор бэлэг сэлтийг одоогоор мэдэхгүй л дээ гэв.

	— Тэр чинь том болно доо. Тэгээд бэлэг авалгүй өсөх гэж үү? Охиндоо огт санаа тавьдаггүй бол та ямар эцэг хүн байх юм бэ? гэв.

	Мөнгөн өд гансаа амнаасаа авч энэ аяллын хугацаанд анх удаа инээв. Тэгэхэд бултаар түүний зүг эргэж харсан агаад түүний инээж байхыг урьд хэн нь ч үзээгүй ажээ. Ер нь улаан арьстны удирдагч, тэргүүлэгч ер инээдэг ёсгүй биш үү?

	— Нера хүүхэлдэй заль гаргаж байна. Тэр бүсгүй Зоригт Нисгэгчтэй л хамт нисэхийг бодож байна гэж хэлэв.

	Нера хүүхэлдэй хөө шиг хав хар царайтай боловч ихэд ичиж улайсандаа золтой л улаан арьстан болж хувираагүй билээ.

	Зоригт Нисгэгч инээж, онгоцоо доошлуулан Нера хүүхэлдэйг нисүүт шүүрч авав. Хүүхэлдэйг бүхээгтээ суулгаж, түүний бие:

	— Танай охинд чинь өгөх хүүхэлдэй энэ байна. Охиныг том болохоор энэ хүүхэлдэй түүний сэтгэлд нийцнэ гэжээ! 

	Тэгээд нисэх онгоц шүнгэнэн нисэж алслав.

	Тийнхүү бид энэ сэтгэл булаам баатартай салах маань энэ билээ. Хоригдолтой ч бас салах боллоо. Юу гэвэл харгалзагч хуяг нь ирээд, хүнтэй ярилцахыг нь хориглов. Мөн манай найз нарыг жаахан үдэж гаргаж өгөөд талбайдаа эргэж очсон морьтон баатар Өвгөн эх орончтой ч салах цаг боллоо. 

	Хэчнээн ч олон салалт билээ! Аяны төгсгөлд Франческогийн гэрийн үүдэнд хүрч очихдоо бид бүр ч цөөхөн болно байх аа.

	Тэгээд Товчинцор нохой дахиад мөрөө шиншлэн хайж, Цэнхэр Сум урагшаа давхив. Гэхдээ чимээгүй байгтун! Модны мөчрийн цаанаас хэн зэвүүн муухай инээвхийлнэ вэ? Хэн ингэж манай нөхдийн хойноос сэмхэн өсгий даран мөрдөнө вэ?

АРВАН ГУРАВДУГААР БҮЛЭГ. МӨНГӨН ӨДНИЙ ГАВЬЯА ЗҮТГЭЛ

	Бароонжин ноёгтой минь, энэ өнөөдүүл чинь байна. Чиш чимээгүй! Тереза минь чимээгүй. Тэд дуулбал зугтааж орхино шүү гэв.

	— Богд тэнгэр минь! Тэгвэл бүр харлахаа үзэх нь! Тэднийг эрж олох гэж хэчнээн аль муугаа үзэв дээ ер!

	— Дуугүй бол! Эс тэгвэл чинь цалинг чинь бууруулна шүү! гэв. Хөгшин шивэгчин дуугүй болов. Шидэт эмгэн цалин бууруулна гэж л занасан бол тэр ёсоороо болгоно гэдгийг тэр шивэгчин андахгүй байжээ. Хэрэв Шидэт эмгэн ацаг хөлс нэмэгдүүлнэ гэж амласан бол ч үүнийг онц их анхаарахгүй байхад яах вэ? Юу гэвэл тийм амлалтыг авгай биелүүлэх төдий л дуртай биш бөлгөө. Тэр Шидэт эмгэн нэмэх үржүүлэх үйлдэл баячуудын ажил, харин хасах хуваах хоёр үйлдэл бол ядуучуудын хувь хүртээл гэж үздэг байв.

	Шидэт эмгэн, шивэгчин хөгшин хоёр шөнө туж туужуураа хугалмаар огцом огцом залж, галзуу юм шиг хийсгэж явжээ. Тэд тэнхээгээ бартал яваад, буцдаг дээр шийдээд байтал Шидэт эмгэний хурц нүд цасан шуурганы өрвөлзөх манан нэвт Цэнхэр Сумыг олоод харчихжээ. Галт тэрэг гэрлээ унтраагаад хотын нэг зах руу цахилгаан тэрэгний шугам дагуу хурдалж явлаа.

	— Өнөөдүүл чинь энэ явна! гэж Шидэт эмгэн хэлжээ. Хоёр эмгэн модноос модонд дамжин өтгөн мөчир дотор нуугдан нуугдан нисэж явжээ. Аялагчид маань юу ч анзааралгүй явж байлаа. Ядахдаа тэдний сэтгэл их ч хөөрсөн цаг байлаа.

	— Мөр нь бүр шинэхэн боллоо. Бид зорьсондоо эргэлзээгүй хүрэх хариугүй ойртож явна гэж Товчинцор нохой баясан хөөрч явжээ.

	— Харин чи энэ Франческогийн мөр мөн гэж лавтай бодож байна уу?

	— Би эндүүрч алдах учиргүй. Энэ жаалын мөрийн үнэрийг мянган мөр дотроос ч танина даа гэв.

	Тэгээд бусад нь түүнд саад болохоо больё гээд дуугүй амьсгалаа даран явлаа.

	Мөнгөн Өд гэнэт ямар нэг юм хэлэх гэсэн шиг гаансаа амнаасаа салгаад орхив. Тэгсэн мөртөө тэр дуу хураасан хэвээр байсан боловч харин чих нь чонын чих шиг сэргэлзэж байлаа. Бүх улаан арьстнууд болгоомжлон сэжиглэн сэртэлзэж эхлэв. Тэд юуны чимээг аваа юм бол?

	Ковбой малчдын нэг нь улаан арьстнуудыг сайтар мэдэх тулд Буудлын даргад мэдээлэхээр даруй давшин одлоо.

	— Улаан арьстнууд ямар нэгэн чимээ дуулсан байна.

	— Тэгээд яагаа вэ? Тэдэнд ч юм сонсохын тулд л чих байдаг юм биш үү.

	— Мөнгөн Өд гуай бас юманд санаа зовсон байртай байна. Тэр хүн ямар нэг аюул зөгнөж мэдэж байж ч болно шүү

	— Тэр чинь бас үнэр мэддэг хэрэг үү? Галт тэргээ ч алд даа! Зам төмөр дээгүүр давхихын оронд бид үнэрээр хөдөлж явдаг. Товчинцор нохой даруй хэдэн цаг зогсоо зайгүй үнэрлэж явна. Одоо болохоор бас мөр шиншдэг нэг шинэ хүн гараад ирж! Намайг зүгээр байлгаад аль! Цэнхэр Сум ямар ч шалтгаар зогсохгүй.

	Манай буудлын дарга заримдаа учир начир нь олдохгүй зөрүүд зан нь хөдөлдөг хүн гэдгийг бид та бүхэнд хүлээх хэрэгтэй байна. Тэглээ ч тэсэн түүний бие галт тэргийг аргагүй зогсооход хүрсэн юм. Юу гэвэл Мөнгөн Өд, түүний бүх хүн цөм хүзүүгээ булгалах аюулд амь өрсөн орж, явуут дунд нь галт тэрэгнээс үсрэн бууцгааж, Цэнхэр сумны тойронд байрлаад, бугуйл сураа бэлтгэн зэхсэн байлаа.

	— Явж явж та нар чинь ер нь ямар тоглоомууд байна даа? гэж Буудлын дарга ууртайяа дуу алдаад, одоо чинь тоглоом тохуу хийхэд хамгийн тохиромжгүй цаг гэж санагдахгүй байна уу? гэсэнд Мөнгөн өд түүн тийш ажиггүй байдлаар хараад:

	— Бид анир чимээ сонслоо. Хэн нэг нь модны дээгүүр яваад байх шиг.

	— Та анир чимээ сонслоо гэнэ ээ!? гэж Буудлын дарга дуу алдав.

	Тэгтэл чиг модон дээр мөчир пад цад хугарах чимээ гарлаа.

	Энэ нь хөгшин шивэгчин унана гэж айхдаа дэндүү нарийхан мөчрөөс зуураад авсан хэрэг байжээ. Мөчир нь лужир хүнд түүнийг даахгүй шад пад хугарч байсан хэрэг ажээ.

	— Чишшш! Чимээгүй! Бүү хөдөл! Биднийг ажчихлаа!

	— Хариугүй унадгийн даваан дээр тулаад байхад би яаж хөдлөхгүй байх юм бэ?

	— Бүү хөдөл гэж байна шүү чамд!

	— Бароонжин ноёгтой минь түүнээ мөчирт л хэлж үз. Мөчир л тас няс гээд байна.

	Би сонсож байна... Элээ халаг эзэгтэй минь амь авар! гэж хашхирчээ.

	Ноёгтой Бароонжинхай гэхийн оронд эзэгтэй ноёгтой минь гэж хэлэхийг сонсоод т эмгэн аймаар их хилэгнэв. Намайг туучиж зодох нь гэж Шивэгчин бодоод гэдрэгээ ухасхийв. Тэгээд л цочмог хөдөлсний эрхээр тэнцүүрээ алдаад доошоо чарлан унах нь тэр ээ! Тэр хөгшин цасан хунгар дээр унасан тулд бэртсэнгүй боловч харин түүнийг улаан арьстан хүрээлж аваад банзлын нь хормойг дүүгүүр сүхээрээ газартай гадас адил хадаж орхижээ.

	— Даруй буцаад! Бушуухан мод өөд авир! Эс тэгвэл чинь би чамайг ажлаас чинь хөөлөө! Гулливер болж тоглодог чинь одоо ямар маяг вэ? гэж хирдхийн айсан Шидэт эмгэн хашхирлаа.

	Эзэгтэй ноёгтой минь амь авраарай! амь авраарай! Би улаан арьстнуудад олзлогдлоо шүү! Тэд чинь надаас (тоног) скальп авна шүү! гэв.

	Тэгэвч Шидэт эмгэн ганцаараа тулалдаанд орохоос айжээ. Энэ тоглоомууд олон жилийн турш Шидэт эмгэнд хуруу хумсаа ч хөдөлгөж зүрхлэхгүй номхон хүлцэнгүй захирагдаж иржээ. Харин одоо тушаалыг нь дагах эсэхийг Шидэт эмгэн мэдэхгүй байжээ. Тэдгээр тоглоомууд дур зоргоороо оргож явчхаад бас хөөрхий шивэгчин эмэгтэйтэй яаж харилцаж байгаагаар нь үзвэл өөрт нь эргэж очихын дур хүсэлгүй байгаа нь ил байлаа. Энэ бүгдийг Шидэт эмгэн сайн ойлгож явжээ.

	— Чамайг орхиод нислээ шүү! Бүх ажлаа өөрөө хийнэ. Ацаг хөлсийг чинь бууруулсан байвал сүүлд нь чи битгий гомдоорой! Ажил хийхийн оронд гудамжинд ажиг ч үгүй хэвтчихэж байгаа чамд ацаг хөлс төлөх тийм лусын сан, луугарын баас надад алга.

	— Юуны чинь амар амгалан байх вэ? Эзэгтэй ноёгтой минь! Тэд миний банзлыг газарт хадчихаад байгааг та харахгүй байна уу? гэв.

	Гэвч Шидэт эмгэн түүний үгийг дахиад сонссонгүй. Тэр эмгэн хараал тавьж туужуураараа модны орой нүдсээр нисэн холдов.

	— За ингээд намайг ганцаарыг минь орхичхоод нисээд явчихдаг байж!... Зол муут, хөөрхий би... Одоо яана билээ? гэв.

	Мөнгөн өд шивэгчин эмийн хамраас хоёрхон сантиметр зайтай зогсоод түүнийг сонирхон харж байлаа.

	— Ноён индиан гуай, Та магад надаас (тоног) скальп хуулж авах гэж байгаа биз, 

	Танайд тийм заншил байдаг хойно доо...

	— Бид таны толгойтой үсний ширхгийн төдийг ч хөндөхгүй. Бид бол хэнийг ч алж талдаггүй, зөвхөн л хүүхэдтэй тоглодог баатар зоригт индиан нар байна. 

	— Аяа ноён индиан хүн танд баярлалаа!

	Харин та намайг яах гэж байна. Хэрэв та намайг суллаад тавивал би танд... амлах сан гэсэнд.

	— Та юу амламаар байна.

	— Би Шидэт эмгэнээс бэлэг авахгүй хүүхдүүдийн нэрсийн жагсаалтыг гаргасан юм. Харж байна уу? Үүнийг та намайг харамлана гэж бодож байна уу? Тэд миний эзэнд гомдол мэдүүлэхээр ирэхэд нь би тэдний гунигтай царайг харахаас элэг эмтэрдэг юм. Миний нүдний нулимс аяндаа цийлгэнээд ирдэг юм.... Гэтэл би тэдний бүх нэрийг бичих сэн энэ байна, харж байна уу? Жагсаалт нь энэ байна. Та нар магадгүй тэдний дотроос хэн нэгэнд нь тус хүргэж мэднэ. Та нар үүний төлөө ч оргосон юм биш үү? Надад санагдахдаа...

	Хэрэв энэ эмгэнийг яриулаад байсан бол тэр эмгэн одоо болтол тэндээ суугаад яриад байх байсан. Гэтэл энэ түүх арван жил, зургаан сар тав хоногийн өмнө болсон хэрэг билээ.

	Гэвч Мөнгөн өд цахилгаан цахих адил хурдан шийд гаргав. Түүний бие шивэгчний өөрт нь сарвайсан нэрсийн жагсаалтыг шүүрч аваад, тэр эмгэнийг чөлөөлөх суллах тушаал өгөөд, өөрийн харьяат нартайгаа вагон тэргэнд үсрэн орцгоож, дахиад гаанс юугаа амандаа зууж билээ.

	— Одоо тэгээд яах болж байна даа? гэж Буудлын дарга асуув.

	— Биднийг Франческо хүлээж байна гэж Товчинцор нохой хариу аймтгай янзаар дуугарч

	— Би түүний мөрийг тун их тодхон үнэрлээд байна. Бид түүний байшингаас арваад алхам зайтай л байх шиг бололтой гэж хэлэв.

	— Эхлээд Франческогийн гэрт оръё. Хэн дуртай нь түүнтэй хамт үлдэнэ биз. Дараа нь өөр бусад хүүхдүүд рүү явцгаах болно гэж Мөнгөн өд гуай хэлсэнд

	— Аяа, аянгын мянган халим гэж! Та намайг нисэн явагч Голланд хүн шиг бүх насаараа аялах дуртай хүн гэж бодож байгаа бол гүнзгий эндүүрч байна. Франческогийнд очмогц л би далбаат онгоцоо төмпөнтэй усанд тавиад далбаагаа, занга сонгож аваад л салах ёсны дохио яндангаа гурвантаа хүнгэнүүлэх хүн шүү.

	Ахмадын сүүлчийн үгс нь галт тэрэгний дугуйн дүргээнд дарагдаад дуулдсангүй.

	Цэнхэр сум дахиад урагшаа довтолж гарлаа. Тэдний хэн нь ч банзлынхаа цасыг гүвээд нүдээ арчиж байсан тэр хөөрхий эмгэн өөд ядаж эргэж ч харсангүй байнам. Салаад явахдаа ядаж хэдэн аятайхан үг ч хэлсэн ч бол юутай билээ! Тоглоомууд заримдаа чухам яагаад тийм хачин адаар ааштай болдог юм бүү мэд, тэд цөм салах ёс мос ч гүйцэтгэсэнгүй, буруу хараад аж төрлөө хөөцөлдөөд яваад өгсөн билээ.

	— Би тэдэнд уурлахгүй. Тэд надад муу юм хийсэн биш дээ. Гэхдээ тэд яагаад гомдоод байгаа юм бол? Бидэнд олон тоглоом байдаг сан бол бүгдэд нь сайхан бэлэг бид тараах байлаа... Тэд миний эзэгтэйг үнэн хэрэг дээрээ тэр харах царайтайгаа адилхан харамч хэриг гэж бодож байна гэж үү? Үгүй биз ээ! Миний эзэгтэй сувьдаг нь үнэн. Гэхдээ юуны өмнө ядуу бөлгөө.

	Тэр эзэгтэй юу ч зүгээр өгч яаж болох вэ? Учир нь өөрөө тэр тоглоомуудыг худалдаж авах учиртай юм чинь. Хэрэв түүний бие үлгэрийн Шидэт эмгэн шиг баян байсан бол бүх хүүхдэд бэлэг үнэ хөлсгүй таарах байсан юм. Гэтэл тэр маань үлгэрийн Шидэт эмгэн биш, хамгийн эгэл эмэгтэй шүү дээ. Нэгэнт л эгэл эм болохоороо хэн мөнгө төлдөгт нь үйлчлэхээс өөр яах вэ гэж хөөрхий шивэгчин эмгэн бөвтнөж байна.

	Бэртсэндээ мижгэнэсээр тэр эмгэн эзэгтэйгээ хүлээхээр дэлгүүрийнхээ байшинг зүглэж билээ. Шидэт эмгэн яг шөнө гэртээ эргэж ирэх ёстой бөгөөд цааш аялахаасаа өмнө аяга кофе цай ууж тамир тэнхээ орох учиртай бөлгөө.

	«Эзэгтэйнхээ цайнд нь гурван халбага ром дарс нэмээд хийе! Тэгвэл түүний сэтгэл ханамжтай болоод намайг төдий л харааж загнахгүй билээ. Хэрэв харааж загнавал би дуугүй л байя!» гэж хөгшин шивэгчин бодож байлаа.

	Тэрхэн зуур Товчинцор нохой хааяа нэг мэрийн үнэрийг нягтлан газар шиншлээд, улам хурдан давхиж явлаа. Тэр нохой одоо түүний мөрийн үнэрийг зөвхөн салхи өөд үнэрлээд л мэдэж байжээ.

	Тэр мөр Товчинцор нохойг дагуулан явсаар маш явцуу нэгэн гудамжинд хөтлөөд иржээ. Энд цас их хунгарласан байсан тулд цас цэвэрлэгчийг урагшлуулан явуулахаас аргагүйдсэн ажээ. Цас цэвэрлэгч нь Цэнхэр-Суманд зам гаргаж явжээ.

	Мөр нэг хаалганы дэргэд тулж очоод дуусчихжээ. Товчинцор нохой гэнэт шаасан гадас шиг зогссонд Галт тэрэгний жолооч түүнийг эгээтэй л дайруулчихсангүй, галт тэргээ чуу чамай саатуулав.

	— Хүрээд ирэх нь энэ үү? гэж зорчигчид асуувал.

	— Тэглээ. Ирлээ гэж зүрх нь алхаар тогших мэт түг түг цохилж Товчинцор нохой хариулав.

	— Тэгвэл орцгоогтун гэж Буудлын дарга санал гаргаад хаалганы зүг сонирхон харав.

	Энэ бол бусад бүх хаалганы л нэг адил хаалга байлаа. Ганцхан ялгаа нь гэвэл бүх хаалгыг хаалттай байхад энэ хаалга онгорхой байжээ.

	— Ямар гэгчийн улс вэ! гэж Буудлын дарга дуу алдаад 

	— Ид хүйтэн нэгдүгээр сард, бас тэгээд ийм шуургатай шөнө хаалгаа нээгээд унтаж байдаг байх нь ээ! Эсвэл хүйтнийг ер мэддэггүй юм болов уу? гэжээ.

	Товчинцор нохой дотогш орлоо. Ямар сонинтой ирдэг бол гэж бултаар хүлээж байлаа.

	— Франческо биднийг үзээд яаж баярлах бол! гэж гурван хүүхэлдэй хэлэв.

	Үгийг нь анхааран сонсог гэхдээ тэд бусад бүх тоглоомыг дуугүй болсон хойно сая ингэж хэлсэн ажээ. Тэгтэл тоглоомын хүүхэлдэй нарыг хэн ч анзаарсангүй билээ.

	Товчинцор нохой харанхуй дундаас чихээ нэлмийлгээд урамгүй доожоогүй байдалтай гараад ирэв. Тэр нохой юм эрсэн мэт газар ширтэж байсан боловч тэндээс гагцхүү нулимс юугаа олж үзэж билээ.

	— Хүн алга! Хүн суудаггүй юм байна гэж тэр нохой арайхан дуугарчээ.

	 

	
АРВАН ДӨРӨВДҮГЭЭР БҮЛЭГ. ТОГЛООМЫН ГУРВАН ХҮҮХЭЛДЭЙН ЗҮРХ

	Цэнхэр-Сум галт тэрэгний зорчигчид урам хугарч, дэмий л бие биеэ харцгаалаа. Гагцхүү хүүхэлдэй нар л хамаг юманд санаа сэтгэл хөдөлдөггүйгээрээ галт тэрэгний зөөлөн зайлаанд бүүвэйлэгдэн бат нойрсжээ

	— Хөөрхий зайлуул! Энэ жаал юу болсон юм бол? гэж галт тэрэгний жолооч дуу алдан өгүүлэхэд:

	— Бидний өчнөөн их явсны хэрэг гарсангүйеэ гэж буудлын дарга нэмж хэлэв.

	Товчинцор нохой горь тасарсан байртай эргэн тойрноо харснаа дахиад газар шиншилж гарлаа. Франческогийн мөр чухамхан энэ хоосон тасалгаанд хүрч ирээд дуусчихсан байх юм. Гэвч энэ өрөөнд бас өөр хүний мөр байхыг Товчинцор нохой ялгаж байжээ.

	— Аяа, мянган тэнэмэл халим гэж! Би ашгүй нэг юм боомт хотод ирлээ гэж санасан минь харин үнэндээ аанай л элчилгүй их далайн дунд л байгаа юм байж гэж Ахмадын бөвтнөх дуулдтал

	— Би бол харин замын буудалд ирлээ гэж санасан шүү! Харин тэгтэл талын дундах буудлын зогсоол дээр ирээ шив гэж Буудлын дарга нэмэрлэж хэлэв.

	— Зүй нь тэр жаалыг биднийг хүлээж бай гэж урьдаас мэдэгддэг байж дээ! гэж ахмад амандаа өгүүлж билээ.

	Хүүхэлдэй нар цөм сэрж, вагон чингэлгээс гарсан боловч эргэн тойрон цул цас, даруй хөлийг нэвт норгох байсан тулд тэд вагон чингэлэгтээ үсрэн орцгоожээ. Ковбой хэмээх морьтон малчдын морьд дороо эргэцэн чийрлэж байжээ. Ажиглагдахтай үгүйтэй нэг гал улалзаж байсан нь Мөнгөн-Өд гуай тамхи татаж байсных аж. Улаан арьстны өвгөн удирдагчийн толгойлогчийн сэтгэл нэг л эвгүй горойгоод байсан тулд тамхиа татахад нь ч саад болж байжээ.

	— Одоо бид Шидэт эмгэнийхээ мухлагт л эргэж очихоос өөр яах вэ! гэж Буудлын дарга гунигтайяа шивнэсэнд:

	— Яасан ч тэгэхгүй! гэж Ахмад шийдэмгий дуу алдаад

	— Тэгсэнд орвол би шалбааг дундуур хөвж явах юм уу эсвэл далайн дээрэмчин болсон минь дээр! гэжээ.

	— Тэгээд та яая гэж? 

	— Тэр эзэгтэйд эргэж очихгүй гэж би хэлээд байна биш үү

	— Мөнгөн-Өд шивэгчин эмгэнээс авсан нэрсийн цэсээ гэнэт санав. Халаасан өврөөсөө түүнийг гаргаж ирээд: Хүүхдүүдийн нэрсийг шүүж гарснаа:

	— Франческо нэртэй жаал олон юм байна гэж хэлэв.

	Цэнхэр-сумаар зорчигсдын толгойд

	— Тэгвэл манай Франческо наана чинь байгаа биз дээ? гэсэн нэг найдвар төрөөд иртэл

	— Үгүй ээ! Энд өөр Франческо нар байна.

	Франческо овогт Пьерро, Анна, Мариза, Жузеппе, нар гэж байна...

	— Эд цөмөөрөө л шидэт авгайгаас бэлэг аваагүй хүүхдүүд биз дээ!. Хэн мэдэх вэ... магадгүй... Миний хэлдэг зөв үү? гэж Ахмад шивгэнэвэл:

	— Та ч хараахан юм хэлж амжаагүй л байна шүү дээ гэж Буудлын дарга цааргалсанд

	— Гэлээ ч гэсэн та миний хэлэх гэснийг ойлголоо биш үү? гэж Ахмадыг зүтгэхэд

	— Тэглээ!

	— Би таны юу гэх гээд байгааг ухаж байна. Хэрэв бид Франческогоо олохгүй бол бусад хүүхдийг баярлуулъя гэх гэж байх шив дээ. Энэ талаар Мөнгөн-Өд гуай юу хэлэлтэй бол? гэж Буудлын дарга дурамжхан хэлжээ. 

	Гэтэл индиан өвгөн тэргүүлэгч маань энэ дэлхийд өчнөөн олон Франческо байдаг хийгээд тэдний олонх нь бэлэг авалгүй хоцордог байна гэдгийг нэг л сайн ойлгохгүй байжээ. Тэр өвгөн орчлон дээр байдгаасаа ганцхан Франческо байдаг. Их бодож л баян, хоосон хоёрхон Франческо байдаг гэж бодож байж ч болох л юм. Тэгтэл ганцхан энэ нэрсийн цэсэд л хорь гаруй Франческо нэртэй хүүхэд байж байжээ. Тэр бүхнийг алдалгүй тоолох гэвэл адаглаад л бага сургуулийн гуравдугаар анги төгсгөсөн байх ёстой байна.

	— Аяа энэ дэлхийд Франческо нэртэй хүүхэд юун ч олон билээ дээ! гэж амандаа давтан үглэж байжээ.

	Энэ дэлхийн ийм арвин ихийг сая л олж мэдсэн мэт байжээ. Тоглоомууд шөнөжингөө хотоор тойрон явж, мянга мянган цонхтой хэдэн зуун байшинг үзжээ. Цонх гэгээвч бүрийн цаана нэг хүн байдаг. Магадгүй нэг биш хэдэн ч хүүхэдтэй байхыг хэн мэднэ. Тэд бүгдээр бие биеэсээ ялгаатай боловч Шидэт авгайгаас бэлэг хүлээж суудаг нэг л зүйлээрээ ав адилхан байжээ.

	— Франческо нэртэй бүх хүүхдүүдийг л эрж олъё гэж адаг сүүлд нь Мөнгөн-Өд гуайг хэлбэл:

	— Бид нэгэн мөчийн турш энэ тухай л яриад байлаа шүү дээ гэв. Би та нарын чалчилдахыг сонсох албатай байсан уу гэсэн янзтайгаар Мөнгөн Өд гуай тэднийг сүрхий харж билээ.

	— Бид одоо явах уу байх уу? гэж Галт тэрэгний жолооч асуусанд

	— Бултаар тэргэнд ээ! гэж Буудлын дарга хашхирав.

	Гэвч командлаад байхын хэрэггүй байжээ.

	Бүх зорчин явагсад дулаацах санаатай вагон дотор шахцалдаад аль хэдийн суучихсан байж.

	Тоглоомын гурван хүүхэлдэй гурван хүний өмнөөс даарсан ажээ. Тэдний эрүү жигтэйхэн чимээтэй хавжигнаж байсан тулд тэр өрөөнд нь хэн ч унтаж чадахгүй байжээ.

	— Та нар наад чимээгээ татаач! Бидний ядраад амрах сан гэж байгааг та нар одоо харахгүй байна уу? Та нарт ер нь зүрх сэтгэл гэж байна уу? гэж зорчигсод унтууцацгаатал

	— Тийм ээ. Бидэнд зүрх байхгүй гэж тоглоомын гурван хүүхэлдэй гунигтайяа хэлжээ.

	— За за та минь, тоглоом шоглоомоо орхи!

	— Тоглоом ч үгүй бидэнд зүрх алга шүү дээ. Биднийг чинь модоор хийсэн юм. Зүрхтэй байсан сан бол яалаа гэж ингэтлээ осгох билээ?

	Будгийн харандааны хайрцаг дотроос Улаан-харандаахай гадагш үсрэн гарч ирээд:

	— Энэ талаар би санаа тавья гэж хэлжээ.

	Тэгээд хүүхэлдэйнүүдийн хүрмэн дээр гуравхан зураасаар зүрх зураад орхив. Эдгээр зүрх цээжээр нэг дэндүү том, бас өрөөсөн талаасаа жаахан далиу боловч ув улаан, өнгөтэй гайхалтай сайхан гурван зүрх болсон байлаа.

	— За бэлэн дээ! гэж Улаан харандаахай сэтгэл өег инээвхийлэн өчихөд:

	— Их баярлалаа гэж гурван хүүхэлдэй талархал илтгэв.

	— Одоо дээр болоо биз? гэвэл

	— Ишш, дээр байлгүй яах вэ. Зүрхэн дор, цээж бие дотор халуун оргиод ирлээ! гэжээ.

	Хүйтэн болоход ялангуяа ядуучуудыг онцын их зовоогоод байдаг хөл, гар, чих тэргүүтэн зүрхнээс хамгийн хол орших бие эрхтнүүд дулаацаад ирэхийг тэд хэдхэн хором хувийн төдий болоод мэдэрч билээ.

	— Одоо бид нар бүр дулаацчихлаа! Зүрх сэтгэлтэй байх юутай сайхан бэ! гэж гурван Хүүхэлдэй өгүүлэв.

	Тэгээд тоглоомын гурван Хүүхэлдэй нар гурван том улаан зүрх алдар гавьяаны одон тэмдэг шиг гялалзан байгаа цээж рүүгээ харцгаан сэтгэл амар нойрсоцгоож билээ.

	Энэ үес Цэнхэр Сум морьтнуудаа дагалдуулаад алгуурхан урагшаа хөдөлж байжээ. Морьдын туурайн дор мөстсөн цас хяхтнаж байжээ. Галт тэрэгний өмнө... замчилж...

	— Товчинцор! гэж та нар хэлнэ байх.

	— Үгүй ээ найз нар минь! Та нар эндүүрчээ. Товчинцор явсангүй. Тэр нохой Франческогийн байр, өөрийн Франческогийнхоо байшингийн үүдэнд үлдсэн юм.

	— Би та нартай явахгүй. Би Франческогоо олохыг хүсэж байна гэж тэр нохой аман дотроо хэлжээ.

	— Тийм нэртэй хүүхэд өчнөөн олон байна шүү дээ! гэцгээвэл

	— Тийм ээ би мэдэж байна. Гэвч би найз нөхрөө олохыг хүснэ гэв.

	Туйлаас үнэнч энэ өчүүхэн хоточ нохой гэрэл чийдэнгээ асаагаад алгуурхнаар холдож яваа Цэнхэр-Сумыг гуниглангуй харж хоцорсон бөгөөд тэрхүү галт тэрэгний олон цонх цуварсан олон галт цох шиг харагдаж авай.

	Цэнхэр-сумын өмнө Мотоорт дугуйчин явсан ажээ. Түүний бие жолоо дээрээ хүүхдүүдийн хаягийн цэсийг тавьсан нь ноотны тавиур дээр нот тавьсантай адил бөлгөө.

	— Сайн явцгаагаарай даа! гэж Товчинцор аяархан хэлжээ.

	Тэгэвч түүний үгийг хэн ч сонссонгүй. Товчинцор босгоны дэргэд цогцойн суугаад, жаахан тавхайгаар нулимсаа арчиж билээ.

	 

	[image: бичвэр, гитар-г агуулсан зураг

Автоматаар үүсгэсэн тайлбар]

	 

	
АРВАН ТАВДУГААР БҮЛЭГ. ФРАНЧЕСКОД ЮУ ТОХИОЛДОВ?

	 

	Хөөрхий муу Товчинцор! Энэхэн үед Франческогийн хаана байгааг яахин мэдэх ч билээ. Энэ бүх түүх намтрыг би л биеэр зохиож гаргасан болохоор Франческогийн хаана явсныг ганцхан би л түүнд хэлж чадах бөлгөө. Би Франческог дуртай зүг рүүгээ явуулж чадна. Түүнийг унтуулж юм уу эсвэл зугаалуулсан ч миний дур. Энэ хотын хамгийн өндөр цамхаг дээр суулгах юм уу эсвэл автомашинаар холын хол явуулсан ч миний дур...

	Гэвч Франческо хаана байна? Франческо гэдэг маань ямар жаал бэ? Яагаад тэр жаал гэрээсээ алга болов?

	Энэ тухай одоо би та нартаа ярья. Гэвч юуны өмнө хамаг үнэнээ хүлээх хэрэгтэй байна би. Юу гэвэл Франческог миний санаанаасаа зохиосон гэдэг худал шүү. Франческо гэдэг нэг жаал үнэхээр байсан юм. Тэр жаал одоо өсөж торнисон болохоор шинэ жилийн шөнө хөглөснөө мартсан ч байх магадгүй. Гэхдээ би түүнийг тэр цагт арван настай байсныг сайн санаж байна. Тэгэхэд тэр хүү дөрөвдүгээр ангид сурдаг байсан. Хичээлийн дараагаар сонин худалддаг байсан сан.

	Багш бөөн сонин сугандаа хавчуулаад талбай дээр юм уу эсвэл трамвайн зогсоол дээр явж, хамгийн чухал сониныг хашхичиж гардаг байжээ.

	Франческо сонин тарааж худалдаад, гэртээ харьдаг байв. Түүний бие санаанд нь их л таалагддаг Цэнхэр Сум гэгч тэр тоглоомын гайхалтай сайхан галт тэргийг харах гэж Шидэт авгайн дэлгүүрийн дэргэдүүр явдаг байжээ. Олсон жаахан ацаг хөлсөө гэртээ аваачдаг байлаа. Эцэг нь өвчтэй, эх нь баян ноёдод зарцлагддаг байжээ. Хичээлдээ явахын өмнө Франческо дүү нартаа хоол цай төхөөрч өгдөг байв. Сонин зарах, хичээл сургууль гэсээр Франческод тоглох зав чөлөө ер гардаггүй байжээ.

	Шинэ жил гарахаас хэдхэн хоногийн өмнө түүний эцэг нас барав. Тэдний сууж байсан байрны хөлс их тулд Фракческо эх дүү нарын хамт байраасаа гарахаас аргагүй боллоо. Тэд нар ялихгүй жаахан эд юмсаа жижигхэн тэргэнд ачаад хотын зах руу явжээ. Тэнд тарианы газартай залгаа нэгэн газханд шилний оронд хуучин зарлал сэлтээр наасан гэгээвчтэй, хэдэн яйжгай модон байшингийн оронцог байжээ.

	Харин Франческогийи мөрийг Товчинцор нохой яагаад олж, чадаагүйн учрыг мэдэж байна уу? Живж байгаа онгоц хөлөг шиг бүх онгорхой цоорхойгоор нь ус дүүрээд ирдэг хуучин муу уранхай маахайгаа жаал хүү хаяад аавынхаа шаахайг өмсөхөөс аргагүй болжээ.

	Тэр шаахай аанай л уранхай элэнхий боловч хараахан бүр ханзраад уначаагүй байжээ. Эцгийн гутал дотор хүүгийн хөл бараг л хоёр дүүгийн нь хамтаар орчмоор сул холхиндог байсан боловч харин, олз нь хуурай байжээ.

	Тэгээд Товчинцор нохой ийм мөрийн учрыг яаж олох билээ? Гэвч хэрэв Товчинцор нохой ямархан нэгэн ид шидийн хүчээр Франческогийн шинэ байр болох нурахад хүрсэн яйжгай модон байшинг олсон байлаа ч гэсэн тэнд Франческотой дайралдах учиргүй байжээ. Франческо өөр ажил олсон юм санжээ. Түүний бие нэг жижигхэн кино театрт ажилд орж, завсарлагаагаар үзэгчдийн дундуур явж, цаастай чихэр зардаг болжээ. Кино театр нь орой хаадгийн дээр Франческо тамхины иш, чихрийн цаас хөглөрсөн шалыг шүүрдэж, бүхэл цагийн турш саатдаг байжээ. Тэгээд бүр шөнө дүл болсон хойно явганаар бүхэл хотыг туучин явж гэртээ харьдаг байжээ.

	Одоо та нар Франческо өглөө нь яагаад сургуульдаа эргүү нойрмог очдог байсны учрыг ойлгоо биз? Хэдийгээр түүнийг багш нь хичээнгүй сайн сурагч гэж мэдэх боловч унших бичгээ тохойлоод үүрэглэж суухыг нь хараад өрөвддөг байжээ.

	— Франческо, чи өнөөдөр үзтэл гар нүүрээ угаагаагүй шиг байна. Тэгээд нойр чинь хүрээд байх шиг байна. Аль вэ, яваад цоргоны хүйтэн усаар нэг сэрүүцээд ир! гэж багш нь заримдаа хатуу үг хэлдэг байжээ.

	Ичиж зовсон Франческо багшийн хэлснийг үг дуугүй биелүүлдэг зангаараа суудлаасаа босоод ард нь инээлдэн шоолж байгаа нөхөд рүүгээ эргэж ч харалгүй даруй гараад явдаг байжээ.

	Гай зовлонгоо хүнд ярьснаас үхсэн дээр гэж үздэг хүү билээ. Франческо бол омог бардам хүү байжээ! Энэ туранхай цонхигор хүү олсон ацаг хөлсөөрөө гэр орныхноо тэжээдэг гэж хэн санах билээ! Эцгийг нь үхсэнээс хойш ээж нь хоёр бага балчир хүүхдээ өдөржин хүнгүй орхиж болохгүй болсон тулд тун бага ацаг хөлстэй байх болсон биш үү...

	Франческогийн ямар хүн болохыг та нар мэдлээ. Одоо бол шинэ жилийн битүүний шөнө түүнд тохиолдсон явдлыг сонсогтун.

	Франческо кино театр өөд явдгаараа л явсан юм. Тэр тусгай маягийн дүрмийн цэнхэр оройвч малгай өмсөөд цаастай чихрийн бяцхан хайрцаг хүзүүнээсээ зүүж авчээ. Киноны нэгдүгээр анги дуусах дөхөж байхад Франческо хана түшиж зогсоод кино сонирхон харж байжээ.

	Кино дэлгэц дээр хоёр тэрэг аймшигтай хурдалж явсан юм. Эхний тэргэнд нь гар буу барьсан дөрвөн дээрэмчид сууж явав. Дараачийн машинд тэднийг хөөж яваа цагдаа нар сууж явна. Эхлээд Франческо хэний талд нь орохоо мэдэхгүй гайхаж байсан боловч цагдаа нар энэ дээрэмчдийг бариад аваасай гэх сэтгэл эрхгүй төрж суужээ.

	«Бушуулаарай! Тэднийг бариад ав! Тэдэнд буудуулчхав, мэдээтэй тун мэдээтэй яваарай!» гэж хашхичин цагдаагийн тэргэн дотор сууж яваа юм шиг санагдаж байжээ.

	Яг энэ үед дээрэмчдийн нэг нь машины цонхоор цээжээ цухуйлгаад машин жолоодож яваа цагдан сэргийлэхийн хүнийг шагайсанд жаал хөвүүд

	— Хүүе болгоомжлооч! гэж танхимаас хашхиралдаж билээ.

	Гэвч кино дэлгэц дээр гарч байгаа цагдаа нар тэдний ингэж хашхирахыг яахан сонсох билээ. Тэгээд сонсдог юм гэлээ ч тэд ажлаа хаанаас орхих билээ.

	Тэгээд киноны нэгдүгээр анги дуусаж, гэрэл асахад нь Франческо суудал эгнээний дэргэдүүр явж:

	— Цаастай чихэр! гаатай чихэр! цаастай чихэр аваарай! гэж хашхичив.

	Хоёрдугаар анги эхлэхтэй зэрэг театрын даргын өрөөг цэвэрлэж шүүрдсэн учир өнөөх буудалцаан юу болж төгссөнийг Франческо мэдсэнгүй. Тэр киног дахиад л гаргаж үзүүлсэн боловч Франческо энэ удаа гагцхүү төгсгөлийг нь үзсэн тулд аанай л юу ч ойлгосонгүй. Сэргийлэгчийг буудсан боловч тун онохгүй байсан дээрэмчний айж сандарсан муухай царай Франческогийн нүдэнд харагдаад байх шиг болов.

	Шөнө дүл болсон хойно Франческо үзэгчдийн танхим цэвэрлэж байхдаа байн байн ийш тийш сортолзон харсаар байсан нь дээрэмчний аймаар нүүр царай энд тэндгүй л харагдаад байх шиг санагдаад байсных ажээ.

	Энэ бол дэмий хоосон айдас мөн боловч Франческог тун их зовоож байжээ.

	Ажлаа дуусгаад Франческо муу байшингаа зүглэн алхлав. Айснаасаа болоод уушги зүрх нь амаараа гарах шахаж явлаа. Зүрхний нь түг түг түгших чихэнд нь ив илхэн байжээ. Франческо тэгтлээ айж тэвдээгүй явсан бол харанхуй орц дотор, аяархан шүгэлдэж дуу гарахыг сонсоод нэг тийшээ үсрэн зайлаад зугтааж амжих сан бөлгөө. Гэтэл Франческо юу ч дуулсангүй. Нэг хүний гар амыг таглаж, нөгөө нэг гар хүзүү дээрээс нь базаж авахыг сая Франческо мэдэж билээ. Тэгээд Франческог харанхуй урц руу чирч оруулав.

	— Энэ бага хүүхэд шургаад орчиж чадна аа! гэхэд 

	— Одоо л үзье гэж нөгөөдөх нь хэлэв

	Ярилцах дуун бүдэгхэн байлаа. Харин хүүгийн нүд харанхуйд жаахан дасаад үзвэл тэр хоёр хар баг халхавч нүүртээ хийсэн улс байжээ.

	«Хулгайч нар!» гэж Франческод бодогдоод ирлээ. Кино үзэж байхад төрөөд байсан айдас одоо нэгэнт алга болжээ. Эд надаар яалгах гэсэн юм бол? гэсэн шинэ түгшүүр хүүг эзэмдэв.

	Тэдний нэг нь жаалын амыг барьсаар л байсан боловч тэрхүү гарыг нь хазахыг ч оролдоогүй билээ. Хоёр эр хүнийг тэр хүү тэртэй тэргүй яах ч билээ. Тэдэнд аягүй бол буу зэвсэг ч байгаа биз...

	Хулгайч нарын нэг нь нарийхан жижиг шагайвар цонх зааж:

	— Энэ гэгээвчийг харав уу? гэхэд Франческо толгой дохив.

	— Бид Дэлгүүрийн хаалгыг тун нээж чадахгүй байна. Чи энэ цонхоор шургаж ороод дотроос нь хаалга онгойлгож өг! Ойлгов уу? Харин биднийг зальдах санаа гаргавал сайхан мэдээрэй!...

	— За шургаад ор. Бид цаг дэмий алдаж болохгүй! гэж нөгөө нь нэгнийхээ үгийг тас дайрч өгүүлэв.

	Франческо алдуулах гэж үзсэн боловч хүчтэй нударгалан цохисон тулд тэр цохилт номхрохыг зөвлөх мэт болж билээ. Эрхгүй дагахаас аргагүй.

	Хулгайч нарын нэг нь жаалыг булиа гараараа шүүрч аваад гэгээвчинд хүртэл өргөжээ.

	— Энэ чинь миний шургаж орж болохгүй нарийхан цонх байна гэж Франческо татгалзан цааргалахыг завдтал

	— Эхлээд толгойгоо шургуул! Толгой л багтвал бие багтдаг ёстой. Бушуул! гэж яаруулав.

	Тушаалын араас энэ удаа хөл рүү нь нэг цохиод авдаг байна.

	Франческо цонхоор толгойгоо оруулав. Тэр дотор таг харанхуй ажээ. Тэд дэлгүүр гэсэн ямар дэлгүүр бол?

	Хулгайч нар хүүг цонхоор ортол нь хөлөөс нь барьсаар л байжээ. Дараа нь нэг нь нөгөөгийн мөрөн дээр гараад хүүг бас барьжээ.

	Хүү ханын дагуу уруугаа гулссаар гараараа шаланд хүрэв. Тэгэхлээр нь хүү хөлөө тавиулах гэж тийчгэнэв.

	Хүү хэдэн хувийн төдий хугацаанд хөдөлгөөнгүй зогсож байтал

	— Чи тэнд юу хийгээд байна аа? Хөдлөөч! Баруун гар талд чинь хаалга байгаа. Тэнд түгжээ байх учиртай. Хэрэв наадах чинь онгойхгүй байвал цонх руу очоод тор хөшгөн хаалгыг хэдэн сантиметр ч бол сөхөөд орхи. Эмгэн хумс минь чи хөдөл! гэж нэг хулгайчийн ишгэрэнгүй шивнэх дуу сая хүүг байраас нь хөдөлгөж билээ.

	Франческо хэд алхаад ханын дагуу гараараа тэмтэр явуулав.

	Хаалга энэ байна! Түүний гар түгжээний хүйтэн төмөрт хүрмэгц хаалгыг нээх гэтэл нэг бодол орж ирэв.

	«Одоо энд байхад надад ямар ч аюул алга. Тэд одоо намайг барьж авахаар биш. Би хаалгыг тайлахаа больё. Тэгвэл тэд шөнийн эргүүлтэй дайралдахаасаа айгаад явахаас аргагүй болох биз» гэж бодов.

	Чи бушуул гэм гэж нэг хулгайчийн битүүлэг дуугаар зандрах цонхны гэгээвчний нүхээр дуулдав.

	«Та нар дэлбэрч үхтлээ уурласан ч наашаа шургаад орж ирж чадахаар биш. Цонхоор шургаж багтахгүй гэдгээ та нар өөрснөө нэгэнт хэлээ биз дээ?» гэж бодоод Франческо ер хөдөлсөнгүй. Тэр битгий хэл инээмсэглэж байжээ.

	Гэтэл «Хулгайч нар ч явчихна. Харин би яаж эндээс гарах вэ? Намайг дэлгүүр дотроос ч юм уу эсвэл гэгээвчээр шургаад гарахлаар бариад авна байх! Намайг хулгайч гэж санана байх! Хулгайч нар намайг гэгээвчээр түлхээд оруулсан гэхэд хэн ч үнэмшихгүй» гэсэн өөр нэг бодол орж ирээд хүүг түгшүүлэв.

	Жаал хүү яахаа мэдэхээ байлаа. Тэгтэл хулгайч нар өөрснөө гарах гарцаа зааж өглөө. Тэдний хаалга болгоомжтой сэмхэн тогшиж байхыг хүү сонсов.

	— Наадахаа нээ! Хурдан нээхгүй бол чамд муу юм болно шүү! гэж шивнэх уурсан хилэгнэсэн тасалдангуй дуу гарч байв.

	«Балбавал балбаж л бай! Түүнийг чинь дуулаад та нарыг бариад авна гайгүй!» гэж Франческо бодов.

	Тэгтэл чимээ шуугиан дэгдээж хүн сэрээх хэрэгтэй. Тэгвэл намайг дээрэмчинд туслаагүй гэдгийг улс ойлгох биз гэсэн нэг санаа төрөв.

	Франческо эд хогшилд нь бүдэчсээр тасалгааг хөндлөн нэвтрэн гарч үзмэрийн цонхны гөлгөр гадаргыг илж бариулыг тэмтрэн олж цонхыг нээв. Буулгасан хөшигний цаанаас шөнийн цэвэр агаар урсан орж ирэв. Франческо цонхны төмөр торон хөшгийг байдаг чадлаараа балбаад:

	— Та минь яваарай! Хулгайч авраарай туслаарай та минь! гэж хашхирч гарав.

	Хэн нэг хүн гудамжаар яаран гүйлээ. Энэ хулгайч нар зугтааж нуугдаж байгаа нь энэ болов уу? Франческо улам хүчтэй балбаж, эргэн тойрны бүтэн километр газар сонстохоор сүртэй чанга чанга бархирч гарлаа. Нэг шүгэл тас хийв. Хариу шүгэлдэх дуулдав. Шөнийн эргүүл туслахаар иржээ.

	Франческо төмөр торыг үргэлжлүүлэн балбаж байтал:

	— Хөй тэнд хэн бэ? Зогс буудлаа шүү. Бүү хөдөл! Эсвэл үхэх гээ юу...гэсэн дуу сонстоход

	— Ашгүй тэднийг барьж авах шиг байна гэж Франческо шивнэв.

	Хэдэн хувийн төдий болоод хэн нэг хүн цонхны төмөр тор балбаж:

	— Дотор нь хэн байна? Хаалгаа нээгээд гараад ир, тэртэй тэргүй чи биднээс мултарч чадахгүй шүү дээ гэж дуулдав. Франческо цонхны төмөр тор хөшгийг хэдэн сантиметр өргөтөл хэн нэг хүний хүчтэй гар тэр хөшгийг нэгт нь тултал сөхчихжээ.

	Өмнө нь гар буу барьсан цагдаагийн хүн үзэгдэх нь тэр. Цагдаа нар хулгайч нарт гав гинж зүүж байгаа нь гудамжинд харагдав.

	— Цагдан сэргийлэхийн цагдаа Франческог мөрөн дээрээс нь шүүрч аваад:

	— Энэ чинь жаахан хүүхэд байх нь юу вэ! гэж дуу алдав.

	— Би огтоос хамаагүй... Харин тэд л... гэж тэвдэж ээрч Франческогийн хэлтэл

	— Хамаагүй бий чи. Тэгвэл яагаад харанхуй шөнө энд байдаг билээ? Эндээс чи шинэ жилийн бэлэг авах гэсэн биш үү?

	Франческо гар чийдэнгийн гэрэлд дэлгүүрийг ширвэж харуут судасны нь цохилт зогсчих шиг болж билээ. Түүний бие энэ бол тоглоомын дэлгүүр Цэнхэр Сум тавиастай байсан дэлгүүр гэдгийг танив! Харин хулгайч нар энд тоглоом авах гэж ирээгүй юм байж. Тэдний сонирхлыг хажуугийн өрөөнд тавиастай байсан үл шатах шүүгээ илүү татсан хэрэг байж.

	— Би юу ч ойлгохгүй байна... гэтэл нь

	— Аа тийм бий? Чи тэгээд зүүдлээд ирчихээ юу? За дагаад яв. Шал шал хийх маань боллоо. Цагдаагийн газар цөмийг нь яриарай! Сэрүүн салхинд чи сэрнэ ээ гайгүй... гэжээ.

	Тэр зуур цагдаагийн газрын машин ч давхиад иржээ. Тэргэнд Франческог өнөөх хоёр хулгайчийн дунд суулгалаа. Цаад хоёр нь хүүгээс өшөөгөө авах гэж тохойгоороо хэнхдэг руу нь хэд ёвроод авлаа.

	— Чи ч бас мултрахгүй гэж мэд! Цагдаагийн газар очоод би чамайг бидний хамсаатан, бидэнд зам зааж өгсөн гэж мэдүүлнэ. Тэгэхлээр цагдаагийн газар чиний тухай ч бас санаа тавина даа! гэж талаачдын нэг нь шивнэв.

	— Хөй та минь чимээгээ аяд! Эс тэгвэл амыг чинь үдүүлчихнэ шүү? гэж цагдаа нарын нэг нь тушаав.

	— Ноён гуай, би огт хамаагүй хүн. Би юу ч мэдэхгүй гэвэл

	— За за, тийм л бол дуугүй яв! Та нар биднийг ядахдаа битүүний шөнө ч зүгээр суулгадаггүй чинь арай дэндүү хэрэг шүү! гэсэнд хулгайч нарын нэг нь ёжтойхон инээвхийлээд:

	— Бидэнд ч ямар баяр маяр байх биш дээ. Өдөр л бол өдөр, ялгаагүй л ажлын өдөр шүү дээ гэсэнд өнөөх цагдаа хариуцаж:

	— Чи лав «шөнө» гэж хэлэх гээд эндүүрэв шиг байна. Харин одоо наад тоглоом тохуугаа дотроо хадгалаад дуугаа аядаж үз! гэв.

	Хагас цагийн дараа Франческо цагдан сэргийлэхийн хэсгийн байшингийн гудам хонгилд бандан сандал дээр гунигт царайлан, урвайн сууж байв. Тэр хүү бага балчир тул хараахан хулгайч нартай цуг нэг шоронд суулгаагүй боловч манаа харуулын хараанаас гаргаж чөлөөлсөнгүй ажээ.

	Франческо явдал учраа хэлж юу болсныг нэгэн нэгэнгүй ярих гэсэн боловч түүний үгийг дуулах хүн байсангүй. Цагдаа нар бол Франческог хулгайч гээд итгэчихсэн байжээ. Тэр битгий хэл нэг цагдаа түүнийг сургаж гарав.

	— Чи ийм хар багаасаа хулгай хийхдээ ичихгүй юу! Өдийд чи амар амгалан унтаж, Шидэт дагиныг зүүдэлж хэвтэх ёстой байтал харин энэ хотын хамгийн цуутай гэмт хэрэгтнүүдтэй нийлээд дэлгүүр талж явна гэнэ ээ! Хэрэв миний хүү ийм хэрэг тарьсан бол ч би түүний чихийг тас мушгихаар барахгүй дахиад ийм юм толгойд нь орох аргагүй болтол нь хэд наагаад тавьсан даа! гэв.

	Франческо шорвог гашуун нулимсаа дуугүйхэн залгиж суулаа.

	— Одоо болохоор матар шиг худлаа уйлна гэнэ ээ...

	Нөгөө нэг цагдан сэргийлэгч нь арай найрсаг зөөлөн хүн байв. Тэр битгий хэл кофе цайныхаа шавхрууг ууна уу гэж байв.

	Франческо толгойгоороо хана налаад үүрэглэж билээ.

	 

	
АРВАН ЗУРГААДУГААР БҮЛЭГ. МОТОРТ ДУГУЙЧИН

	Франческог цагдан сэргийлэх газрын хонгил гудамд урт бандан сандал дээр дэрний оронд байшингийн бохир чулуун хана налан үүрэглэж байх зуур Цэнхэр-Сум маань хаашаа хурдалж явааг харцгаая!

	Үүр цайх хариугүй дөхсөн тул тоглоомууд шинэ шинэ найз нартаа очих гэж маш яарч явжээ. Хэрэв өнөөх хүүхдүүд өглөө болоход Шидэт эмгэнээс тоглоом аваагүй байж байвал ширгэтэл уйлчихсан байх бий гэж айж явжээ.

	Зам заагч моторт дугуйчин шинэ албандаа сэтгэл хангалуун явав. Эмээл дээрээ бат сууж, жолоо залуураа чанга атгаад татаал шуудуу, шавар шалбаагийг огтлон, хар хурдаар нь давхиулж явсан бөлгөө. Зальт дугуйчин моторын яндангаа хаалгүй их нээсэн тулд Цэнхэр-Сум тэрхүү моторт дугуйн манарган орхих бөөн бөөн утаанд байн байн орж, галт тэрэгний жолоочийн уур унтууг хэмжээгүй их хүргэж байжээ.

	Зогсох хэрэг гарвал мотоорт дугуйчин гараа өргөхөд галт тэрэг түүнийг дайрчихгүйн тулд саатуулан зогсоох хөшүүргээ дарж явжээ.

	— Бид одоо Чиполлони овогт Франческо гэдэг нэг эмэгтэй хүүхдийн гэрийн үүдэнд ирээд байна. Та нарын хэн тань энд буух вэ? гэсэнд хүүхэлдэйнүүд жаахан зөвлөлдөөн хийв.

	— Би явъя!

	— Үгүй би...

	— Бүгдээрээ хамт явбал зугаатай биз. Энэ Франческо муу ааштай охин ч байх юм бил үү, хэн мэдэх вэ! гэлцэв.

	Хүүхэлдэй нар аймшиг багатай гэж дандаа хоёр хоёроороо явдаг байжээ. Тэд байшинг эргэж тойрч ажиглав (заримдаа энэ нь ганц дан ядуу байшингийн оронцог байдаг юм). Тэд хаягийг дахин нэг шалгаад нөхөдтэйгөө салах ёс гүйцэтгэж орцоор нь орж харагдахгүй болов.

	— Та нар андуурч будилав! Нэгдүгээр орцын хорин долоодугаар байр шүү. Хаалганы нь үүдэнд жаахан хивс байвал түүгээр хучаарай. Тэгэхгүй бол гэгээ шарлахыг хүлээсээр салхи цохиулчих байх шүү! Хаалга нь онгорхой байвал зуухан дээр хатаасан оймс эрж олоод түүн дотор шургахыг бод!

	Хэрэв захидлын хайрцаг хаалганд нь хадаатай байвал хэдийгээр би та нарт тэг гэж зөвлөхгүй боловч тэр нүх рүү нь орох гээд үзвэл үз! За даа байсан нь ч дээр биз дээ гэж тэдний хойноос Дугуйчин хашхирлаа.

	Айж хирдхийн зүрх нь дэлссэн хоёр хүүхэлдэй гар гараасаа хөтлөлцөөд гишгүүр гишгүүрээр өгсөж гарлаа. Хөөрхий амьтас гэж тэдний оронд байсан бол яахаа бодож үзэгтүн! Хэрэв Шидэт эмгэн өөрөө та бүхнийг оймсонд нуун тавьж, өглөө болоход баярлан хөөрсөн багачууд тэндээс олж авбал ч яах вэ хамаг юм их амархан хэрэг. Харин та нарын дэргэд Шидэт-эмгэн алга байгаад та нар ганц ганцаараа байх болбол тоглоом ч үгүй их сэтгэл түгшихэд хүрэх биш үү?

	Гэлээ ч гэсэн тоглоомуудын дотроос хэн аль нь ч хаягаа андуурахгүй бөгөөд өдий төдий хүүхэд өглөө сэрж босоод аз жаргалаа эдлэх биз гэж би итгэж байна.

	Зорчигчдыг буулгаад Моторт дугуйчин маань хөдлөхийн дохио өгч цаашаа хөдөлцгөөдөг байлаа.

	— Дараачийн зогсоол дээр Паоло овогт Паоло амьдардаг юм. Таван цастай жаал хүү. Түүнд тоглоомын гурван хүүхэлдэйн нэгийг бэлэглэвэл ямар вэ? гэсэн санал гаргасанд.

	— Нэгийг гэнэ ээ? гэж зэрэг хашхираад вагоны цонхоор цасанд дарагдсан хотын байдлыг сонирхон явсан тоглоомын гурван хүүхэлдэй дуу авалцан тэр горьгүй шүү! Та «тоглоомын Гурван хүүхэлдэй» гэж хэлэх гэсэн биз. Бид салшгүй улс. Одоо бидэнд зүрх, тэр байтугай гурван зүрх бий гэдгийг та мартаж байна. Тийм болохоор бидэнд салж хагацна гэдэг урдынхаасаа гурав дахин хүнд хэцүү шүү! гэцгээв.

	Тэгээд нэг амиар гурван зорчигчоо алдахыг хүсээгүй Галт-Тэрэгний-даргын хашхирч гуаглахыг ч хайхралгүй тоглоомын гурван хүүхэлдэй галт тэрэгнээс үсрэн бууцгаагаад, дурдсан хаалгыг чиглэн алхалснаар уг хэрэг шувтарч билээ. Тэр гурав явган явсан нь мэдээж бөгөөд гурвуул толгойгоо зүүн баруун зэрэг зэрэг хаялан эргүүлэн алхлав. Тэгээд хэрэв тэдний нэг л нь толгойгоо эргүүлбэл бусад нь ав адилхан дуурайж явдаг байжээ.

	— Тэр жаалын сэтгэл лав их өег байна байх. Тоглоомын гурван хүүхэлдэйтэй болохоор хүүхэлдэйн театрт ч тэр тоглож болно доо. Харин ганцхантай байсан бол тэр юугаа хийж чадах билээ дээ гэсэнд

	— За яамай яамай. Мянган сүүлгүй халим гэж дээ! Хамтаараа л явж одогтун. Зол жаргалтай явахыг ерөөе! гэвэл

	— Баярлалаа, ноён Ахмад минь! Түүнийг Франческо биш, харин Паоло гэдэг ч бай, хамаа алга! Бидэнд гурван зүрх байгаа хойно түүнийг бид хоёр дахинаас ч илүү хүчтэй хайрлах болно.

	Шатаар өгсөж явахдаа тэдний шүүн бодоцгоосон нь:

	— Бид тэр жаалдаа их хайртай байна. Түүнийг Франческо гэдэггүй Паоло гэдэг бол гэж л байг! Бидэнд нэгэнт л гурван зүрх байгаа болохоор бид түүнийг хоёроос доошгүй дахин хүчтэй хайрлах л болно гээд тэд интоор мэт улаахан, гурван бяцхан зуух мэт халуун зүрх цохилон байгаа цээжээ омог бардам харцгааж байжээ.

	Паологийн тухайд «Хэрэв тэр даарчихсан байвал бид түүнийг дулаацуулна» гэж тэд бодоцгоож явжээ.

	Юутай хачин гайхалтай ч бодол билээ? Дулаацуулдаг тоглоом...

	Гэхдээ дулаацуулдаг нь ганцхан зуух төдий ч биш шүү дээ. Элэгсэг дотно уг, тэр байтугай утсаар хэлсэн үг тоглоомын гурван хүүхэлдэй хүртэл хүний зүрх сэтгэлийг дулаацуулж, хүнд их баяр хөөр төрүүлж ч болно шүү.

АРВАН ДОЛООДУГААР БҮЛЭГ. ТАЛ САХАЛТ АХМАД ХӨВЖ СЭЛҮҮРДЭХ АЯНД ГАРАВ

	Дараачийн нэгэн зогсоол дээр Тал сахалт ахмад гарч оджээ. Одоо уг явдал яаж болов гэвэл Дугуйчин гараа өргөж цувааг даруй зогсоов.

	— Энэ Росси овогт Марино (Далайдай)-гийн байшин энэ! гэж Дугуйчин мотороо унтраалгүй хэлсэнд

	— Марино (Далайдай) гэнэ? Марино гэдэг хүүхэд байдаг хэрэг үү? Мянган далайчин халим гэж! Тэр чинь л надад таарах юм байна! гэж дуу алдах сонстов.

	Та нар Тал сахалт ахмадын дууг магад таниа биз.

	— Хэрэв тэр хүүхэд Марино нэртэй бол түүнд далай тэнгис таалагдах учиртай даа. Хэрэв түүнд тэнгис таалалтай бол түүнд бас хөлөг онгоц хэрэгтэй. Нэгэнт ийм болохоор энэ дэлхийн хамгийн хурдан, бөх далбаат онгоц түүнд үйлчлэхэд бэлэн, түүний мэдэлд байх болно. Найз нар минь хөлөг онгоцоо буулгаж авахад минь туслалцаач!

	Марино жаалынд оръё гэвэл гурван гишгүүр дээшээ өгсөх ёстой байжээ. Зохион бүтээх товчооны Ерөнхий инженер налуу гулсуур угсарсанд түүгээр хөлөг онгоцыг гишгүүр шат өөд татаж гаргав.

	— Их баярлалаа! Үлдсэнийг нь би өөрөө болгоно. Та нар харин ажил төрлөө бодогтун! Намайг хэн ямар хүүхэд хүлээж байгааг харах сан гэхээс би тогтож сууж чадашгүй! За урагшаа та минь! Мянган давсалсан халим гэж! Та нар юугаа хүлээгээ вэ?

	Тоглоомууд галт тэрэгний чингэлгээс гарцгааж Ахмадыг уйтгартайяа харцгааж байлаа. Энэ хүн бултын хайрыг авсан аж. Ахмадын бие байнга хараал тавьж байдаг нь үнэнтэй боловч «хуцдаг ахмад зуудаггүй» гэдэг зүйр үг байдаг биз ээ.

	— Бид бултаар зүрх догдолж байна гэж Мөнгөн-Өд гуай амнаасаа, гаансаа авч өгүүлэв.

	— Догдлох гэнэ? Надад энэ юу гэсэн үг вэ гэдгийг харчихмаар толь бичиг даанч алга даа. Тэгээд ч надад тийм толь байлаа ч би харахгүй сэн биз гэв.

	Гэвч үнэнийг хэлэхэд тэнгисийн энэ хөгшин чоно, алдарт далбаат онгоцны ахмадын сэтгэл эрхгүй бас л догдолсон нь ил.

	— Бид уулзалдана! Дэлхий эргэж байна... Та нар чинь газар зүй сураагүй улс уу? Ганцхан уулс л байрандаа байдаг. Гэтэл энд би уул ер олж харахгүй юм! гэж Ахмад хэлэв.

	Тал Сахалт ахмадыг далбаат онгоц хөлгөө гинжлэх сэнжнээс нь чирсээр байшин руу орон ортол хэн ч байраасаа хөдөлсөнгүй.

	Тал Сахалт ахмад далайн шуурга, усан хуйд дассан хүн болохоор оноотой өрөө тасалгаандаа ч мөн амархан дасаж идээших бөлгөө. Ахмад өөрт нь хэрэгтэй юмаа дороо олж харсан нь юу вэ гэвэл дүүрэн устай төмпөн байжээ.

	«Энэ лав нүүр гар угаахаар зэхсэн ус байх» гэж Ахмад бодов. Ганцаар байхдаа өөрөө өөртэйгөө ярих дуртай хүн билээ. Тийм болохоороо ч «Мариног өглөө нүүр гараа угаах гээд энэ рүү гүйж ирэхийг нь нэг харах юм сан! Тэр хүүг өглөөгүүр бүр нойрмог байна гэж! дэнчин тавьсан ч болно. Анхандаа нүд нь анилдаад юу ч олж харахгүй дээ гараа усанд дүртэл миний гурван шорогт хөлөг онгоцтой мөргөлдөнө байх. Эсвэл ханцуйгаараа ахмадын тавцанд ороолдоно байх. Тэгэхлээр ч сая нүдээ нээнэ байх!

	Тэгэхэд нь би түүнд ёслоод: «Би Тал Сахалт Ахмад гэгч байна. Анги маань таны тушаалыг хүлээж байна гэж хэлнэ гэжээ.

	Ахмад тийнхүү амандаа бөвтнөхийн зуур урт сандал, хагадас хэрчим, занганы гинж тэргүүтнийг ашиглан байж далбаат онгоцоо төмпөнтэй усанд тавьсанд алдарт далбаат онгоц нь усан дээр холбилзон авай.

	— Ингээд ашгүй бид усан дээр гарлаа! гэж ахмад сэтгэл ханамжтай хэлээд 

	— Шөнө саруул, цас арилсан, муссон салхи эхлэх цаг хараахан болоогүй, тэнгэрийн хаяанд аварга загас, далайн дээрэмчин хоёрын аль аль нь алга. Үүр цайтал хүлээж жаахан дуг хийсэн ч болно гэжээ.

	Тэгээд тэр ёсоороо үйлдлээ.

	Харин ахмадыг сэрэхэд хамаг юм түүний хүсэн мөрөөдөж байснаар болсон гэнэм.

АРВАН НАЙМДУГААР БҮЛЭГ. ХАРАНДААНЫ ҮЙЛДСЭН ГАЙХАМШИГТ АДАЛ ЯВДАЛ

	Манай аялагчдын тоо цөөрсөөр л байлаа. Цэнхэр Сумын олон чингэлэг вагон хоосорчээ. Харин үлдсэн хэд нь вагон чингэлгээр сэлгүүцэн явдаг болсон нь зорчигчдоор төмөр замын дүрмийг баримтлуулах дуртай галт тэрэгний даргын зэвүүг хүргэж байжээ.

	— Зорчигсод чингэлгээс чингэлэгт сүлжин явах ёсгүй гэж тэр дарга хэлдэг байв.

	— Цонхоор битгий гадагшаа цухуй, осолтой шүү! гэнэ.

	— Гуравдугаар зэргийн билеттэй хүн нэгдүгээр вагонд үзэгдэх ч эрхгүй. Зөрчвөл би торгоно шүү гэнэ.

	Тэгэвч галт тэрэгний даргын чармайлт талаар болж байлаа.

	Хөл хөөрцөг болж бужигналдах зорчигчид нь зуслангаас гэртээ харьж яваа хүүхдүүд шиг харагдаж байжээ.

	Зогсоол болгон дээр нэг нь бууж, үлдсэнтэйгээ салах ёс хийгээд галт тэрэг нь цаашаа явж байжээ.

	Цэнхэр-Сумны бүх зорчигсдын түүхийг зохиогч би ширхэг дараалан та нарт ярьж өгч чадахгүй гэдгийг уншигч та нар ойлгож байгаа биз ээ. Юу гэвэл би өөрөө тэр бүрийг мэдэхгүй юм чинь дээ. Зохион бүтээх товчооны зарим нь шалбааг дээгүүр тавьсан гүүрийг дэлбэлснээс хойш ч гэдэс нь бүтэн үлдсэн байсан гэдгийг би сайн мэдэж байна. Ерөнхий инженерийн зааж зурснаар тэд хүрч очсон жаалынхаа дэрэн дээр нь хоромхон зуур салхин тээрэм байгуулжээ. Жаал хүү сэрээд бариул гарыг эргүүлсэнд салхин тээрмийн сэнс нэгэн цагт Кихот ноёны довтлон дайрч ирэхийг хүлээх мэт агаарт шүнгэнэтэл эргэж эхэлжээ.

	Дугуйчин моторт дугуй дээрээ цаг ямагт сэгсчүүлэн явсаар залхаад зогсохыг хүсжээ. Түүний бие бяцхан механикчийн байшинг сонгож аваад хаягтай нэрсийн цэсийг Цэнхэр Сумны жолоочид шилжүүлжээ. Үүнээс эхлээд тэр жолооч нохойн сүүл дагаж гэлдрэх буюу эсвэл моторт дугуйн яндангаас гарах хөх утаан дунд амьсгаа давхцан дагах явдалгүй, дуртай зүгтээ галт тэргээ залахтай болжээ. Индиан хүмүүс, ковбой хэмээх малчид Цэнхэр Сумыг гүйцэн ядах боловч галт тэрэг ер цуцахыг мэдэх биш, харин морьд бол байн байн амраах хэрэгтэй. Улаан арьстнуудын морьд цасан дундуур давхисаар байлаа. Харин Ковбой малчдын морьд хоцорч эхэлжээ.

	Аялагчид маань цонхыг нь шилний оронд индиан нар болон морьтон малчдын зураг сэлт бүхий сонин сэтгүүлийн уранхай тасархайгаар бөглөж наасан нэг байшинд хүрч иржээ. Манай баатрууд маань орон гэртээ хүрч ирсэн юм шиг тухалж гарав. Тэд морьдынхоо эмээлийг авч шалан дээр дэвсээтэй сүрэл дэвсгэр дээр хуарагнан буужээ. Тэнд сүрлэн гудас дээр хоёр жаал хүү тэврэлдэн унтаж байв. Тэдний нүүр царай халтар боловч зүүд нойрон дундаа харин ч хөгжөөнтэй өхөөрдөм аятайхан харагдаж авай.

	Сийрсэн дэвсгэрт гал алдахаас эмээж аялагчид түүдэг гал ноцоосонгүй. Тэд майхнаа шааж, морьдоо сойгоод их тавтай тайван хэвтэж нойрсов. Ганцхан Мөнгөн-Өд л зүүрмэглэсэнгүй билээ.

	Улаан арьстны тэргүүлэгчид ер унтах биш дээ. Тэд өдөр шөнөгүй л тамхиа баагиулаад бодол болж байдаг юм. Тэд бол бодож боловсруулсан арван бодлынхоо дөнгөж нэгийг нь хэлбэл хэлж, бусдыг нь хав даран нууцалж, санаснаа ер тун бага ярьдаг улс болохоор тэдний чухам юу бодож байгааг мэдэхүйеэ бэрх ажаамуу. Тэгсэн дээрээс ч тэд тийм сүрхий цэцэн мэргэн болдог байлгүй. Улаан арьстны цэцэн үгэнд: «Дуугүй хүн чалчаагаас хувь илүү мэддэг» гэдэг аж.

	Галт тэргэнд Буудлын дарга, галт тэрэгний дарга, жолооч. Харандаанууд л үлдсэн байлаа. Харандаанууд нь хайрцгаасаа суга суга үсрэн гарцгааж, тус тусдаа өрөө тасалгаа эзэлцгээв. Харандаанууд маш урт хөлтэй бөгөөд их зай эзлэх дуртайг та нар ямар андах биш. Харин ийнхүү тарж байрлаад харандаанууд нэг нэгэндээ өчүүхэн ч саад тотгор болохгүй явжээ.

	Аялагчдын маань очоогүй хүүхэд гэвэл одоо Франко, Роберто хоёр л үлдээд байжээ. 

	Хамгийн хөгжөөнтэй наргиантай хөгтэй явдал угтан хүлээж байсан Харандаанууд маань Франкогийн гэрийн дэргэд ирүүт үсрэн бууцгаав. Франко нь толгойгоо салаавчилж орондоо тааз ширтээд сэрүүн хэвтэж байжээ. Харандаанууд хаалганы цоожны нүхээр цувран орж, шалан дээр под под унаж байсан тулд жаал хүү зочдыг дор нь олж хараад:

	— Мэнд хүргэе! гэж хөгжилтэйеэ хэлсэнд

	— Сайн байна уу гэж харандаанууд даруй хашхирав.

	— За дүрсгүй минь чи яагаад унтдаггүй билээ? Битүүний шөнө бүх хүүхдүүд унтах ёстой доо гэж бий юм болгоныг шоолох дуртай Шар харандаа тэр дороо нэмж хэлсэнд

	— Түүнийг ч би мэднэ л дээ. Гэхдээ...

	— Бид хэдийгээр энд Шидэт эмгэний туужуур унаж ирээгүй маань үнэнтэй боловч энэ маань нууц хэвээрээ байх ёстой.

	— Харин би бол...

	Гэтэл Цэнхэр-Будган харандаа: Шар харандааны үгийг таслан:

	— Явж явж түүний энэ унтдаггүй нь ямар гай болов гэж дээ? Харин тэгэх тусмаа сайн л биз. Бид даруй л найз нөхөр бололцоно гэсэнд хамгийн хөгжилтэй Улаан будган харандаахай

	— Би ч бас тэгж л бодож байна гэсэнд

	— Хай л даа. Гэхдээ би Шар будган харандаахайтай санал нэг байна. Яагаад гэвэл тэр миний үеэл дүү юм болохоор тэгэлгүй яах вэ! гэж Ногоон будган харандаахай өгүүлэв.

	Эдний садан сүлбээний түүхийг та нар хараахан мэдэхгүй бил үү? Энэ бол явдалтай нарийн түүх шүү. Ногоон бол Шар, Цэнхэр хоёртой үеэл ах дүү. Улбар шар бол Улаан, Шар хоёрын үеэл юм. Нэрсэн ягаан бол улаан Цэнхэр хоёрын үеэл ах дүү мөн. Үүнээс гадна тэдний хооронд энэ дэлхийн аливаа хамаатан садны нэг адил садан сүлбээний өдий төдий л холбоо хэлхээ бий л дээ...

	— За та минь больцгоо, больцгоо! Та нар ер нь маргалдаж эхлэх нь шиг байна. Харин би бол өнгөнүүдийг солонгод байдаг шигээ л эвтэй найртай байдаг байх гэж бодсон юм гэж Франко эвлэрүүлэх аястай хэлтэл:

	— Та эндүүрч байна! гэж Шар будган харандаахай дуу алдаад 

	— Өнгө харшуулах гэдгийг та ер дуулаагүй гэж үү дээ? Байз байз, ингэхэд та чинь яагаад унтаагүй байсан учраа бидэнд тайлж хэлээгүй юм байна шүү гэсэнд:

	— Яах юу байх вэ. Зүгээр л нойр хулжаад тэр гэсэнд

	— Энэ чинь л харин таны муу жаал болохын гэрч тэмдэг дээ. Ичих сэтгэлдээ сэвтэй хүүхэд л нойр нь хулждаг юм гэнэ билээ!

	— Сэтгэл минь сэвгүй. Харин гэдэс минь өлөн болоод л тэр. Үдшийн зуушинд үмхчихмээр юм ер надад алга байлаа гэсэнд

	— За тэр шүү! гэж Цэнхэр будган харандаа дуу алдаад: 

	— Би үүнийг сайн жаал гэж та нарт эс хэл лүү? гэвэл:

	— Лээлээ байлгүй. Харин муу жаал болохоор нь л үдшийн зууш өгөөгүй байлгүй яав гэж! гэж Ногоон будган харандаа сөргөөв.

	— Тийм биш дээ гэж Франко гунигтайхан өгүүлээд энэ бол манай хоолны сав шүүгээнд идэх юм юу ч байгаагүй л гэсэн үг. Тэгээд ээж намайг унт гэж даруй хэвтүүлсэн юм. Бодвол ээж нойр нь өлсөхийг нь хулжаана гэж найдсан байх. Тэгтэл шал эсрэгээр эргээд өлсөж байгаа минь нойроо хулжаачихсан юм. Харин цоожны нүхээр та нарын яаж орж ирэхийг харахад надад тэгтлээ сонин сайхан байсан болохоор гомдоллож гонгинох юм алга. Одоо болтол Шидэт эмгэнээс бэлэг авч би ер үзээгүйг та нар мэднэ. Та нар надад бол хамгийн эрхэм бэлэг. Яагаад гэвэл би зураач болох хүслэнтэй юм чинь! гэжээ.

	Франко их л элэгсэг найрсаг хэлсэн тул жаалын санаанд таарсандаа сэтгэл ханамжтай болсон харандаахайнууд баярлан дэвхцэн түүнд ойртож билээ. Шар Ногоон хоёр өнгийн Харандаахайд аятай эвтэй ганц үг л цухуйлгах төдийгөөр хэрэлдэхээ даруй болиод их л эвтэй найртай болоход ямагт бэлхэн байдаг ажаамуу.

	— Зураач болъё гэж байгаа бол хөдөө тосгоны аж төрлөөс зурахыг чамд би зөвлөе. Үүнийг зурахдаа намайг ашиглаж болно шүү дээ гэж өнгө бүхнээс хамгийн тайван Хүрэн өнгийн харандаахай хэлжээ.

	— Ямар ч аж төрлөөс зуравч нэг жаахан зурвас тэнгэр эрхбиш оролцсон байх учиртай болохоор надад бол хамаа алга! гэж Цэнхэр будгийн харандаахай дуугарав.

	Ямагт нэг шинэ санал тавьж байх дуртай Улаан харандаахай:

	— Та минь ээ! Чалчиж цаг нөхцөөгөөд яах юм бэ? Би нэг юм бодож оллоо! гэв.

	— За сонсъё

	— Франко нэгэнт унтаагүй байгаа болохоор түүнийг сонирхуулж нэг нэг юм зурцгаая! гэвэл

	— Ёстой зөв дөө! гэж Франко хөгжөөд тэр ширээн дээр хараарай. Тэд юм зураагүй хэдэн цулгуй цаас байх учиртай юм сан. Зургийн сайхан цагаан цаас ч биш л дээ. Энэ цаасанд наймаачин кофе цай боодог юм. Гэвч би түүнийг л зураг зурна гэж хадгалсан юм гэв.

	— Би эхэлье гэж Хар харандаахай баяр хөөртэй хэлээд цаасыг Франкогийн орны дэргэдэх ширээн дээр дэлгэж тавиад түүн дээгүүр дэгдэж гарав. Цаасан дээр модны гол иш мөчир салаа тодров. Гэнэт Хүрэн харандаахай тэр модны дүрс рүү ухасхийн очоод гол ишийг жигтэй сайхан будчихав. Ногоон харандаахай ч бас бүх салаа мөчирт нь навчис намируулав зурав.

	Франко алгаа ташин хөгжив. Харин Шар харандаахай хамраа үрчгэнүүлэв (хэдийгээр би харандааны хамар хаанаа байдгийг сайн мэдэхгүй боловч харин Шар харандаахай түүнийгээ үрчийлгэсэн гэдгийг батална). 

	— Энэ зураг улиралдаа нийцсэнгүй. Өвөл хэзээ л мөчирт ногоон навч байдаг билээ дээ. Хуурай мөчир дээр хааяа л нэг шар навч үлдсэнийг олж харж болох биз гэж тэр харандаахай хэлэв.

	— Чи шилмүүсээ хэзээ ч гүвдэггүй нэрс гацуурыг мартчихаа юу? гэж арцтал

	— Надад нэг сайхан санаа цэлийгээд орж ирлээ гэж Цэнхэр харандаахай өгүүлэв.

	Тэр харандаахай хуудас цаас авч хачирхалтай мурий тахир шугам татав. Хэдэн хувийн төдий болоод гайхалтай сайхан Цэнхэр Үнээ зурсанд тэр нь зөөлнөөр үгнээн мөөрч сүжирсээр хүзүү дэх цэнхэр хонхоо жингэнүүлсээр амилан босоод ширээн дээгүүр туруугаараа товор товор гишгэлэв.

	— Гайхалтайяа! Миний зураг бол хэзээд л цаасан дээрээ үлдээд ер амилдаггүй юм шүү! гэж Франко дуу алдлаа.

	Мүү-үү! гэж Цэнхэр үнээ өрөвдөлтэйеэ сүжрэн мөөрөв.

	— Сүү ороод дэлэн нь чинэрээгүй байгаа даа? Үнээг сүжрэн үгнээхээр нь заавал саалгүй горьгүй. Би даанч сааж чаддаггүй юм даа... гэж Франко хэлэв.

	Ашгүй хүрэн харандаахай хөдөөгийн аж төрлийг мэддэг, үнээ сааж чаддаг нь тус болжээ. 

	Цэнхэр үнээний сүү гайхалтай цэнхэр өнгөтэй ажээ.

	Би ийм сүү ер үзээгүй гэж Франко хэлэхэд

	— Энэ ч Цэнхэр Харандаахайн л буруу даа. Хамаг юмыг өөрөө хийх гэдгийн л харгаа. Сүү шар байдгийг бултаараа мэднэ гэж Шар харандаахай

	— Шар гэнэ ээ? Чи чинь одоо юугаа бурна вэ! гэтэл

	— За маргалдахаа больцгоо! Одоо миний ээлж гэж Улаан харандаахай хэлэв.

	Тэгээд хуудас цаасан дээгүүр бүр их хөгжөөнтэйгөөр бүжигчин эмэгтэй шиг дэвэлзэн бүжиж гарчээ. Хамаг юм нь хараахан бүрдэж дуусаагүй байгаа боловч энэ зураасан зураг их л инээдэмтэй юм болно гэж зүрхтэй хэлж болно.

	— За гүйцлээ! гэж Улаан харандаахай жиг жиг хөхрөн зарлав.

	Түүнийг юу зурсан гэж бодно? Бүхэлдээ хэсэг бусгаас бүтсэн боловч ид шидийн хүчээр л салаад явчихгүй байгаа хачнаас хачин хүн зурсан юм. Үүнд гар нь мөртэйгөө, хөл нь их биетэйгээ, хамар нь толгойтойгоо, толгой нь хүзүүтэйгээ залгагдаагүй хүн гээч!

	— Хэсэг бусгаас бүтсэн хүн мандтугай гэж Франко хашхирав.

	Хүнцэр маань цааснаас өндийн босох гэнгүүтээ л өрөөсөн хөлөө алдчихлаа. Тэр хүн тонгойж арай ядаж хөлөө дөхүүлж хийтэл өрөөсөн гар нь мулт үсрээд уналаа.

	— Би гараа алдчихлаа. Миний гар хаа байна аа? гэж бяцхан хүн сөхрөн суугаад гараа эртэл толгой нь хүзүүнээсээ мулт үсрээд бөмбөг шиг өнхрөх нь тэр.

	— Амь авар та минь! Би гэм ялгүй хүн! Та нар яагаад толгойг минь огтлох гээд байна? гэж Хүнцэр бархирав.

	Жаал хүү элгээ хөштөл инээж нүдэнд нь нулимс цийлгэнэв.

	— За айлтгүй дээ! гэж тэр жаал одойг тайтгаруулаад хэсгүүдийг нь нийлүүлэхийг оролдоод ингээд цөм ёсоороо боллоо шүү дээ. Одоо чи яаж явж чаддагаа харуул даа гэв.

	Үүнийг хэлэхэд амархан боловч биелүүлэхэд тийм ч амаргүй авай. Хэсэг бусгаас бүтсэн хөөрхий одой бүтэн хоёр ч алхаж амжилгүй зүүн хөл баруун гарынхаа өрөөснийг алдчихжээ. Хөөрхий! тэр одой ганхаж байснаа уналаа.

	Будган харандаахай бүр нэг нэг юм зурав. Зурсан юм бүр нь зураад дуусгахтай зэрэг л цаасан дээрээсээ амилан босож эргэн тойрноо сонирхоод эргэцүүлэн хардаг байжээ. Цэнхэр нь завьтай тэнгисчин зурсанд тэр тэнгисчин Цэнхэр үнээний сүүг тэнгис гэж бодоод сүүн далайд хөвж гарав.

	— Хөөй хөөй та минь! гэж дуудах хэн нэгний дуу гэнэт сонстов.

	Бүх албан тушаал, түүний дотор бас цагтай харуул манааны албан тушаалыг ч мэддэг Шар харандаахай

	— Та хэн бэ? гэж асуужээ.

	— Анд нөхөр минь тийм шуугиан битгий гаргаарай. Би бол өлсгөлөн ядар нэг муу хулгана байна. Тэгээд та нарын нэг тань надад үдшийн зууш болж амиа алдахаас аргагүй л болох болов уу гэж санаж байна. Энгийн бал ч бай, өнгийн будагтай ч бай надад ер нь харандаа бүхэн л ялгаагүй амттайхан санагддаг юм гэсэнд

	Харандаахайнууд яаран Франкогийн дэргэд бөөгнөрөхөд хүү тэднийг өмгөөлөн хамгаалахаар гараа далайж хэлэв.

	— Хулгана ноён гуай, та миний нөхдөөр голоо зогооно гэж бодож байгаа бол гүнээ эндүүрч байна гэдгийг би урьдаас сануулъя гэж хэлбэл хулгана үүдэн шүдээ ярзайлгаж:

	— Энэ байшинд амь зуух аргагүй! Бяслагийн хальс ч алга. Өнцөг алга. Сүүлээ дүрээд долоочихмоор төстэй лонх ч алга. Амталчихмаар аятайхан гурил будаатай шуудай ч алга. Сүүлийн долоо хоногт би биеийнхээ жингийн тал хувийг алдаж турчихлаа гэж цухалдахад

	— Надад их л өрөвдөлтэй байна. Гэлээ гэхэд би ч бас үдшийн зуушгүй л унтахаар хэвтлээ. Энэ маань анх удаа ч биш гээч! Би танд туслахын ямар ч талгүй болоод бас миний харандаахайнууд ч таны шүдний чилээг гаргах зүйл биш дээ.

	— Тэгвэл чи надад ямар нэг идэх юм зураад өг гэж наадуулдаа тушааж үзээч! Наадуулын чинь юутай гайхалтай урчуул болохыг би харлаа шүү дээ гэж хулгана гуйж гувшив.

	— Үүнийг ч харин зөвшөөрнө гэсэнд

	— Тэгвэл би эхлээд үзье дээ! гэж Шар харандаахай хэлжээ.

	Тэгээд нэгэн хормын дотор тэр харандаахай нүхтэй сайхан зүсэм бяслаг зураад орхив. Ийм амттай шимтэй бяслагийг аль вэ илбэ шид үзүүлэхдээ гарамгай энэтхэгийн илбэчин өөрөө ч гайхаж байгаад дуртай идчихмээр бяслаг боллоо.

	— Их баярлалаа гэж тэр Хулгана сахлаа долоон өгүүлэв.

	Тэр хулганын уул бяслагийг залгичихыг хэн ч харж амжаагүй бөлгөө.

	— Үгүй мөн ч гайхалтай ч идэх дур хорхой болдоо! гэж Улаан харандаахай гайхан дуу алдаад

	— Одоо би чамайг бас нэг хооллоодохъё! байз гэлээ.

	Тэгээд тэр Харандаахай эрээчиж зураагүй нэгэн цулгуй цаас авч түүн дээр нэг дугуй зураас хийв.

	— Энэ лав голланд бяслаг мөн байх. Би нэг удаа азаар тийм бяслагийн амтыг үзэж ханатлаа цохиж билээ. Тэр бас улаан захтай байсан сан гэж Хулганыг хэлэхэд

	— Бүү яарагтун. Би арай ч дуусгаагүй л байна гэв.

	Улаан будгийн харандаа эхнийхээ хийсэн дугуйн дээд талд бас арай багавтар нэг дугуй зурж баахан азнаад түүний дээгүүр хэдэн хачин махир зураас, хэдэн шулуун зураас татаж, 

	— Аа жигтэй юм. Ийм том нүхтэй голланд бяслаг ер үзээгүй шиг санагдах юм. Энэ бяслагийг лав хулганын гэр бүл хүй элгэнээрээ хөндийлөөд мэрчихсэнээс зайлахгүй дэг.

	Харин одоо та нар надад жаахан зай тавиад хойшоо болж үз! гэж хулганыг хэлэхэд

	— Юун ч яарамтгай билээ дээ!

	Энэ дөнгөж эхлэл нь байна. Би чамд насан туршдаа мартахгүй санаж явах тийм хоол төхөөрч өгнө дөө гайгүй! гэж Улаан харандаа инээвхийлэв.

	Тэгээд зургаа үргэлжлүүлж, өнөөх гайхалтай дүрсэндээ нэг сүүл мэтийн юм залгаж зурсанд Хулгана өлөн гэдсэн хиам гэж санажээ.

	— Өлөн гэдэс нь хиам! Энэ ч муугүй шүү. Өлөн гэдэс нь хиам сүүлчийн удаа хэзээ идлээ дээ, байз! Ер нь амсаж үзээгүй ч юм болов уу. Хиамны мухлагт аж төрж байсан аавынхаа яриагаар л үүнийг төсөөлөн мэдэж байж ч бодох юм даа. Одоо зай тавиад наадах гайхалтай бяслагийг тань амталж үзэх завшаан надад хайрлаач! Эс тэгвэл би гэдэг чинь шүлсэндээ цацаж үхэх нь шиг байна.

	— Хоромхон хүлцэгтүн! гэж Улаан харандаахай хэлээд сүүлчийн удаа цаасанд үзүүр хүргэв.

	Цаасан дээрээс залхуутайяа өндийн амилан босож ирж байгаа дүрсийг хулгана тэвдэн сандран хараад

	— Үгүй энэ чинь юу вэ? Тоглоом ч үгүй! Ай амь аврагтун! Ээж ээ!

	Ингэж хэлээд хулгана золтой л сүүлээ гээчихгүй санд мэнд аймшигтай хурдан жадгадан зугтаажээ. Улаан Харандаахай хөгжилтэйеэ инээж билээ. Тэр юу зурсан гэж санана?

	Нөхөд минь тэр асар том улаан мий (муур) зуржээ. Тэр муур сахлаа долоож, хумс савраа билүүдэж гарч билээ. Зол болоход энэ мий баахан залхуу бөгөөд арай л дэндүү удаан шилгээж билээ. Тэгээгүй бол ч хулгана сайнаа үзэхгүй байжээ.

	Энэ шөнө бол Франкод мартахын аргагүй шөнө байлаа. Харандаанууд уран чадвараа ээлж дараагаар үзүүлж байлаа. Тэр өөр өөрийн өнгийн далбаа зурсан нь үндэсний баярын чимэглэл шиг эднийхийг бүрхэж билээ.

	Тэд гурван өнгөт далбаа, бас нэг улаан далбаа зуржээ. Будаг бүр өөр өөрийн өнгийн далбааг сайхан гэж жаахан маргаж иг маг гэлдэж байсан боловч сүүлдээ эвлэрч зургаан өнгийн нэг далбааг бултаар хамтран бүтээв.

	— Одоо энэ далбаан дээр бид бүхний өнгө байна. Тэгээд хэн маань ч гомдолгүй болов. Зөрөлдөж хэрэлдэхээ ч цэглэе гэцгээв.

	Үүний дараагаар хэдий бараан догшин зүстэй ч Хар харандаахайд нэг гялалзсан сайхан бодол цэлсхийжээ. Хэдий хачирхалтай ч чухамхан ийм л байдаг болохоор энэ тухай одоо би та нарт өгүүлье.

	Хар Харандаахай тоглоомын юм шиг жижигхэн боловч чагнууртай бол чагнууртай, тоо номерт дугуй эргүүлэгтэй бол эргүүлэгтэй утастай бол утастай ёстой телефон утас зурав. Түүнийг Хар Харандаа зураад дуусахад удалгүй хонх нь жингэнээд гарлаа.

	— Даруй хариу хэл! гэж Хар харандаа хэлэв.

	— Гэхдээ би үүнийг яаж хийхээ мэдэхгүй байна. Би энэ насандаа нэг ч удаа утсаар ярьж үзээгүй гэж Франко хариулав.

	— Зүрх зоригтойхон л бай! Чи чагнуурын дэргэд би байна гэж хэлээд чагнагтун гэв.

	Франко чагнуурыг авч чихэндээ наагаад хэлсэн нь:

	— Чагнуурын дэргэд би байна гэсэнд

	— Байна уу? Хэн ярьж байна гэж газар доороос гарах мэт өтгөн нүргэлгэн дуу гарав.

	— Би Франко байна. Та хэн бэ?

	— Би утсан харилцуурын Шидтэн байна. Чамайг дуртай хүнтэй чинь яриулаад өгч болно шүү

	— Ийм орой болсон хойно уу? Улс амьтан унтчихсан цаг тул хэрэггүй юм ярих гэхлээр амьтны хараал зүхэл идэх ч юм бил үү яаж мэдэх вэ!

	— Хонгор Франко минь хүн болгон ч унтаад байдаггүй шүү дээ. Жишээлбэл: чи унтаагүй л байна.

	— Би ч яах вэ. Оройн хоол идээгүй болохоор л нойр хулжаад тэр

	— Ганцхан чи л тийм гэж санана уу? Чи хамгийн дээд давхрын нэг эмгэнтэй яриад үз л дээ.

	— Би байна гэж чичирхийлсэн дорой дуу гарах сонстоход

	— Би байна. Франко ярьж байна гэвэл

	— Франко хүү минь сайн уу?

	— Эмээ та яагаад унтаагүй байна вэ?

	— Хонгор жаал минь, хөгшчүүлийн нойр бага шүү дээ.

	Ядахдаа бас хоолны шүүгээч хоосон л доо. Хөгшчүүл бага мөнгө авдгийг чи мэднэ дээ. Уг нь тавиур дээр нэг бяслагийн зах байсан юм сан. Муур л идчихсэн шиг байна. Ингэхлээр эмээ нь хоосон хажуулахаас өөр яах вэ!

	— Нойр чинь хүрээгүй байвал яадаг вэ?

	— Яая гэх вэ... Бодох юм юухан хээхэн байлгүй яах вэ? Ажил эрээд дэвэн дэлхийгээр тэнэж яваа хэдэн хүүхдээ л санагалзаж хэвтэх юм даа. Тэдний хэн нэг нь надад хэдэн зоос чулуудчихаар баяжсан юм уу сайн ацаг хөлстэй ажил олоод хийчихсэн байж магадгүй... тийм биш үү?

	— Тийм л байх болтугай гэж үнэн зүрхнээсээ ерөөе эмээ минь

	— Баярлалаа Франко минь! Сайхан нойрсоорой!

	— Тавтай нойрсоорой эмээ минь!

	Ингэж яриад харилцуурыг дөнгөж тавьтал утасны хонх дуугарав.

	— Байна уу! За яав, ярив уу? Би утсан харилцааны Шидтэн байна. Энэ бол өнөөх харилцуур утасны Шидтэн юм байжээ.

	— Ярилаа. Хөөрхий эмгэнийг би их л өрөвдөж байна

	— Чи бас нэг хүнтэй ярь даа!

	— Байна уу, хэн бэ?

	— Франко байна

	— Франко гэнэ ээ? Би чамайг танихгүй юм байна. Гэвч тэр яах вэ! Тэртэй тэргүй би унтах нойртой биш, ялгаа алга даа

	— Танд ямар нэг тавгүй явдал учрав уу?

	— Үгүй. Яагаа ч үгүй зүгээр л дээ. Би оюутан хүн. Унтууцах уцаарлах зав алга. Хичээлээ хийх л хэрэгтэй. 

	— Тэгвэл та хичээлээ хийгээд унтаагүй байгаа юм уу?

	— Үнэнээ хэлэхэд би юу ч хийгээгүй байна. Миний дэрэн дээр ном дэлгээтэй байна. Гэсэн ч үг үсэг нь нүдний өмнүүр бүжигчин бүсгүй шиг жирэлзэн дэвхцээд үг нь ялгарч харагдахгүй байна. Үүнд оройн хоол л гэм буруутай байгаа юм.

	— Та хоол базаалтай идээгүй юу?

	— Би оройн хоол огт идээгүй шүү. Таван минутын өмнө босож эзэгтэйнхээ хоолны өрөөнд орлоо. Хулгай хийх муухай гэдгийг чи хэлээд юу хийнэ. Би өөрөө үүнийг сайн мэднэ. Гэвч талхны өөдөөс ч юм уу, алим ч юм уу, юу ч хамаагүй нэг юм л зажилмаар санагдаад горьгүй байлаа. Эзэгтэйг сэрээчихгүйн тулд би гал тогооны гэрлийг асаагаагүй юм.

	Хоолны сав руу өлмий дээрээ цөмцгөнөн гэтэж очоод, юм татчихгүйг санаатай тагийг болгоомжтой аяархан нээгээд гараа явууллаа. Тэгээд би нэг зөөлхөн нялцгар юманд хуруугаа дүрчихлээ. Энэ одоо юу юм бол? Тэмтрээд үзэхэд жимсний цулцмаг шиг санагдаад явчихлаа. Хуруугаа амандаа хийлээ. Юу байсан гэж санана? Нухаш! Улаан лоолийн нухаш л байжээ. Тэгэхлээр нь би хагас шил сав дундуурыг цохичихлоо. Тэгээд одоо ам хатаж үхэх гэж байна.

	Би улаан лоолийн нухшинд дургүй

	— Хонгор нөхөр минь, би ч бас түүнд дургүй. Ийм нухаш надад зохидоггүй л юм. Тэгээд одоо өөр юм байхгүй болохоор яая гэх вэ! За одоо! баяртай! Нойр чинь хүрэхгүй бол маргааш шөнө утасдаарай! Жаахан дэмий юм хөөрөлдөмз гэв.

	Франко утсаар нэг хэсэгтээ ярилаа. Хэчнээн ч хүн унтаж эс чадна вэ! Шөнө хүртэл сэг хийлгэдэггүй шаналгадаг өвчтөн, оройн хоолгүй Франкогийн адил хажуулсан жаалууд гаслант бодолд автагсдын нойр хулждаг болохоор гунигт бодолд автсан хөгшид цөм л нойргүй хонодог байна. Төмөрлөг хайлуулах зуухны ажилчид, цахилгаан станцын ажилчид, шөнийн эргүүл манаа нар, амьтанд өглөө шинэ талхтай байя гэж шөнөжин талх барьдаг талхны заводын ажилчид цөм л бас нүд анилгүй хонодог байна.

	«Тэгтэл харин хот шөнө унтчихсан юм шиг харагддаг сан» гэж Франко бодож байлаа.

	Харандаахайнууд цөм л яриа чагнах санаатай утасны дамжуулагч дээрээс барьж авсан байлаа. Тэгэвч явж явж тэд хүртэл ядраад үүрэглэжээ. Франко тэднийг сэрээхгүйг их л хичээн болгоомжтой сэмхэн цуглуулж хайрцаглаад хэрэв нөгөө хулгана зориглож ахиад нүхнээсээ гарвал энэ хайрцагтай Харандаахайнуудыг олж мэдэх юм гэж бодоод дэрэн дороо хийлээ.

	Будгийн Харандаахайнуудын зурсан дүрснүүд ээлж дараагаар цаасандаа эргэж шингэснээр тасалгааны дотор аг чиг нам гүм болов. Франко гэрлээ унтраагаад нэгэн хэсэгтээ нүд нээлттэй хэвтэв. Түүний бие юу ч үзэхгүй байсан боловч тасалгаанд нь олон хүн дүүрэн байгаа юм шиг санагдаж байлаа. Утсаар түүний ярилцсан бүх хүмүүс хүүг уйтгарлуулахгүй гэж хүрээд ирсэн юм шиг санагдаж байлаа.

	Адаг сүүлдээ Франко ч хүртэл зүүрмэглэж өглөө болтол тавтай тайван унтаж билээ.

	Түүний ээж өглөө эрт бослоо. (Жинхэнэ кофе цай маш их үнэтэй учир) цагаан арвайн кофе чанахаар тэр авгай эрт босжээ. Тэр авгай Франкогийн өрөөгөөр дамжин өнгөрөхдөө ширээн дээр нь гайхалтай сайхан зурагтай олон хуудас цаас байхыг олж үзэж билээ. Ээж хүүгээ энхрий дотноор ширтэн инээмсэглэж:

	«Хүү минь зураач болно. Би хүүгээ эрдэм сургахын тулд хамаг байдаг чадлаа шавхана даа. Хүү минь ийм сайн зурдаг биш үү» гэж бодов.

	Эх хүүгийнхээ сөөсгөр үсийг энхрийлэн илээд гал тогооны өрөө рүүгээ орлоо.

	Франко хүүгийн бүх намтар түүхийг би та нартаа ярьж өгч чадахгүй минь харамсалтай. Тэр жаал зурагчин болдог болов уу, аль эсвэл амь зуух ацаг хөлс олж л байвал барав гэж санаандаа таарахгүй ажил хийхэд хүрдэг болов уу?

	Хэн мэдэх вэ... Тэр болгон ч санаж хүссэнээ хийдэггүй шүү дээ. Хөгжимчин болохыг хүсэж мөрөөддөг нэг хашаа цэвэрлэгчийг би таньдаг сан.

	«Аяа би хийлч болохыг тэгтлээ их хүсдэг сэн дээ. Гэтэл гартаа ийм л хөгжмийн зэмсэг барихаас аргагүй болох юм даа!» гэж тэр надад ярьдаг сан.

	Тэгээд тэр шүүрээ надад харуулдаг байж билээ.

	Франкод их аз жаргал ерөөгөөд цаашаа Цэнхэр сумны хойноос явахаас даа.

АРВАН ЕСДҮГЭЭР БҮЛЭГ. МАНААНЫ 27 ДУГААР ШОВГОР

	Цэнхэр сум харанхуй дундуур Роберто хүүгийн гэр байшин руу хурдалж явлаа. Одоо бэлэг аваагүй хүү ганцхан энэ л үлджээ. Галт тэрэгний дарга, буудлын дарга хоёр галт тэрэгний жолоочийн бүхээгт орж авчээ. Галт тэрэгний чингэлэг хайрцгууд хов хоосон болсон байв.

	Адаг сүүлд нь цас ч орохоо болилоо. Хүйтэн салхи үүлсийг туун, хар толь мэт хязгааргүй огторгуйд одод гялалзана.

	Тэдний гилбэлгээн улам улмаар сааран үүр цайх ойртож байлаа.

	Түрүүчийн трамвай зогсоолоосоо гарч цасанд дарагдсан гудамжаар алгуурхан хөдлөв. Цэнхэр сумын Жолооч ямар нэг аварга том мангас давхин ирж галт тэргийг нь дайрчих бий гэж ийш тийш анхааралтай харж явахгүй бол болохгүй.

	— Хамгийн осол зэхий багатай зам бол энэ явган хүний зам гэж Буудлын дарга өгүүлбэл

	— Дүрэм зөрчиж болохгүй. Өөрийгөө галт тэрэг гэж тоодог нэг ч галт тэрэг явган хүний замд гарах учиргүй гэж Галт тэрэгний дарга татгалзан эсэргүүцлээ.

	— Бид зам төмрийн хоорондуур явж болно. Трамвай бидний дээгүүр, биднийг шүргэх ч үгүй явчихна гэж би бодоод байгаа юм гэж Галт тэрэгний жолооч хэлэв.

	Трамвай үнэхээр ч Цэнхэр Сумны дээгүүр түүнийг огт хөндөж шүргэлгүй гараад явсан юм. Цэнхэр сум түрчиг тарчиг дуугарсан аварга том харанхуй хонгил доогуур шургаж орсон юм. Анх Цэнхэр сумны багийнхан жаалхан сандарч тэвдэж байсан боловч яваандаа цөм үүнд дасаад сэтгэл уужирчээ.

	Робертогийн гэр хотын гадна хөдөө талд байжээ. Үнэндээ байшин ч биш, төмөр замын жирийн л нэг манааны шовгор, хорин долоодугаар шовгор байжээ.

	Галт тэрэгний жолооч, галт тэрэгний дарга, буудлын дарга цөм нүдэндээ итгэж ядаж байлаа. Өнөөх хаяг эднийг ёстой галт тэрэг рүү хөтлөөд ирдэг байна. Манааны шовгорын бяцхан гэгээвч гэрэлтэй байлаа. Замын эргүүл унтаагүй байжээ.

	Тэр эргүүл галт тэрэг өнгөрөх бүрд л дэнлүүгээр дохио өгөөд хувцасныхаа цасыг гөвж сэгсрээд манааны шовгортоо далд ордог байна. Манааны шовгорын үүдээр хязгааргүй урт хос төмөр зам ган могой адил баруун зүүн зүгт хөврөн сунайсан харагдана.

	Энэ чинь одоо юутай аварга төмөр зам билээ? гэж гайхалдав. Цэнхэр Сумын төмөр замчид ийм юм байна гэж зүүдэндээ ч үзээгүй бөлгөө. Аяа энэ галт тэрэг мөн гэж үү? Бараа тороо нь ч харагдаагүй байгаад л газар доргин нүргэлж эхэллээ.

	Гэтэл галт тэрэг гэж өдий төдий цонхтой байшин шиг том том вагон чингэлэгтэй нэг ёсны нүүж яваа хот орон гэмээр юм гарч ирлээ.

	Манай гурван баатар чихээ хэдийгээр сайн тагласан боловч галт тэргийг яваад өнгөрсөн хойно ч гэсэн тархи толгойны нь дүйрээн дөжрөөн нь гарч өгөхгүй байжээ. Тэд чихэндээ орчихсон усыг гаргах гэж байгаа ус самрагчдын адил өрөөсөн хөл дээрээ үсрэн догонцон толгойгоо сэгсчиж билээ. Ингэсний хойно л сая нэг юм дуулахтай болов.

	Баярлан гайхсан, айсан хоёртоо нүд нь гялалзаж байсан галт тэрэгний

	Дарга:

	— За юу гэлтэй вэ дээ! Галт тэрэг ээ гэдэг чинь энэ дээ! гэж.

	— Чухам аа чухам! Би насандаа ч ийм гоё юм ер үзээгүй билээ гэж галт тэрэгний жолооч хашхирчээ. 

	— Харин аз гэдэг чинь энэ дээ! Буудлын дарга ч бас дуу алдаад 

	— Роберто лав сумчны хүү байх. Бид энд орж сууж аваад өдөр болгон хэдэн зуун янзын галт тэрэг үзэж байх нь байна гэв. 

	— За тэгээд орцгоох уу? гэж Галт тэрэгний жолоочийг асуухад

	— Жаахан азная! Дахиад нэг галт тэрэг өнгөрөх магадгүй гэж буудлын дарга санал гаргав. Манааны шовгороос холгүй нэг сараалж хашаа сэхийж харагдана. Аялагчид түүний цаана Цэнхэр сумыг нууж, өөрснөө галт тэрэг ирэхийг, хүлээж нэг сөөг бутны мөчир дээр гарч сууцгаажээ.

	Хэдэн хувийн төдий ч болоогүй байтал аянгаас ч хүчтэй нэг нүргээн чимээ нүргэлэн сонстов.

	— Энэ галт тэрэг биш ээ! гэж Буудлын дарга дуу алдав.

	Төдий манааны шовгорын хаалга онгойж үүдэнд замын эргүүл гарч ирлээ. Дэнлүүгээ өргөж эргэцүүлэн тойруулан харав, тэр хүн. Ямар нэг юмнаас сандран тэвдэж бажгадсан байртай байв.

	— Роберто! Хөй Роберто гэж тэр хүн дуудлаа. Гэгээвчээр нэг жаал хүүгийн нойрмог царай үзэгдэв.

	— Бушуухан хувцасла! Нэг л биш юм болох шиг байна. Нураа, гулсалт хоёрын нэг л болсноос зайлахгүй дэг гэсэнд

	— Очлоо! гарлаа гэж жаал яаран хариулав.

	Цонх түр няр хаагдав. Хормын төдий болоод жаал хүү гарч ирлээ. Явуут хувцаслаж байв. Түүний гарт эцгийнхтэй нь адил дэнлүү үзэгдэнэ.

	— Дарцаг аваад баруун гар тийш явж зам төмрийг үз! Би нөгөө тийшээ нь явъя. Зам төмөр дээр юм байгааг үзвэл над дээр гүйгээд ир! Хурдан галт тэрэг ирэхэд арваадхан минут (хувь) үлдлээ гэв.

	Эцэг нь манааны шовгороосоо гүйж гарлаа. Роберто үүдэнд байсан улаан дарцаг шүүрч аваад, нөгөө тал руу нь гүйжээ. Хөл нь өвдөгцөө цасанд шигдэвч тэр хүү хайхралгүй гүйж байв.

	— Бушуул бушуул. Арван минутын дараа хурдан... Гэнэт онхолдож орхивол яана... гэж жаал хүү дотроо шивнэн бодож явав.

	Зуугаад метрийн цаана нэг жижиг толгой дээрээс төмөр зам дээр нурчихсан асар их цас чулуун овоо байгаатай дайралдлаа. Галт тэргийг зогсоож эс чадвал гарцаагүй аюул болох байлаа. Роберто өвдөг нь салганан чичирч байгааг мэдэрлээ. Тэр хүү дөнгөж арван нэгэн настай юм чинь дээ зайлуул! Ирж яваа галт тэрэгний чимээ нүргээн Робертод дуулдах шиг болов. Энэ болд аваргасан5 шуугин ирээд хадыг мөргөж, вагон чингэлгүүд нь агаарт эргэлдэн тонгорцоглон шидэгдээд эвдэрхий вагоны дор дарагдсан улс амьтан орилон ёололдохыг сонсох шиг болжээ.

	Роберто хүү таталдан чичирч эргээд учир утга холбоогүй юм хашхирсаар манааны шовгор өөд гүйлээ. Гэнэт тэр халтирч цасанд шургачин унав. Тэгээд ухасхийн босож гүйх гэсэн боловч дахин ойчиж өвдгөө зам төмөрт цохив. Ихэд эмзэглэн орь дуу тавин ёолоод босох гэсэн боловч чадсангүй.

	Тэгээд жаал хүү эцгийгээ байдаг тэнхээгээрээ дуудаж гарлаа. Тэгэвч эцгийн нь талаас галт тэрэг их чимээ гарган ирж явсан тулд хүүгийн дууг дуулсангүй.

	Робертогийн тэнхэл алдрах шиг боллоо. Түүнээс хоёр зуугаадхан метрийн цаана галт тэрэг хурдалж явлаа. Хүү хамаг хүчээ шавхан босож тэсэхүйеэ бэрх өвдөхийг шүд зуун тэвчиж, гартаа чанга атгасан улаан дарцгаар ухаан жолоогүй даллан дохиж гарлаа.

	— Зогсоорой! Зогсоорой, та минь! гэж хашхирч байлаа.

	Галт тэрэгний нүргээн түүний дууг дарав. Бух тэрэг нь хар хурдаараа давхин, гялбам хурц гэрэл чийдэн нь улам улам ойртож байлаа. Тэгээд зуун метр тавин метр ч ойртож ирлээ!...

	— Тэгтэл ашгүй саатуулуур нь чичгэнэн чахран дуугарч, галт тэрэг нь хурдаа огцом хасаж, Робертогоос хоёрхон алхмын газар ирж зогслоо.

	Галт тэрэгний жолооч бух тэрэгнээсээ үсрэн бууж, жаал руу ухасхийн гүйж угтав.

	— Яав? Юу болов?

	— Нуралт болсон. Тэнд нураа! гэж Роберто шивнэв.

	Тэгээд хүү ухаан алджээ. Тэр хүү яагаад юм, нэг л нойтон мөртөө халуун цасанд булагдчих санагдаад ухаан мэдээ тасарч юу ч мэдэхээ больжээ.

	Нэлээд болсны хойно нэг мэдвэл хүү орондоо хэвтэж байлаа.

	— Нураа... нура-аа... гэж хүү шивнэж байлаа.

	— Чимээгүй, чимээгүй! аюулгүй болсон гэж үл таних дуу найрсаг эелдэг хэлэв.

	Роберто арай гэж нүдээ нээв.

	Өрөөгөөр нь дүүрэн хүн байна. Шар хүрээтэй нүдний шил зүүсэн нэг хүн дээрээс нь тонгойж, судасны нь цохилтыг үзэж байлаа. Энэ бол хурдан галт тэргэн дотор явсан эмч хүн ажээ. Хүүд эмнэлгийн тусламж үзүүлэх гэж эмчийг дуудсан юм байжээ.

	— Аав аа! гэж Роберто сонстохтой үгүйтэй шивнэсэнд

	— Аав нь энд байна, хүү минь гэв.

	Тасалгаанд цугларсан улс хүүг амьсгаа даран ажиглаж байв. Хүүг сэргэж ухаан ороход бултаар санаа амарч шүүрс алдаад

	— Эр хүн! Хэчнээн олон хүний аминд оров доо, чи! гэж ам амандаа хэлэв.

	— Чи эрэлхэг зоригтой хүү байна! гэж ямар нэг төмөр замчин хүн хэлж толгойг нь илж байна.

	Энэ бол хурдан галт тэрэгний дарга юм байжээ. Роберто түүнд инээвхийлсэн боловч өвдөг нь час хийн өвдсөн тулд арга буюу даруй ярвайж билээ.

	— Хөндүүр өвчтэй байна уу? Гайгүй удахгүй засарна. Хэрэв чи минутын өмнө ухаан алдсан бол галт тэрэг онхолдох байжээ. Чи чанга зоригтой чийрэг хүү байна гэж эмч хэлэв.

	Ийм үг дуулахад Робертод тун аятайхан байсан тул өвчнөө бүр мартаж орхилоо.

	Хоёр цагийн дараа замыг цэвэрлэж, галт тэрэг цаашаа явлаа.

	Роберто эцэгтэйгээ хоёулхнаа үлдэв.

	Тэгээд л сая өрөөнд бас нэг юм байхыг ажиглав. Хүн ч юм уу юу ч юм нэг л юм байгааг олж харжээ. Өрөөн дотор үймээн аймаантай байгааг далимдуулаад ороод ирсэн Цэнхэр Сум байжээ. Галт тэрэгний жолооч, дарга, Буудлын дарга цөм болсон явдлыг сэтгэл догдлон харж байсан бөлгөө. Тэд жинхэнэ төмөр замчин хүний ёсоор байр байраа эзлээд дув дуугүй томоотой тохитой байжээ. Галт тэрэг аварсан тэр жаалд их л хайртай, сэтгэлтэй энхэрсэг байжээ.

	— Хараач ээ хөй! Энэ чинь одоо юу билээ? гэж эцэг нь дуу алдсанд

	— Энэ чинь цахилгаан галт тэрэг байна шүү дээ! Цахилгаан галт тэрэг! Юутай сайхан тэрэг вэ? Би танд дурсаагүй боловч би ийм юмтай болох сон гэж их боддог байлаа! Хараа, яасан гоё юм бэ! Тэвшин чингэлэг дээр нь зам төмөр нь ачаастай байна. Түүнийг нь тавиад өгвөл тасалгааны дундуур нэвт явах юм байна гэхэд

	— Тэгэхдээ би л лав энэ тоглоомыг худалдаж аваагүй юм даг. Энэ галт тэргийг би анх л үзэж байгаа минь энэ! гэж эцэг нь зовсон байртай хэллээ.

	Роберто эцэг өөдөө үнэмшээгүй царайгаар хараад

	— Аав та аваагүй дүр битгий үзүүл! Та үүнийг надад шинийн нэгний өглөө бэлэглэх гэж аваа биз дээ. Харин би галт тэргийг урьтаад харчихсан. Би зөв таав уу? гэсэнд

	— Үгүй, үгүй, хүү минь! Хүү минь чи эндүүрч байна шүү. Хурдан галт тэргээр зорчигчдын нэг нь л үүнийг хүүхдэдээ бэлэглэх гэж авч явсан байх. Тэгтэл чи аавын нь амийг аварч хүүхдүүдэд нь эрхэм бэлэг барьсан болохоор чамд орхиод явъя гэсэн хэрэг байж магадгүй, Тэгснээс хаа зайлах вэ! Юутай гоё сайхан эд вэ хараач! Би бол чамд хэзээ ч ийм юм авч өгч чадахгүй шүү дээ... Роберто инээмсэглээд

	— За тэгвэл хурдан галт тэргээр явж байсан нэг ноён л энэ галт тэргийг надад үлдээгээд явсан болог доо гэж хэлжээ.

	Цэнхэр-сумын Жолооч, Дарга, Буудлын-дарга гурав энэхүү яриаг сонсож байсан бөгөөд үнэндээ хамаг явдал огт тийм байгаагүй болохыг тэд мэдэж байлаа. Тэгэвч тэд нууцаа задруулснаас хэлээ огтолж хаясан дээр гэж бодох бөлгөө.

	Харин тэгтэл тоглоомын галт тэрэгний Жолооч, Дарга, Буудлын дарга гурав ярилцаж байхыг сонссон хүн байх сан болов уу? Гэхдээ үлгэрт гарах нэг хэрэг. Үнэн амьдралд бас өөр хэрэг. Хэдхэн хуудасны өмнө бидний уншихад Цэнхэр сум маань үлгэрийн явдал дунд л байсан... Харин одоо бол ёстой гавьяа байгуулсан үнэн бодит хүүгийн жинхэнэ орон байшинд хүрч ирчихсэн байна. Тоглоомын гурван бяцхан төмөр замчид маань өчнөөн алс холын аян замыг туулж, төмөр замын манааны шовгор гонхонд Роберто хүүд зорьж ирсэн нь талаар болсонгүй гэдгийг дотор тог, толгой ёг мэдэж байжээ. Хэрэв энэ бүх туулсан замаа эргэн давтаж, аюул осолтой энэ адал явдлаа дахин үзэх хэрэг болж гэм тэд тэгэхээс хормын төдий ч буцаж няцахгүй гэдгийг би батлан даана.

	Роберто энэ гайхамшигтай тоглоомоо энхрийлэн илж үзтэл гарт нь юм чичрэн мэдэгдэх шиг болсон боловч дараа нь: Би ямар тэнэг вэ! Миний гар л чичирсэн байлгүй. Гэхдээ яах вэ, хэд хоногийн дараа би эрүүл болох юм чинь гэж хүү бодож байв.

ХОРЬДУГААР БҮЛЭГ. ФРАНЧЕСКО ЖУУЗ ТЭРГЭЭР МОРИЛОВ 

	Манай энэ туужийн бусад баатрууд хаа байна?

	Эзэндээ үнэнч Товчинцор нохой Франческогийн гараад алга болсон эзгүй ханхай байшингийн үүдийг сахисаар л авай. Цас орохоо больсон боловч хүйтэн байлаа. Товчинцор нохойн сүүл хөлдөөд мөсөн цуцал шиг болсон боловч тэр нохой байраасаа хөдлөлгүй сахиж Франческогоо л дагтан бодоод байв. Гөлгөнд их л уйтгартай байжээ. Франческо муу маахайгаа тайлж хаяад аавынхаа шаахайг өмссөн нь юутай харамсалтай! Тэгээгүй сэн бол Товчинцор тэр жаалыг олох сон билээ.

	Харин Франческо нь яав? Франческо цагдаагийн хэсгийн гудам хонгилын урт сандал дээрээ урьдын адил суусаар ажээ.

	Тоосгон хана гэгч олиггүй ч дэр дээ! Гэлээ ч Франческо бас зүүрмэглэснээр барахгүй зүүдлээ ч үгүй билээ.

	Хөөрхий Шидэт— эмгэн бэлэг тараасаар явлаа. Хэдий гар хуруу нь жишлэн дааравч тэр авгай ажлаа орхиж болохгүй байжээ. Хөгшин шивэгчин нь түүнтэй хамт байсныг өгүүлбэл шөнө дунд Шидэт— эмгэн аяга цай уухаар нэгэн хувийн төдий эргэж ирвэл харин тэнд Тереза байж байжээ. Гэвч энэ хоёр эмгэд амарч байх болтугай! Манай туужийг дуусахаас өмнө бид тэдэнтэй дахиад уулзах ч юу магад. Харин одоо Шаргалжин— бялзуухайг олж сэлбэж аваад явсан өнөөх шөнийн манаачийг эрж үзье!

	Шөнийн манаач унадаг дугуйнхаа гарт торыг өлгөөд дугуйчин маань дохио өгөх хэрэг гарвал хонхны хахир дууны оронд Шаргалжин бялзуухайн уяхан донгодлого дуулгаж дугуйгаараа жийгүүлж явжээ. Чингэхэд бултаар даруй зам тавьж өгч байсан бөлгөө... Шөнийн манаач явж байснаа зогсож, 

	Шидэт— эмгэний дэлгүүрийн туургыг налуулж тавиад хөлөө бүлээцүүлэх гэж нааш цааш хавьчин явж алхлав.

	«Ноёгтой удахгүй ирэх байгаа даа. Ийм хүйтэнд ч хөлөө хөлдөөж мухар болоход түдэхгүй юм байна» гэж тэр манаач бодож байлаа.

	Тийнхүү манаач Шидэт— эмгэнийг хүлээн ажээ. Шаргалжин— бялзуухайг нь түүнд эргүүлж өгөх гээ юм болов уу? Биш ээ, хэргийн гол нь Шаргалжин бялзуухайд байсангүй.

	Шөнийн манаач Франческо-г хэдийнээс таньдаг байсан юм санж. Тэр жаалыг кино театраас ажлаасаа буугаад гэр лүүгээ буцаж явахад нь Шөнийн манаач түүнтэй байн байн дайралдаж, түүнийг жаахан дөхүүлж өгдөг байсан юм байж.

	— Чи трамвайгаар явахаа яана вэ? гэж манаачийг асуухад

	— Яагаад гэвэл их үнэтэй шүү дээ! гэж Франческо хариулах бөлгөө.

	— За тийм дээ гэж шилээ маажиж зөвшөөрөн хүлээдэг байжээ.

	— Би ажил хийж олсон мөнгөө бүгдийг нь гэртээ аваачих учиртай. Тэгтэл миний авдаг мөнгө ч юмгүй шүү дээ гэхэд

	— Тэгнэ дээ. Чиний насан дээр ажил хийх ч базаалтай биш л дээ гэж манаач амандаа бөвтнөх бөлгөө.

	— Гэхдээ надад гомдоллох юмгүй. Ажил хийж байгаадаа харин ч сэтгэл өег байдаг. Би чинь том хүн шиг л ажил хийж байна шүү дээ. Үнэндээ ч надад тоглож байх зав алга. Бас тэгээд ч надад тоглоом ерөөсөө байгаагүй билээ.

	Франческо эсэн бусын юм ярьж, манаач сонссон шиг л явдаг байжээ.

	Том хүн шиг ажил хийж, олсон жаахан мөнгөө атгаад, шөнө болгон хотын нэг захаас нөгөө зах хүртэл явган туучиж явдаг энэ жаалыг шөнийн эргүүл өрөвдөн хайрладаг байжээ.

	Шөнийн энэ манаач түгшүүрийн дохио сонсож, хулгайч нарыг хэрхэн барьсан хийгээд бас Франческог хэрэгтний нэг адил гарт нь гав хийж, цагдаагийн газар аваад явахыг үзэж маш ихэд гайхсан ажээ.

	«Тэгэмгүй л юм даа. Энэ жаалыг хулгайч гэж би яасан ч итгэж чадахгүй. Би түүнийг хүүгээсээ ялгаагүй мэднэ дээ!» гэж шөнийн манаач даруй бодож билээ.

	Шөнийн эргүүл манаач сэргийлэх дээр очсон боловч цаадуул нь түүнийг хавьтуулахгүй хөөжээ.

	— Чи оногдсон ажлаа л бодож бай. Харин хулгайч нарын тухайд бид санаа тавина. Явж манаагаа хий. Тэгэхгүй бол чамайг энд чалчиж суутал чинь хотын бүх дэлгүүрийг хулгайчид тоноод амжина. Энэ жаал чиний садных уу?

	— Миний хамаатан ч биш л дээ Гэхдээ...

	— Тэгвэл бүү саатуул. Бид өөрснөө учрыг нь олно. Бид энэ бяцхан хулгайч хумслаач нарыг чинь мэднэ дээ! гэв.

	Эгдүүцсэн манаач цагдаагийн газраас гараад явлаа.

	Дэлгүүрийн эзэгтэй л түүнд тус болмоор гэнэт санагдаад иржээ.

	«Ноёгтой минь, цагдаагийн газар миний үгийг тоох хүн алга. Очиж очиж битүүний шөнө тэр муу гэмгүй жаалыг хулгайч гэж барьж аваад шорон гянданд хийчхээд байна шүү дээ. Энэ чинь юу гэсэн үг вэ? Та бодоод үз л дээ. Та надтай цагдаагийн газар очиж тэр жаалыг суллуулж өгөхгүй юу? Хэрэв таныг очоод энэ хүүхэд юм аваагүй. Та нар энэ хүүхдийг сайн жаал гэж мэдэхгүй юу? гэж хэлэх юм бол ердөө л гүйцлээ! Түүний төлөө нэг юм хийж үз! Цагдаагийн газрынхан танд илүү итгэж магадгүй» гэж шидэт авгайд хэлнэ гэж шөнийн эргүүл бодож явав.

	Шидэт— эмгэн туужуураа унасаар хашааны дотор хурдлан орж ирээд гэгээвч цонхоор дэлгүүртээ орохыг шөнийн эргүүл манаач гүнээ бодол болж байгаад ер анзаарсангүй байнам. Хоромхноо цонхны хөшигний цаанаас гэнэт гэрэл тусахад энэ дотор хүн байна гэж сая мэджээ. 

	Манаач хаалга руу нь очиж хаалгыг зөөлөн тогшив.

	— Хэн бэ? Энэ орой болсон хойно танд юу хэрэгтэй вэ? гэж зарц эмэгтэйн асуух дуун гарахад

	— Би шөнийн эргүүл байна. Та нартай даруйхан ярих нэг онц чухал хэрэг байна.

	— Бид унтах гэж байна. Маргааш ирэгтүн гэхэд

	— Тун яаралтай ажил юм сан гэвэл

	— Нойр хүрээд унтах гэж байхад хамгийн яаралтай ажил бол орондоо орох л биш үү? гэв.

	Ямар нэг юм асуусан өөр нэг хүний дуу гарлаа. Энэ бол Шидэт авгайн дуу байжээ.

	— Бароонжин ноёгтой минь энэ чинь муусайн эргүүл манаач л байна шүү дээ.

	Манаач «Эзэгтэй нь ирэх шиг байна» гэж бодоод:

	— Бароонжин ноёгтой минь! Бароонжин ноёгтой гуай! гэж дуудлаа.

	Шидэт— эмгэн бароонжин гэдэг үгийг сонсоод зөөлөрч:

	— За ганцхан хувийн төдий хүлээгээрэй! Хаалга тайл гэж би одоохон тушаая! Та орогтун. Та надаар яалгах гэсэн сэн бол?

	Эргүүл болсон бүх явдлыг товч хэлэв. Шидэт эмгэн ядаж түдэлгүй хүүг дурдан санажээ.

	— Би тэр жаалыг санаж байна. Тэр хөөрхий чинь миний захиалагчдын дансанд байхгүй байгаа нь харамсалтай! Миний юу хэлэх гээд байгааг та ойлгож байгаа биз дээ? Би түүнд юу ч бэлэглэж хэтээсээ чадаагүй юм. Тэгэхлээр тэр хүүхдийг миний өрөвдөж байгааг бодоод үз! Би бүх хүүхдийг баярлуулж сэтгэлийг нь засах сан гэж хүсдэг. Би их ядарчээ. Гэсэн ч одоо яая гэх вэ, хоёулаа цагдаагийн газар очъё юу? Энэ таны санаанд нийлж байна уу? гэж шидэт эмгэн хэлжээ.

	Шидэт— эмгэн шөнийн эргүүл хоёр арваад хувийн төдий болоод цагдаагийн газрын жижүүр дээр хүрч очжээ.

	— Бид даргатай чинь ярих гэсэн юм сан гэж Шидэт— эмгэний хэлэхэд

	— Өдий орой болсон хойно уу? Та нар хаанаас гараад ирэв? Дарга есөн цагт л ирнэ дээ?

	— Даргыгаа одоохон дуудаадах?!

	— Даргыг дууд гэнэ үү? Та чинь солиоров уу? гэсэнд Шидэт— эмгэн тоглоом ч үгүй их уурлаад:

	— Би солиорлоо гэж үү? Бодолтойхон л яриарай. Би бараг ч бароонжин хүн гэдгийг мэдээрэй чи! Тэгээд чи даруйхан даргыгаа дуудаж өгөхгүй бол хожим нь насан туршдаа гэмших болуузай! Сайхан мэдээрэй гэв.

	Жижүүрийн цөс нь хальтал айгаад тэр хөөрхий цагдаа даргаа дуудахдаа бах тав нь ханаж сэмхэн алгаа үрж байсан шөнийн манаачийн зүг сүйдтэй хялайж билээ. 

	Нойрмог дарга нь хүрч ирэв.

	Шидэт — эмгэн түүнийг нь ч бас аашилж гарлаа.

	Аяа энэ ууртай эмгэн хүн болгоныг гартаа оруулж чаддаг ажаамуу!

	— Сайн ч дарга бол доо! Яахлаараа та чинь энэ хөөрхий жаалыг барьж шөнөжин хорихыг зөвшөөрдөг байна.

	— Гэхдээ би хэнийг ч хориогүй шүү. Наадах чинь байцаалт хүлээгээд энд байгаа юм.

	— Аа тийм бий! Тэгвэл одоо байцаагтун! Ганцхан бушуулж үз! Ар гэрт минь гал дээр тавьсан кофе цай минь оргичихлоо! гэв.

	Цагдаа нар Франческог сэрээв. Тэр хөөрхий жаал ихэд ядарсан тулд хөл дээрээ үлгэн салган тогтож байлаа. Тэр хүү Шидэт авгайг танихдаа нуруу нь хүйт даагаад явчхаж билээ.

	Шидэт — эмгэн түүнийг мэдүүлж яллахаар ирээ байлгүй. Энэ авгай Франческог дэлгүүрийнхээ дэргэд зогсож байхыг тэнд цорын ганцхан удаа л үзсэн биш үү! Энэ жаал л дэлгүүрт минь хулгайч нарыг даллаж авчирсан гэж бодож байгаа болов уу? гэж бодлоо.

	— Ноёгтой минь. Би юу ч аваагүй. Харин чимээ шуугиан дэгдээж цагдаа нарыг дуудсан юм гэж хүү шивнэвэл

	— Яах аргагүй тэгсэн юм. Одоо хамаг учир нь олдсон болохоор одоо явъя гэж Шидэт-Эмгэн шийдэмгий хэлэв.

	— Байз байз. Уг хэрэг яах аргагүй тийм байсан гэдгийг та хаанаас мэдээ вэ? Наад хүүхэд чинь худлаа хэлж болно шүү дээ. Бид энэ хүүхдийг хоёр аюултай хулгайчтай цуг байхад нь барьсан юм шүү дээ. 

	— Худал хэлж болно гэнэ ээ? Би одоо хүүхдийн худал хэлэх үнэн хэлэх хоёрыг ялгаж мэдэхгүй болтлоо бүр зөнөчихлөө гэж үү? Энэ хүүхэд миний дэлгүүрийг аварсан байхад та нар харин түүнийг шагнахын оронд шоронд суулгана гэнэ ээ! Шударга ёс хаа байна? Гэхдээ үүний ачийг хариулах талаар би өөрөө санаа тавина аа, гайгүй! Жаал хүү явъя! гэв.

	Дарга дэмий л гараа дэлэв. Энэ догшин эмгэнийг яах ч арга алга байлаа. Тэр эмгэн франческогийн гараас шүүрч аваад нүд сохолж орхих бий гэж айхдаа нүдээ аньсан цагдаагийн зүг ууртай гэгч ширвэж хараад хаалга зүглэв. Манааны цагдаа генералдаа ёслох мэт эмгэнд ёслов. Энэ үед Шидэт-эмгэний алхаа гишгээ түүхэнд урьд нэр гарсан хамгийн агуу их генералуудын алхаа гишгээнээс ч сүр жавхлантай байсан гэдгийг би та нарт батлан хэлье.

	Шөнийн эргүүл баярласандаа дугуйныхаа эмээлд хий мордоод цасан дээр унажээ.

	— Та бэртээгүй биз! гэж Шидэт-эмгэнийг асуухад

	— Зүгээр зүгээр! Би энэ жаалын төлөө баярлаад л тэгж байхгүй юу гэв.

	Тэр эргүүл Франческотой нөхөрсгөөр салах ёс хийж, Шидэт эмгэний гарыг үнсээд салж одов.

	Эргүүлийн манаачид үнсүүлсэн гараа харж Шидэт-эмгэн

	— Яасан аятайхан хүн бэ? Ёстой ноёгтой хүнтэй яаж харьцахаа мэддэг байна шүү! гэж билээ.

	Тэр эмгэн нөгөө гараараа сэтгэл нь догдолж хөлөрсөн жаалын гараас хөтөлж явжээ.

	Шидэт-эмгэн Франческо-г чөлөөлж аваад гараас нь хөтлөн харанхуй хотын дундуур зоригт хөгшин эмэг эхийн ёсоор дагуулан яваа болохоор тийм ч муу хүн биш байжээ.

	Шидэт эмгэн Франческо хоёрыг хараад Шивэгчин нүдэндээ итгэж ядав. Тэр шивэгчин гурав дахь аяганд даруй кофе аягалж, бас шүүгээнээс хатсан боовтой шилэн таваг гаргаж ширээн дээр тавьжээ. Тэр боов чулуу шиг хатуу байсан боловч Франческогийн шүд бүр ч илүү хатуу байсан болохоор тэр жаал зажилсаар барж тавагт нь зөвхөн үйрмэг үртэс үлдээж билээ.

	— Энэ боовыг чиний яаж тээрэмдэн идэхийг хараад би атаархах юм. Надад тийм шүд байдаг ч болоосой доо! гэж эмгэнийг хэлэхэд

	Франческо инээвхийлэн түүнийг харж билээ.

	— Одоо би харих хэрэгтэй байна. Тэгэхгүй бол ээж магад сэтгэл нь зовж байгаа байх! гэвэл

	Шидэт-эмгэн шилээ маажиж:

	— Уг нь чамд нэг юм бэлэглэмээр санж. Даанч энэ шөнө бүх тоглоомоо тараагаад дуусчихсан болохоор одоо дэлгүүрт минь дан ганц оготно хулгана л үлдэж дээ. Би чиний Цэнхэр Сум гэдэг гайхалтай сайхан галт тэргэнд дуртайг чинь мэдэж байна. Гэтэл тэр маань хаашаа алга болчихсоныг бодоод олохгүй л сууна гэсэнд

	— Тэр яах вэ! Би тэртэй тэргүй тоглох завгүй юм чинь. Та миний аргагүй ажил хийдгийг мэдэж байгаа биш үү. Би үд дунд гудамжинд сонин зардаг. Үдэш бол кино театрт цаастай чихэр зардаг юм гэж Франческо инээмсэглэн хэлэхэд гэнэт мэргэн ухаан цэлсхийн орж ирсэн Шидэт-эмгэн:

	— Хөөе тэгвэл чи «аан» гэж бай. Би дэлгүүртээ наймаачин олж авъя гэж аль хэдийнээс бодсон юм. Тэр хүн тоглоомуудыг эмх цэгцтэй байлгаад, ирсэн захидал захиалгыг уншаад, орлогын мөнгийг бодчихоод байвал болох нь тэр. Үнэнээ хэлэхэд авгайн чинь нүд муудаж хуучин шигээ ажиллаж чадахаа байж байна. Чи миний дэлгүүрт наймаачнаар орох дуртай юу? гэжээ.

	Баяр хөөр болсон Франческо амьсгаагаа арайхан дарж

	— Шидэт эмгэний наймаачин болно! гэж баярлан дуу алдав.

	— Дэлгүүрийн наймаачин гэхдээ ч чамайг туужуур унуулаад тоглоом тараалгана гэж л битгий бодоорой гэж Шидэт-эмгэн нарийвчлан учирлав.

	Франческо эргэн тойрноо харлаа. Түүнд энэ дэлгүүр тэр битгий хэл хоосорсон үзмэрийн цонх, хэдэн хоосон шүүгээ, хөглөрсөн боодлын цаастай сэлттэйгээ хэчнээн гоё сайхан харагдсан гэж санана.

	Франческо хөлдөж жишилсэн барвагар хуруугаа эмгэнд харуулж

	— Энэ ажлыг хийхэд гар хуруу хөлдөж жишлэхгүй. Харин сониныг бол зарж байснаас уншиж байсан нь дээр гэж хөгжөөн төгөлдөр хэлжээ.

	— Тэгвэл бид тохиролцоо шив дээ! Маргаашаас л ажилдаа орно доо чи гэж шидэт-эмгэн хэлжээ.

	Франческо Шидэт-эмгэнд талархал илтгээд салах ёс хийв. Эзэгтэйд нь өчнөөн их хүндлэл үзүүлэхийг хараад жаахан атаархаж байсан Шивэгчинд ч эелдгээр мэхийн ёслов. Тэр хүү их л итгэмтгий дотно харцаар ширгэж тал өгсөн болохоор шивэгчин эмэгтэй хүүд удтал унтууцсангүй, дорхноо инээмсэглэн салах ёс хийжээ.

	— Байзнаарай хүүхээ! Би чамд сүйх тэрэг дуудуулъя. Чи одоо надад алба хаах болсон болохоор би чамайг салхи цохиулчихыг хүсэхгүй байна гэж Шидэт-эмгэн хэлэв.

	— Сүйх тэрэг гэнэ үү! Одоо болтол сүйх тэргэнд Франческо сууж ер үзээгүй явжээ. Үүнээс өмнө Франческо хөтөч, түүний ташуур хоёроос зүггүй хүүхдүүдийн нуугддаг ар талаас нь авиран бүхээгийн ард нуугдан сүйхээр хэдхэн удаа явж үзсэн билээ.

	Одоо бол Франческо ширэн суудалд нь авиран гарч суув. Хөтөч түүний хөлийг сайхан шар цоохор хивсээр хучиж өгөөд суудалдаа сууж ташуураа тас няс хийлгэв. Морь сүүл хөдөлгөн өргөж урагшлав.

	Гудамжинд нэг ч хүн байхгүй нь харамсалтай! Миний сүйх тэргэнд сууж явааг хэн ч харахгүй нь. Харин би гэртээ хүрээд сүйхнээс буухаасаа өмнө ээж дүү нараа дуудъя. Бултаараа цонхон дээр гүйж ирэхээр нь тэрэгнээс бууя. Тэд нүдэндээ итгэж ядан гайхна байх гэж бодонгоо үүрийн тэмдэг, орж байгаа тэнгэрийг хялам хийн харж билээ.

	Цасан дээгүүр гулсах адил явж байсан сүйх тэрэгний дайвалтад бүүвэйлэгдэж Франческогийн зовхи аяндаа анилдсаар адаг сүүлд нь бат бөх гэгч нойрсож орхиж билээ.

	 

	
ХОРИН НЭГДҮГЭЭР БҮЛЭГ. ТОВЧИНЦОР НОХОЙ АМИНААСАА УЙДАВ

	Хөдөлж чадахтай байгаа дээрээ хүн суудаггүй байшингийн босго сахисаар осгож үхэхийн хэрэг юу байх вэ. Эзнийхээ булшин дээр үхдэг үнэнч нохой байдаг гэж би дуулсан боловч надад эзэн алга, бас энэ байшин ч ямар булш биш. Хөлийнхөө чилээг жаахан гаргая байз гэж Товчинцор гөлөг бодов.

	Тэр нохой сүүлээ шарвагануулах гэж үзсэн боловч сүүл нь нэгэнт хөлдсөн болохоор арай чуу хөдөлсөн болж байв. Дараа нь тэр гөлөг хошуугаа цасанд дүрэв. Ингэхлээр хамрын үзүүр дулаацдаг гэж дуулсан юм байжээ. Тэгээд Товчинцор нуруун дээрх цасаа шилгээгээд замд гарлаа. Хаашаа тэр вэ? Хаашаа нь хамаа алга. Нохой бүр хаашаа явж байгаагаа мэддэг ч биш. Ёстой нохой хүртэл тийм байдаг юм бол тоглоомын гөлөгнөөс та нар юу шалгаах гээ вэ?

	Товчинцор өдий төдий трамвай тэрэгнээс бултан бусган, шалбаагт унан тусан хотоор тэнэж явав. Нэг удаа үзмэрийн цонхонд дүрсээ харав.

	«Хачин юм даа. Би Шидэт-эмгэний дэлгүүрт бүтэн жил байхдаа ганцхан ямхын төдий ч өсөөгүй мөртөө одоо харин ийм том болж өсчихсөн байх юм» гэж гайхан бодлоо.

	Товчинцор морьтой эх орончийн хөшөөний дэргэдүүр өнгөрөхдөө түүнийг дуудсан боловч өвгөн-Эх оронч хөдөлсөн ч үгүй, хариу ч дуугарсангүй.

	Цас их орсон тул Өвгөн-эх орончийн сахал дун цагаан болж, морь нь хүйтэн цасан нэмнээтэй болжээ. Товчинцор нохой хэдэн хувийн төдий зогсож санаа алдаж байтал морины дэл дээрээс бөөн цас унаж, хэрэгцээ гараагүй байтал нь гэнэт түүний сэтгэл урмыг зассан тулд гөлөг эргээд давхилаа.

	Гэнэт хонхны дуу гарлаа. Товчинцор эргэж харвал мөрөндөө том сагс эгэлдэргэлдсэн нэгэн наймаачин дугуйтай жийгүүлж явахыг олж үзэв. Гөлөг нэг орцод орж нуугдаад наймаачны өнгөрөхийг хүлээв. Товчинцор маань явж явж зэрлэг нохой, бараг л чоно шүү. Хэдийгээр ойн чоно биш, үзмэрийн цонхны чоно болох нь үнэн боловч хүнд тэгтэл их итгэдэггүй байжээ.

	Товчинцор ганцаардан гутарч явлаа. Хэн нэгэнтэй чалчин ярьж хөөрч явбал аштай юу! Найз нөхөргүй аж төрнө гэдэг ер болно гэж үү?

	Товчинцор өөртэйгөө ярихыг оролдов. Нэг шалбаагийн дэргэд очоод усанд туссан дүрстэйгээ ярилцаж эхлэв.

	— Төөрч бээрсэн хөөрхий бяцхан гөлөг чи хаачиж явна даа гэж гөлөг дүрснээсээ асуувал:

	— Төөрч бээрсэн хөөрхий бяцхан гөлөг чи хаачиж явна даа гэж шалбааг цуурай адил хариу түүнд өглөө.

	— Чи юунд тоть шиг миний үгийг давтана вэ? гэвэл

	— Чи юунд тоть шиг миний үгийг давтана вэ? гэж Товчинцорын дүрс хариулдаг байна.

	— Тэнэ-эг! гэж Товчинцорын уурлахад

	— Тэнэ-эг! гэж дүрс нь хариулав.

	Ганцаараа байхын хэчнээн муухайг та нар харж байна уу? Тэр дороо л уйтгартай, мангуу болдог байна шүү дээ. Тэр гөлөг дугуй унаж явсан наймаачны хойноос шогших гэж оролдсон боловч цаадах нь их л хол явчихсан тулд Товчинцор нохой хурдан давхиж аахилаад хэлээ унжуулан цогьсон боловч даруй хоцроод наймаачныг хараанаасаа алдаж орхижээ. Гэтэл хажуугийн хөндөл гудамжнаас өөр нэг дугуйтай хүн гарч ирлээ. Товчинцор түүний урдаас угтаж баярлан давхив. Дугуйчин гэнэт тулгарсандаа тэнцүүр алдаад цасанд хучигдсан судагт унав.

	— Өөдгүй муу золбин! гэж тэр хүн судгийн ёроолд хэвтэж хараал тавив.

	Тэгээд босон харайж, цас базаж гөлөг рүү шиджээ. Шидсэн цас Товчинцорын яг нүдэнд туссан тулд хөөрхий гөлөг гаслан гангинан зугтав. Тэр дугуйчинтай очиж нөхөрлөх шахсаныг яана. Товчинцор нэгэн модны дэргэд очиж цогцойн суугаад урд тавхайгаараа нүдээ арчиж гарлаа. Нулимс тасралтгүй цувж байлаа. Нүд нь тэсэшгүй өвдөж байлаа. Товчинцор ингэж өвдөхгүй л байвал тэр муу хэрэггүй нүдээ ухаад чулуудахад ч бэлэн байсан ажаам!

	Үүр цайж байлаа. Тэнгэр ойрхон харлан харагдахаа больж, орон байшингийн дээгүүр тээр дээр борлон харагдах болов.

	«Одоо сар гарсан байвал би бусад нохойн адил түүнийг хараад улин хуцаж болох сон доо» гэж Товчинцор бодлоо.

	Товчинцор чухам яагаад хуцаж чаддаггүйгээ удтал бодов. Нас бага болоод тэр болов уу? Эсвэл дасгал бага хийгээд тэр үү.

	Тэгээд Товчинцор бараг өөртөө ч мэдэгдэхээргүй аяархан хуцаж эхлэв. Тэгтэл өрөвдмөөр час хийсэн орилоон чарлаан дуу гарсанд чулуу хүртэл мэлмэрч билээ. Гэтэл чулуу чихгүй, харин хотынхон чихтэй бөлгөө. Товчинцорын дээрээс хэд хэдэн цонх зэрэг нээгдээд ирэв.

	— Энэ чинь одоо юун дуу хуур вэ? гэж нэг хүн хэлэв.

	— Энэ хотын захиргааны дарга одоо юугаа харж байдаг хүн бэ? Золбин нохойнуудыг бариулах ажил хийхээ яана вэ? гэж өөр нэг хүн аашлав.

	— Түүнийг хашраах хэрэгтэй.

	— Хэнийг хотын даргыг уу?

	— Нохойг яагаа вэ! гэлцэв

	Тэгтэл цонхоор Товчинцорын дээрээс сэнжтэй төмпөнгөөр хүйтэн ус цацаж орхив. Товчинцор өрөвдөм гаслан гангинасаар цаашаа зугтаалаа.

	«Тун ч тусгүй юм болж байна даа. Дахиад нэг ингэж хүйтэн усанд шүршүүлэх юм бол хуцаж ч суралгүй нөгөө ертөнцөд хальж тонилох нь байна» гэж унтууцан гансран бодов.

	Хөөрхий Товчинцор цөхөрч гүйцжээ.

	«Нөхөдтэйгөө явсан бол дээр байж. Тэд одоо дулаахан өрөөнд байгаа биз. Удалгүй хүүхдүүд сэрээд тэд яасан их баярлах бол! Харин би Франческод үнэнч байлаа гээд юу гийгүүлэв? Одоо яадаг юм билээ? Хаашаа явдаг билээ? Надад одоо үхэх л үлдэж дээ...

	Үхье гэж шийдээд тэр гөлөг цахилгаан тэрэгний мөр дээр сунаад хэвтэв. Анхны цахилгаан тэрэг явж, төмөр замынхаа цасыг цэвэрлэн авай. Төмөр зам нь ургах нарны цайвалзуур туяанд цэнхэр өнгөөр гялалзан байв. Зам төмөр аяархан доргиод ирлээ. Цахилгаан тэрэг трамвай айсуй!...

	«За цаг чинь ирлээ. Товчинцор минь аж төрөлдөө золгүйхэн явж дээ. Үүрд баяртай. Үхлээ Жанжин яаж угтлаа түүн шиг зоригтой угт даа. Золбин ноход чиний жишээгээр орчлонд орь ганцаараа байж болохгүй гэдгийг ойлгох биз. Трамвай гэдэг гудамжны галт тэрэг хурднаа ойртож ирсэн боловч Товчинцороос хэдхэн алхмын цаана эрс хударгалан саатаж зогсов.

	Жолооч нь газарт, үсрэн буугаад: Хараач гөлөг байна. Үхэхийг хүссэн гөлөг гээч! Та минь ийм жигтэйхэн юм үзсэн үү?

	Товчинцор огло харайн босож ичиж зовсондоо сүүлээ хавчаад зугтаан зайлав. Амар тайван үхэж ч болдоггүй байж. Тэр гөлөг ямар гэм хийсэн билээ?

	— Хүүе чи Хойлоог Хойлог! Нааш ир! гэж жолооч түүнийг дуудав. 

	Жолооч олон нэрээр дуудсан боловч Товчинцор хэдийгээр жолооч муу юм санаагүй гэдгийг мэдэж байвч огт хариу дуугарсангүй бөлгөө. Хөөрхий гөлөг цөхөрч гүйцээд одоо хэтээсээ хэнтэй ч нөхөрлөхийг хүсэхгүй болжээ.

	Ганцхан л хэвтээд л үхэхийг хүсжээ.

	— Жек-ээ, Фидо! Гөлө-өг! Нааш ир! гэж хэчнээн дуудавч Товчинцор хүний урамд эргэж ч харсангүй. Жолооч трамвай галт тэргэндээ орж суугаад өмнөхөө анхааралтай ширтэн цааш давхиулжээ.

	Товчинцор гудамжны бүхээгийн ард нуугдав. Цахилгаан галт тэрэг арваадхан алхмын цаагуур түрчиг тарчиг өнгөрөн жийгүүлсэн боловч Товчинцор нуугдсан газраасаа цухуйж ч зүрхэлсэнгүй. Энэ галт тэрэгнүүд юутай хөгжилтэй түрчиг тарчиг хийнэ вэ? Цахилгаан тэрэгний цонх цонжид нар юутай сайхан гялбана билээ! Жолооч залуурч нарын нь царай юутай сэтгэл булаам таатай вэ? Үзтэл энэ улс осгож шил нь татсан гөлгийг үзвэл бодож түдэлгүй л хөвөнтэй цамцаа мулталж хучаад өглөө болоход цагаан талх сүүгээр дайлахаас буцахгүй нь лавтай.

	Товчинцор шүүрс алдав. 

	Холгүй морины туурайн чимээ гарлаа. Хөгшин морь сүйх тэргийг хөдөлгөж ядан сажилж явна.

	«Сүйх тэргэн дор л үсрээд орж үхье. Морь нь хэрэв намайг туурайгаараа бяц гишгэдэггүй юм бол ядахдаа дугуйд нь өргөөд дайруулах биз» гэж Товчинцор нэгэнт тогтов. Сүйх тэргийг хоёрхон алхмын газар ойртоход нь Товчинцор гөлөг нүдээ аниад морины туурай луу үсрэв. Гэвч морь түүнийг анзаараад харчихжээ. Морьд нүдэндээ тортой ч явсан юмыг сайн үздэг байна. Морины туурай Товчинцорын сэгсийж арзайсан үсийг шүргэсэн боловч биед нь хумсын чинээ хор хүргэсэнгүй. Тэрэг нь бас морио дагаад жаахан хажуу тийш займраад Товчинцор сэв үгүй өнгөрдөг байна. Тэгэхлээр нь тэр гөлөг байдаг дөрвөн царвуугаараа сүйх тэрэгнээс зуурч аваад дор нь зүүгдэв. Үнэ хөлсгүй явчих гэхдээ зүггүй жаалуудын хөтөч дэлбэгчийн ташуурын сураас зугтааж нуугддаг газарт зүүгджээ.

	«Трамвай галт тэрэг шиг л юм. Энэ үед Франческо бас үнэгүй явах гээд бас нэг сүйхний араас зүүгдэж яваа ч юм бил үү хэн мэдэх вэ? Энэ ер нь бол ч базаахгүй л хэрэг. Зөрж гарах улс амьтан намайг өөдгүй хөнгөмсөг гөлөг гэж бодож болох шүү дээ. Аяа тэд миний аж явдлыг мэддэг ч болоосой доо!»

	Үнэнийг хэлэхэд гөлөг аятайхан газар олоод авчээ. Тэнхлэг дороос зөөлөн цасан тоос манарч Товчинцорыг шинэхэн хялмаагаар булж байв. Сүйх тэрэгний доороос тагш толигор цагаан зам урсан хөвөрнө. Баруун, зүүн нь байшин барилгууд жирэлзэн өнгөрнө.

	«Аяа сүйх тэргэнд явах юутай сайхан бэ!» гэж Товчинцор бодлоо.

	Франческо сүйх тэргэнд суухдаа бас яг ингэж бодож байсныг та нар санаж байгаа биз!

	«Сүйх тэрэгтэй хамт өөдөө сөөргөө явж л байя. Дараа нь үзэж байгаад л болъё. Миний санавал энэ сүйхний дэлбэгч намайг ажаагүй дэг ээ!

	Үхээгүй минь яамай Аррр!

	Үхсэн бол шал тэнэг юм болох байж! Тэгсэн бол өдийд би ямар нэг нүхэнд хулганууд болон Жанжны үхэр буутай хамт хэвтэж байх сан билээ» гэж бодогдоно. Баахан азнаад Товчинцорт тэрэгний ар мөргөцөгт сууж аялах залхуутай болоод ирлээ. Сүйх тэргээр үү, аль эсвэл түүний ар хүнхэрт явах аятайхан уу гэдгийг харьцуулан жишмээр санагдаад явжээ. «Сүйх дотор ч лав их л дээр дэг шүү. Тэнд Цэнхэр Сумны тэргүүн зэргийн өрөөнийх шиг улаан суудал түшлэгтэй биз. Тэр суудал дээр сүүлээ хавчилгүй тэрийгээд өгч болно гэж мөрийцсөн ч болно. Би дээшээ гарах гээд үзье байз!» гэж боджээ.

	Тэгээд шууд, царвуу, сүүлээ хүртэл цөмийг ажилд оруулж байгаад Товчинцор сүйх тэргэн дээр гараад иржээ. Тэр дотор харанхуй авай. Товчинцорын дор нэг л энхэр цөөлөн хилэнлэг юм байх шиг санагдав.

	«Жаахан харанхуйвтар л юм. Гэхдээ ч Цэнхэр Сумын дотор байдлаас ч доргүй юм даа. Нойтон тавхай царвуугаараа суудлыг норгочихгүй юмсан. Гэхдээ хэдийгээр надад ч онцын ялгаагүй боловч норгочихгүй бол зүгээр юм сан. Би амьдралдаа анх удаа сүйх тэргэнд сууж яваа болохоор ч ингэж аялан явахын бүхий л амт шимтийг үзмээр байна. Одоо би энэ суудал дээр байдгаараа тэрийж хэвтээд л нэг жаахан дуг хийе...»

	Ингэж бодоод аятайхан хэвтэж авах гэтэл ямар нэг юм чухамдаа бол ямар нэг амьтан толгойгоороо мөргөөд орхилоо.

	«Энэ сүйх тэргэнд өөр бас хэн сууж яваа юм бол» гэж Товчинцор хирдхийн бодлоо. Тэр гөлөг бор нүдээ нээгээд харвал гэнэт түүний зүрх өөрийн эрхгүй оволзон цохилж эхэлжээ.

	Суудлын ар зөөлөвч налаад гараа дэрлээд нэг жаал амгалан гэгч унтаж байжээ.

ХОРИН ХОЁРДУГААР БҮЛЭГ. ТОВЧИНЦОР ХУЦАЖ СУРАВ

	Франческо минь гэж Товчинцор гийнав. Товчинцор өөрийнхөө дууг өөрөө ч сонссонгүй билээ.

	Гөлөг сэтгэл их догдлон хөдөлсөндөө сүүлээ тас хавчуулсан юм шиг хэсэг гаслан гийнаж байжээ.

	Франческо зүүд нойрон дундаа хөлбөрөн инээмсэглэж байв. Цаг ямагт дух руугаа унжиж байдаг өтгөн сэгсгэр үстэй энэ жаалын толгой бодвол их сайхан зүүд зүүдэлж байгаа бололтой.

	Товчинцор түүний гарыг долоов. Насандаа анх удаа найз нөхрийн гарыг долоосон нь энэ бөгөөд орчлонд хамгийн аятай сайхан зүйл шиг гөлгөнд санагдаж байлаа.

	«Би цахилгаан тэргэн дор гүйж орж байсан. Франческогийн сүйх тэргэнд дайруулж золтой л амь үрэгдсэнгүй. Тэгсэн бол ямар аймшигтай үхэл байх сан билээ!» гэж тэр нохой бодож байв.

	Тэр нохой жаргалаа эдлэн баярлахдаа нүдээ аньсан боловч унтаж байгаа жаалыг нэгэн хувийн төдий ч хараанаасаа алдчих бий гэж айхдаа даруй нүдээ нээж билээ. Тэр гөлөгний сүүл суудлын хилэн дээгүүр чимээгүй савчиж байв. Тэр нохой сүүлээ хайхрамжгүйхэн ширвэж хараад шалбааг дотор дүрсээ дахин олж үзсэн мэт гайхав.

	«А жигтэй юм. Энэ сүүл миний урьд байсан сүүлтэй адилгүй байх юм. Надад шинэ сүүл хадаж орхио юу?» гэж боджээ..

	Товчинцор аж төрлийнхөө нэгэн хэсгийг дурдан санав. Хамаг юмыг яриад байх цаг зав надад байгаагүй болохоор үүнийг би та нарт урьд огт яриагүй юм. Товчинцор нохойг дэлгүүрт амьдарч байхад нь нэг удаа хулгана түүний сүүлийг мэрчихсэн юм. Тэр дэлгүүрийн оготно хулгана гэдэг аймаарыг яана! Тэдгээр хулганын хурц шүд хүүхэлдэйнүүдийн хиймэл цагаан үс, урт мунигар хүрэн гэзгийг нь бүрэлгэн сүйтгэдэг тулд хүүхэлдэйнүүд ч бас хулганад алба гувчуур өргөдөг байсан гэж болно.

	Ашгүй Шидэт-Эмгэн дэлгүүрээ эргэж шалгаж яваад үүнийг олж ажигласан юм. Тэр эмгэн хүүхэлдэйнүүдэд шинэ үс гэзэг нааж тоглоомын нохойд шинэ сүүл хадуулсан юм байжээ.

	«Миний энэ сүүл, тасалсан ч хадсан ч болдог өнөөх сүүлтэй минь адилгүй. Энэ даавуу сүүл биш» гэдгийг Товчинцор эргэцүүлэн бодож байлаа. 

	Тэр гөлөг урт хөлөөрөө сүүлээ шүүрээд авахыг оролдсон боловч чадсангүй билээ. Сүүлдээ энэ ажилдаа улайраад суудал дээр хэд хэд тонгорцоглон эргэлдсэн боловч явж явж Франческо дээр даруй уначхаж билээ.

	«Тоогүй юм боллоо. Одоо үүнийг өвтгөх минь л дутаа бий дээ надад! Би ёстой дүүрчихсэн нохой юм даа гэхчлэн биеэ зэмлэж байсан боловч дараа нь:-Гэвч явж явж эрт орой хэзээ боловч, энэ хүү ялгаагүй л сэрэх учиртай биш үү» гэж өөрийгөө зөвтгөв.

	Одоо бол Франческогийн нойр төдий л бөх биш бололтой. Түүний бие яраглан юм хэлэх гэсэн мэт уруул нь хөдөлж байлаа. Үзтэл энэ жаал далай мэт гүн нойрноосоо сэлэн гарч ирж байгаа мэт авай.

	— Франческо чи сэр сэр! Би энд хэдийн ирсэн байтал чи намайг огт хараагүй байна шүү дээ. Цаг болсон шүү. Сэрэгтүн! гэж Товчинцор нохой гуйж байжээ.

	Франческо нүдээ нээсэн боловч нүдэнд нь өглөөний гэрэл мөнгөлөг өнгөөрөө халгин орж ирсэн тулд дахин анивчиж эхэлж билээ.

	Тэр жаал юу юу болсныг санаж тун чадахгүй байсан тулд

	— Би хаа байна аа? гэж асуужээ.

	Морин туурайн тов тов дуун гэнэт их тод чанга болж сүйх цасыг арилгасан чулуун цардмал зам дээгүүр явж байсан тул Франческо ч энэ гайхамшигт шөнийнхөө бүх учрал тохиолыг нэгд нэгэнгүй дурсан санав. Жаал хүү нүдээ нээхтэйгээ зэрэг л сүүлээ шарвагануулан өөрийг нь урдаас нь ширтэж байгаа нэг гөлгийг олж үзлээ. Анхны дохиогоор л тэр гөлөг жаалтай тэврэлцэн авахаар ухасхиймээр харагдаж байлаа.

	— Бяцхан хоточ нохой минь! Чи чинь хаанаас гараад ирээ вэ? гэж Франческо баярлан асуужээ.

	Тэр хүү дөхөж суусан боловч үсийг нь илж үзэхээр гараа сунгаж хараахан зүрхлэхгүй байлаа.

	«Үүнийг Шидэт-эмгэн маань бэлэглэж энэ маань тэгээд миний шинэ жилийн бэлэг юм болов уу?» гэж бодно.

	Тэгсэн нь ч арай юу л бол. Шидэт-эмгэн үнэнч байрын найрсаг зөөлөн харцтай, салхины аяар дэрвэх дарцаг адил ёстой сүүлтэй жинхэнэ хоточ нохойг биш, харин тоглоомын нохой бэлэглэх учиртай биш үү? Та нар ойлгож байна уу? Товчинцор бол одоо хэзээ ч тоглоомын нохой нэгэнт биш. Харин ёстой амьд гөлөг болчихсон юм.

	Франческо эхлээд аймтгайхан шиг өрөөсөн гараараа, дараа нь зоригтойхон шиг хоёр гараараа түүний нурууг илж өхөөрдөв. Товчинцор нохой ингүүлэхийг тэсэж ядан хүлээж байсан болохоор өвдгөн дээр нь гүрвэл адил гавшгайлан гүйж гараад, баяр хөөртэй нь аргагүй хуцаж гарав.

	Товчинцор хуцаж гарлаа гэснийг минь та нар зөв ойлгож байгаа биз. Товчинцор өөрөө ч гэсэн хоолойноосоо урьдын гаслаан гангинаагаас шал өөр хачин сайхан дуу гарахыг насандаа анх удаа сонссон ажээ. Энэ авиа өөрт нь дуу адил санагдаж, толгой тархинд нь хонх адил дуулджээ.

	«Би хуцаж байна» гэж бодохын хамтаар дахиад бодол болохоо больж орхив. Харин энэ гөлөг их л чанга хуцаж Франческог инээлгэсэндээ шинэ урьд өмнө эдэлж байгаагүй цэнгэлийн сэтгэл төрж байсан ажээ.

	— Чи амьдралдаа анх удаа хуцаж байгаа мэт. Тэгэхэд хоолой дуу чинь зүгээр байна. 

	Товчинцор одоо цээж бие дотор нь ёстой амьд зүрх лугшин цохилохыг мэдэрч болгомол цаас чихэж, даавууны өөдсөөр хийсэн тоглоомын нохой биш болжээ.

	Хэрэв одоо түүнийг эрхлүүлж нурууг нь илэх юм бол тэр гөлөг одоо урьдын адил мэдэрсэн янзгүй хүйгэн цэвдэг байхгүй, харин амьд бүлээн цогцос нь гарт баригдсан шувуу шиг чичрэн байгаа нь алганд мэдэгдэх ажээ.

	Нохой хуцахыг сонсож хөтөч гайхан эргэж харжээ. Түүний бие суудлын элэгдэж хуучирсан зөөлөвч дээр гөлөг жаал хоёрын хөгжилтэйеэ тоглож байхыг олж үзсэн үүнд гөлөг хүүхэд хоёр сүйх тэрэгний суудал, бяцхан зүлэгт нуга хоёрын ялгааг мэддэггүй тулд чөлөөтэй жаахан л зай олдвол даруй ноололдон өнхөрч дуугардаг нь ил авай.

	— Энэ гөлөг хаанаас гараад ирэв ээ! гэж дэлбэгч хөгжилтэй инээн асуусанд

	— Бүү мэд. Намайг сэрэхэд л энэ энд суучихсан гарыг минь долоож байсан юм.

	— Энэ золбин гөлөг байх. Тэгээд дулаацах гэж сүйхэнд үсрээд орж ирээ байгаа

	— Энэ гөлөг уйдаад тоглох хүн эрж явсан байж ч мэднэ.

	— Тийм ч байж болно. Нохдын юу бодож байдгийг хэн мэдэх вэ гэжээ. Дэлбэгч ханиагаад ямар нэг урт түүх ярьж гарав.

	— Би нэг удаа хоточ нохой сонгож авсан юм. Би өртөөн дээрээс явж байсан цагт болсон хэрэг сэн. Сүйх тэргэнд зорчигчид тээштэйгээ явж байлаа. Тэр өдөр морь минь ер урагшаа алхах дургүй байжээ. Бороо орж байсан, бас тэгээд морьд ч бас олон ааш авиртай байдаг юм газар даа Зүйр үгэнд... байдаг ч цэцэн үг ч үнэн юм хэлдэг шүү...

	Франческо Товчинцор хоёр зүйр цэцэн үг юу гэж хэлсэн, энэ түүх юу болж дууссаныг мэдэж чадсангүй... Өвгөн яриад байсан яриад байсан. Гэтэл «хоёр найз би золтой л хоёр жаал хүү» гэж хэлчих дөхлөө хоёул сайхан наадаж хөгжилтэй инээлдэж болох зав зай олж ажигласан байна. Тэдэнд эргэн тойрны хамаг юм гэнэт юутай сайхан санагдсан гэнэ! Тэгээд Цасанд дарагдсан хотын бүүдгэр баргар өдөр ч далайн эргийн нартай тунгалаг өдөр шиг баясгалантай болоод гэгээн саруул болжээ.

	
ХОРИН ГУРАВДУГААР БҮЛЭГ. НӨХӨР НАЙЗ ГЭДЭГ ЮУ ВЭ

	Маргааш өглөө нь Франческо ажилдаа очихоор Шидэт авгайн дэлгүүр лүү явлаа. Товчинцор нохой түүнийг дагаж явсан нь мэдээж. Тэр хоёр хормын төдий ч бие биеэсээ салж холдож чадахгүй байжээ. Франческо гөлгийг шөнө орондоо авч унтсан бөгөөд Товчинцор нь өглөө эрт жаалыг тэвчээргүй хуцалтаараа сэрээсэн байжээ.

	«Бос-оо! Өчнөөн цаг унтаж бүү нөхцөөгтүн! Чи бидэнд мянга түмэн ажил байна. Цасан дунд ноололдож, хөөцөлдөж гүйлдэх, хэн хол харайхаа үзэлцэх хэрэгтэй байна. 

	«Бос бос! Бушуу бос!» гэнэ.

	Хоёул замдаа тоглосоор явна.

	Үнэнийг хэлэхэд Шидэт-эмгэн гөлгийг харуутаа л ярвайж билээ.

	— Гөлгөөр яана? Чи түүнийгээ дэлгүүрт байлгах гээ юу?

	— Ноёгтой таныг зөвшөөрвөл...

	— Хэ!... Нохойн бөөстэй юм биш байгаа даа?

	— Үгүй, ноёгтой минь. Энэ цэвэрхэн гөлөг

	— Мө-өн мөн!.., Энэ гөлгийг чинь хаа нэгтээ л үзсэн ч юм шиг... Тереза чи энэ гөлгийг хараач. Бид үүнийг хаа үзлээ санаж байна уу?

	— Үгүй Бароонжин ноёгтой минь... гэвч... Байз байз... ямар нохойтой төстэй гэж та бодно? Өнгөрсөн долоо хоногт манай үзмэрийн цонхон дотор байсан гөлөгтэй л адилхан юм. Харахгүй юу, сүүл нь бусад арьсныхаа үснээс цайвардуу байгаа биз!

	— Нээрэн чиний зөв. Манай гөлөгтэй их төстэй юм... тэр гөлөг харин жаахан бага л юм сан.

	Товчинцор түүнийг дурсан санаг гэхдээ хуцав. Гэтэл харин Шидэт авгай инээж:

	— Түүнээс гадна тэр гөлөг хуцдаггүй байсан шүү дээ гэхэд

	— Тийм ээ, нээрэн хуцдаггүй байсан, Бароонжин ноёгтой минь. Тэр нохой бохир буртаг тарихгүй, тоглоом эвдлэхгүй л бол байлгаж болно гэж Франческод зөвшөөрчээ. 

	Ганцхан өдрийн дотор Товчинцор нохой тун олон юм сурчээ. Урьдын амьдралдаа байсан бол энэ нохой энэ бүхнийг нэгэн жилийн дотор ч таньж мэдэж чадахгүй агсан бөлгөө. Энэ нохой одоо худалдан авагч хүрч ирэхийг хуцаж урьдаас мэдэгдэж сурав. Франческод цай уух харимжийн мөнгө шидэж байх сэнжтэй төмөр аягыг амандаа зуугаад хойд хоёр хөл дээрээ хөдлөлгүй цомцойн сууж сурсан юм. Ээж нарыг Шидэт-эмгэнтэй энэ тэрийг хүүрнэлдэх зуур тэдний нялх балчир хүүхдүүдийг саатуулан зугаацуулж сурсан байжээ.

	Худалдан авагчид ирээгүй чөлөө завтай цаг гарвал Франческо Товчинцор хоёр ирэх шинэ жилд зориулж Шидэт-Эмгэний авчирсан тоглоомоор тоглодог байжээ. Тийрэлтэт онгоц, шахсан хийгээр бууддаг буу, хэдэн зуун зорчигчидтой гадаад далайн том уурын хөлөг онгоц энэ бүхэн Товчинцорын урьд өмнө үзээгүй тоглоом байлаа.

	«Хөөрхий муу Тал-сахалт Ахмад минь! Түүний муу далбаат онгоц энэ аварга хөлөг онгоцны дэргэд юутай өрөвдөлтэй харагдах сан бол» гэж Товчинцор бодож билээ.

	Шинэ тоглоомуудтай Товчинцор ярьдаггүй байжээ. Тэд бултаар дув дуугүй, хөдөлгөөнгүй, бас тэгээд ярих дургүй болой. Урьд Товчинцорын нөхөдтэйгөө ярьдаг байсан шиг өөр хоорондоо харилцан ярилцдаг байж ч болох л юм... Гэвч Товчинцор одоо бол ёстой зүрхтэй, жинхэнэ хүн амьтны аймагт хамаарагдах бөгөөд түүний зүрх тоглоомын гурван хүүхэлдэйнх шиг зурмал биш бөлгөө. 

	Франческо ч мөн тоглоомоор зугаагаа гаргах нь нэн ховор. Түүний бие Товчинцортой бүтэн цагийн турш ноцолдож ноололдохыг илүүд үздэг байжээ.

	— Дэлхийн бүх тоглоом ч цорын ганц найзтай минь тэнцэхгүй гэж Франческо Товчинцорын чихэнд шивнэдэг байжээ.

	— Тийм! тийм! тийм! гэж Товчинцор хариу хуцдаг байжээ.

	— Бид хоёр үүрд найз хэвээр байна. Хэзээ ч салж хагацахгүй гэхэд нь Товчинцор 

	— Хагацахгүй, хагацахгүй хагацахгүй! гэж хуцдаг байжээ.

	Харин Шидэт-эмгэн дэлгүүрийн хаалгыг нээж нүднийхээ шилний дээгүүр харж

	— Наадах чинь юу гэж хуцаад байна даа гэхэд

	— Аяа ноёгтой минь, энэ нохой сэтгэл ханамжтай байна. Энэ хорвоод амьд яваадаа баярлаж байна гэхэд

	— Зөв, зөв, зөв! гэж Товчинцор нохой цовоо цолгиноор хуцаж билээ.

	 

	Төгсөв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Өрөлтөд 1975-7-24-нд, 

	хэвлэлд 1975-9-13-нд шилжиж 

	5200 ширхэг хэвлэв. 

	ХГ №405/74 

	 

	Цаасны хэмжээ 84X108/16. 

	Ардын боловсролын яам. 

	Улаанбаатар. Барилгачдын гудамж, 13. 

	 

	Д. Сүхбаатарын нэрэмжит хэвлэлийн комбинатад хэвлэв. 

	Д. Сүхбаатарын талбай 2.

	
Заметки

		[←1]
	 Бароонжин гэгч гүнээс арай доогуур зэргийн язгууртны өргөмжлөл цол бүхий эмэгтэй




	[←2]
	 Карабинтан гэж италийн цагдаа нар




	[←3]
	 Гарибальдийн сүлд дууллын үгнээс




	[←4]
	 А. Толстойн Алтан түлхүүр буюу Буратиногийн хөгтэй явдал зохиолоо эх авч бичсэн Италийн зохиолч Коллодийн «Пиноккиогийн хөгтэй явдал» гэдэг номын тухай ярьж байна.




	[←5]
	 Аваргасан — аварга биетэн гэсэн үг




cover.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image-4.png





images/image-6.png





images/image-5.png





images/image-8.png





images/image-7.png





images/image.png





images/image-9.png





images/image-22.png





images/image-21.png





images/image-3.png





images/image-23.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image-17.png





images/image-16.png





images/image-19.png





images/image-18.png





images/image-20.png





images/image-2.png





images/image-10.png





images/image-1.png





images/image-12.png





images/image-11.png





images/image-14.png





images/image-13.png





images/image-15.png





